
ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ ᑭᓯᐊᓂ ᑕᐃᒪᐃᖁᔨᒃᐸᑕ, ᐃᓄᐃᑦ ᐅᖃᐅᓯᖓᑦ ᓇᓗᓇᐃᖅᑕᐅᓯᒪᕗᖅ ᐱᖁᔭᕐᒥ 
ᐃᓄᐃᓐᓇᖅᑑᓂᕋᖅᑕᐅᓪᓗᓂ ᖁᕐᓗᖅᑑᒥ ᐊᕙᑖᓂᓪᓘᓐᓃᑦ, ᐃᖃᓗᒃᑑᑦᑎᐊᒥ, ᕿᖓᐅᕐᒥ ᐅᒥᖕᒪᖅᑑᒥᓗ, ᐃᓄᒃᑐᑦ ᐊᓯᓗᒃᑖᖏᓐᓂ 
ᓄᓇᓕᖕᓂ ᐊᕙᑎᖏᓐᓂᒡᓘᓐᓃᑦ, ᐅᕝᕙᓘᓐᓃᑦ ᑕᒪᐃᓐᓂᒃ ᓇᓗᓇᐃᖅᑕᐅᓯᒪᔪᓂᒃ ᒪᓕᒋᐊᓕᖕᓂᒃ, ᐅᖃᐅᓯᖅᑕᖅ ᑎᑎᕋᖅᓯᒪᔪᖅ 
“ᐃᓄᒃᑐᑦ” ᐊᑐᖅᑕᐅᓂᖓ ᐊᓯᔾᔨᖅᓯᒪᔪᖅ ᐃᓄᐃᑦ ᐅᖃᐅᓯᖓᓐᓂᒃ ᑕᕝᕙᓂᓕᒫᖅ ᑎᑎᕋᖅᓯᒪᔪᓂᒃ ᐅᖃᓕᒫᒐᕐᓂ, ᑭᓯᐊᓂ ᐊᕕᒃᓯᒪᓂᕐᒥ 
ᐊᖏᖃᑎᖃᙱᑦᑐᒥᒃ ᓇᓗᓇᐃᖅᑕᐅᔪᖃᖅᐸᑦ. 

ᓇᓗᓇᐃᖅᓯᔾᔪᑦ: ᓄᓇᕗᒻᒥᐅᑦ ᐃᓱᒪᒋᔭᖏᑦ ᐅᓂᒃᑳᕆᔭᐅᓯᒪᔪᓂᒃ ᑐᓴᕐᕕᐅᓇᓱᒃᐸᒃᖢᑎᒃ ᑖᒃᑯᓇᓂ ᑎᑎᕋᖅᓯᒪᔪᓂ ᓄᓇᕗᑦ ᒐᕙᒪᒃᑯᑦ 
ᑕᐅᑐᖅᑰᖅᑕᖏᓐᓂᒃ ᑕᑯᒃᓴᐅᑎᑦᑎᙱᑐᐃᓐᓇᕆᐊᖃᖅᐳᑦ. 

ᐅᖃᐅᓯᓕᕆᓂᕐᒧᑦ  ᒥᓂᔅᑕᒥᙶᖅᑐᖅ ᑐᓴᒐᒃᓴᖅ 
 

2008-ᖑᑎᓪᓗᒍ, ᓄᓇᕗᑦ ᒐᕙᒪᖓ ᐊᓂᒍᖅᑎᑦᑎᓚᐅᖅᐳᖅ ᒪᕐᕉᖕᓂᒃ  ᒪᓕᒐᓕᐊᖑᔪᒪᔫᖕᓂᒃ ᑲᓇᑕᒥ 
ᐊᑐᖅᑕᐅᓚᐅᖅᓯᒪᙱᑦᑐᒥᒃ ᐊᑐᖅᑕᐅᔪᖃᖅᖢᓂ. ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ ᐊᒻᒪ ᐃᓄᐃᑦ ᐅᖃᐅᓯᖓᑕ 
ᓴᐳᒻᒥᔭᐅᓂᖓᓄᑦ ᐱᖁᔭᖅ ᓴᐳᔾᔨᔾᑕᐅᖕᒪᑎᒃ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓄᑦ ᑲᓇᑕᒥ ᑭᒡᒐᖅᑐᐃᕕᐅᔪᒥᒃ. ᐱᖁᔭᑦ 
ᓇᓗᓇᐃᖅᓯᖕᒪᑕ ᑕᒫᓂ ᓄᓇᑦᑎᓐᓂ, ᐃᓄᒃᑐᑦ, ᐅᐃᕖᑎᑐᑦ ᐊᒻᒪᓗ ᖃᓪᓗᓈᑐᑦ ᓇᓕᒧᒌᖕᓂᖏᓐᓂᒃ ᐊᒻᒪᓗ 
ᐊᖏᖅᑕᐅᓗᑎᒃ ᐱᔪᓐᓇᕐᓂᕆᔭᐅᔪᑦ ᓄᓇᖅᑲᑎᑦᑎᓐᓄᑦ ᐱᔨᑦᑎᖅᐸᒡᓗᑎᒍᑦ ᐅᖃᐅᓯᒃᑯᑦ ᓂᕈᐊᕆᔭᐅᔪᒃᑯᑦ. 
ᐊᑕᐅᑦᑎᒃᑰᖅᑐᒥᒃ ᐱᖃᕈᑕᐅᒋᕗᖅ ᐱᒻᒪᕆᐅᑎᑕᐅᓪᓗᓂ ᐃᑲᔪᖅᓱᖅᑕᐅᕗᖅ ᐃᓄᒃᑐᑦ, ᓄᓇᕗᒻᒥᐅᒐᓴᖕᓄᑦ 
ᐅᖃᐅᓯᕐᖓᐅᑎᒋᔭᐅᔪᖅ, ᐊᒻᒪᓗ ᑲᓇᑕᒥ ᐊᔾᔨᒋᔭᐅᙱᖦᖢᓂ ᐃᓕᖅᑯᓯᒃᑯᑦ ᐱᒻᒪᕆᐅᒋᔭᐅᔪᓂᒃ. 

ᐊᑐᖅᑕᐅᕙᓪᓕᐊᓚᐅᖅᑐᖅ ᑖᒃᑯᖕᓄᖓ ᒪᕐᕈᖕᓄᒃ ᐱᒋᐊᖅᑕᐅᓕᓵᖅᑑᖕᓄᒃ ᐱᖁᔮᖕᓄᒃ ᐊᓪᓗᕆᐊᕐᖓᐅᑎᐅᓚᐅᖅᐳᖅ 
ᐊᑯᓂᐅᓂᖅᓴᐅᓂᐊᖅᑐᒧᑦ. ᖃᐅᔨᒪᓚᐅᖅᑐᒍᑦ ᐊᑐᕈᓐᓇᖅᓯᑎᓐᓂᐊᕈᑦᑎᒍᑦ ᑕᐅᑐᖅᑰᖅᓯᒪᔭᕗᑦ ᐱᓕᕆᖃᑎᒌᒡᓗᑕ 
ᑭᓯᐊᓂᐅᓚᐅᕐᒪᑦ ᐃᓚᐅᑎᓪᓗᑎᒍᓪᓗ ᓄᓇᕗᒻᒥᐅᓕᒫᑦ, ᒪᒃᑯᒃᑐᑦ ᐃᓐᓇᐃᓪᓗ, ᓇᑭᙶᕈᓘᔭᖅᑐᑦ ᐱᓕᕆᕝᕕᖕᓂᑦ 
ᓄᓇᓕᖕᓂᓗ. ᖃᐅᔨᒪᓚᐅᕐᒥᔪᒍᑦ, ᐱᓕᕆᓐᓇᕈᓘᔭᖅᑐᓂᒃ ᓇᒧᙵᐅᕙᓪᓕᐊᔪᑐᑦ, ᑖᓐᓇ ᐱᑕᖃᕆᐊᖃᕐᒪᑦ ᐸᕐᓇᒃᓯᒪᓂᖓ 
ᖃᓄᐃᓕᖓᓂᕆᓂᐊᖅᑕᖓᓄᑦ ᑐᕌᖓᔪᒥᒃ.  

ᑖᒃᑯᐊ ᑕᒡᕙ ᑎᑎᕋᖅᓯᒪᔪᑦ ᐸᕐᓇᒃᑕᕗᑦ ᐊᑐᓕᖅᑎᑦᑎᕙᓪᓕᐊᔾᔪᑎᐅᔪᑦ. 

ᖁᕕᐊᓱᒃᐳᖓ ᐊᕐᕌᓂ ᓴᖅᑭᑦᑎᓚᐅᖅᓯᒪᒐᒪ ᓯᕗᓪᓕᖅᐹᖅᓯᐅᒻᒥᒃ ᑎᑎᕋᖅᑕᐅᒋᐊᕐᖓᖅᑐᒥᒃ ᐆᒥᖓ ‘’ᐅᖃᐅᓯᕗᑦ’’ 
ᐸᕐᓇᐅᒻᒥᒃ ᐊᑐᓕᖅᑎᑕᐅᓂᖓᓄᑦ ᐅᖃᐅᓯᕐᓄᑦ ᐱᖁᔮᖕᓄᑦ. ᑖᒃᑯᐊ ᑎᑎᕋᖅᓯᒪᔪᑦ ᑎᒍᒥᐊᖅᑕᑎᑦ ᐱᔾᔪᑎᖃᖅᐳᑦ 
ᐃᓱᒪᒋᔭᐅᔪᓂᒃ ᐊᑐᓕᖁᔭᐅᔪᓂᒡᓗ ᕼᐊᓐᓇᓚᖏᑕ ᐅᖓᑖᓃᑦᑐᓄᑦ ᓄᓇᕗᒻᒥᐅᓄᑦ ᓴᖅᑭᑦᑎᓯᒪᔪᓄᑦ ᓂᕆᐅᒋᔭᒥᖕᓂᒃ 
ᐃᓱᒪᒋᔭᒥᖕᓂᓪᓗ ᐅᕙᑦᑎᓐᓄᑦ ᑲᑎᒪᓕᕌᖓᑦᑕ, ᐃᓄᓕᒫᖅᑎᑦᑎᓕᕌᖓᑦᑕ, ᐅᖃᐅᓯᓕᕆᓂᕐᒥᒡᓗ 
ᑲᑎᒪᕐᔪᐊᖅᑎᑦᑎᑎᓪᓗᑕ, ᐊᒻᒪᓗ ᖃᕆᓴᐅᔭᒃᑯᑦ ᑎᑎᕋᖅᑕᐅᖃᑦᑕᖅᑐᑎᒍᑦ, ᑎᑎᖅᑲᑎᒍᑦ, ᓱᒃᑲᔪᒃᑰᖅᑐᑦ, ᐊᒻᒪᓗ 
ᐅᐸᒍᑎᓪᓚᑦᑖᖅᖢᑎᒃ ᐅᖃᕆᐊᖅᑐᖃᑦᑕᖅᑐᑦ. ᓄᓇᕗᒻᒥᐅᑦ ᐅᕙᑦᑎᓐᓄᑦ ᐅᖃᖃᑦᑕᖅᓯᒪᖕᒪᑕ ᑲᑐᔾᔨᖃᑎᒌᖕᒥᒃᑎᒍᑦ, 
ᕼᐋᒻᒪᓚᒥᒃᑎᒍᑦ, ᐃᒻᒥᖕᓂᒡᓗ ᐃᓄᑐᐃᓐᓇᐃᑦ ᓂᓪᓕᐊᔾᔪᑎᒋᓯᒪᔭᖏᑎᒍᑦ ᐅᐸᒍᑎᓪᓚᑦᑖᖅᐸᒃᖢᑎᒃ. ᓂᕆᐅᒋᔭᖏᑦ 
ᓯᓚᑐᓂᖏᓪᓗ ᐋᖅᑭᒃᓯᔾᔪᑕᐅᖕᒪᑕ ᑖᔅᓱᒧᖓ ᑕᐅᑐᖅᑰᖅᑕᑦᑎᓐᓄᑦ.  

ᖁᔭᒋᕐᔪᐊᖅᑕᒻᒪᕆᐊᓗᒃᐳᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᑭᒡᒐᖅᑐᐃᔨᒧᑦ ᐃᖅᑲᓇᐃᔭᖅᑎᖏᓐᓄᓪᓗ, ᐱᓕᕆᖃᑎᒋᔭᕗᑦ 
ᓄᓇᕗᑦ ᑐᙵᕕᒃᑯᑦ,  ᑕᐃᒃᑯᓄᖓᓗ ᐃᓄᒐᓴᖕᓄᑦ ᓄᓇᕗᑦ ᒐᕙᒪᒃᑯᓐᓂ ᑐᓴᐅᒪᑎᑦᑎᖃᑕᐅᓯᒪᔪᑦ 
ᐊᖏᕈᑎᒋᓯᒪᔭᖏᓐᓂᒃ ᓯᕗᓂᒃᓴᒥ ᐅᖃᐅᓯᑦᑕ ᒥᒃᓵᓄᑦ ᐊᒻᒪᓗ ᐃᓕᖅᑯᓯᑦᑕ ᒥᒃᓵᓄᑦ.   

ᐊᖅᑯᑎᒋᓯᒪᔭᖓᑦ ᐅᖃᐅᓯᐅᑉ ᒪᓕᒐᙳᖅᑎᑕᐅᓂᕆᔭᖓ ᓇᓗᓇᐃᕈᑕᐅᓯᒪᕗᖅ ᓯᕗᓪᓕᖅᐹᖑᔪᕐᓗ ᐊᑯᓂ 
ᑲᔪᓯᓂᕆᓂᐊᖅᑕᖓᓄᑦ ᓴᙱᓂᖃᑦᑎᐊᕐᓗᓂ ᓄᓇᕗᑦ - ᐊᒃᓱᕈᕐᓂᕆᔭᕗᑦ ᐋᖅᑭᑦᑎᐊᖅᓯᒪᖁᓪᓗᒍ ᓄᓇᕗᑦ ᑕᒪᕐᒥᒡᓗ 
ᐊᕙᓗᔭᐅᓯᒪᓂᖓ ᓴᐳᔾᔭᐅᓯᒪᓪᓗᓂᓗᓂ ᐅᖃᐅᓯᕗᑦ ᓇᓗᓇᐃᖅᓯᔾᔪᑕᐅᔪᑦ ᐃᓕᖅᑯᓯᑦᑎᓐᓂᒃ ᐃᓅᓂᑦᑎᓐᓂᒡᓗ.  

ᒪᓕᒐᓕᐅᖅᑎ ᔭᐃᒥᓯ ᐋᕆᐊᒃ ᐅᖃᐅᓯᓕᕆᓂᕐᒧᑦ ᒥᓂᔅᑕ ᓯᕗᓕᖅᑎᒧᑦ ᐅᖃᐅᓯᐅᔪᑦ.  

 

ᔭᐃᒥᓯ ᐋᕆᐊᒃ  
ᐅᖃᐅᓯᓕᕆᓂᕐᒧᑦ ᒥᓂᔅᑕ 

  



ᐃᓗᓕᖅᑕᖏᑦ 
ᓯᕗᓕᖅᑎᒧᑦ ᐅᖃᐅᓯᐅᔪᑦ 
 
ᐊᒡᒍᖅᓯᒪᓂᖓ 1: ᓄᑖᖅ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ 

ᐱᒋᐊᕈᑎᖓ 1 
ᓄᓇᕗᒻᒥ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 2 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᔪᓐᓇᐅᑎᖏᑦ 3 
ᐊᑐᓕᖅᑎᑕᐅᓂᖓ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᓕᕆᐊᖑᓂᖏᑦ 4 
ᒪᓕᒐᓕᐅᕐᕕᒃ 5 
ᐱᖁᔭᑦ, ᒪᓕᒋᐊᓖᑦ ᐊᒻᒪᓗ ᓄᓇᕗᒻᒥ ᒪᓕᒐᓕᐅᖅᑕᐅᔪᓕᒫᑦ ᑎᑎᕋᖅᑕᐅᕝᕕᖓᓃᑦᑐᑦ 5 
ᒪᓕᒐᓕᕆᔨᒃᑯᓐᓂ ᐊᐅᓚᑕᐅᓂᐅᔪᑦ 5 
ᑐᓴᐅᒪᓕᕆᔾᔪᑎᑦ ᐊᒻᒪᓗ ᐱᔨᑦᑎᕋᐅᑎᑦ ᐃᓄᖕᓄᑦ 6 
ᓄᓇᓕᖕᓂ ᒐᕙᒪᐅᔪᓂᒃ ᑐᓴᐅᒪᔪᓕᕆᔾᔪᑏᑦ ᐊᒻᒪᓗ ᐱᔨᑦᑎᕋᐅᑏᑦ 8 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᐅᓯᒋᐊᖅᑕᐅᓂᖏᑦ 9 

 
ᐊᒡᒍᖅᓯᒪᓂᖅ 2: ᐃᓄᐃᑦ ᐅᖃᐅᓯᖓᑕ ᓴᐳᔾᔭᐅᓂᖓᓄᑦ ᐱᖁᔭᖅ 

ᐱᒋᐊᕈᑎᖓ 10 
ᐃᓄᐃᑦ ᐅᖃᐅᓯᖓ ᓇᓗᓇᐃᖅᑕᐅᓂᖓ 11 
ᐅᖃᐅᓯᕐᒧᑦ ᐱᔨᑦᑎᕋᐅᑎᑦ ᐃᓄᖕᓅᖓᔪᑦ 13 

ᒐᕙᒪᒃᑯᑦ ᓯᓚᑖᓃᑦᑐᑦ ᑎᒥᐅᔪᑦ 14 
ᓄᓇᓕᖕᓂ ᒐᕙᒪᐅᔪᑦ 15 
ᑲᓇᑕᒥ ᐱᓕᕆᕝᕕᐅᔪᑦ, ᑐᑦᑕᕐᕖᑦ ᐊᒻᒪᓗ ᑐᖅᑲᖅᑕᕐᕕᐅᔪᑦ 16 
ᓄᓇᕗᒻᒥ ᐱᓕᕆᕝᕖᑦ ᐊᒻᒪᓗ ᒐᕙᒪᒃᑯᓐᓂ ᑐᑦᑕᕐᕕᒋᔭᐅᔪᑦ 17 

ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕐᓂᖅ ᖃᖓᓕᒫᑦᑎᐊᖅ ᐃᓅᓯᕐᒥ 18 
ᐃᓕᓐᓂᐊᕆᐅᖅᓴᔪᑦ 18 
ᐃᓕᓐᓂᐊᓕᓵᖅᑐᓂᑦ ᐃᓕᓐᓂᐊᕈᑎᓕᖕᓄᑦ 12-ᒧᑦ 19 
ᐃᓐᓇᐃᑦ ᐃᓕᓐᓂᐊᖅᑐᑦ ᐅᖃᐅᓯᓕᕆᓂᕐᒥᒃ 20 

ᐃᖅᑲᓇᐃᔭᕐᕕᖕᒥ ᐅᖃᐅᓯᑐᖃᐅᑉ ᐊᑐᖅᑕᐅᓂᖓ 21 
ᐅᖃᐅᓯᕐᒧᑦ ᐱᕙᓪᓕᐊᓂᖅ ᐊᒻᒪᓗ ᐊᔾᔨᒌᓕᖅᑎᑦᑎᓇᓱᖕᓂᖅ ᑎᑎᕋᐅᓯᕐᓂᒃ 22 
ᐅᖃᐅᓯᕐᒥᒃ ᓴᖅᑭᑎᑦᑎᒃᑲᓐᓂᕋᓱᖕᓂᖅ ᐊᒻᒪᓗ ᐱᐅᓯᕚᓪᓕᖅᑎᑦᑎᒃᑲᓐᓂᕋᓱᖕᓂᖅ 23 

ᓯᕗᓕᖅᑎᑦ ᑲᑎᒪᔨᓄᑦ ᓇᐅᑦᑎᖅᓱᐊᖑᔪᑦ 24 

ᓯᕗᓕᖅᑎᒧᑦ ᐅᖃᐅᓯᐅᔪᑦ 

ᓄᓇᕗᑦ ᒐᕙᒪᖓ ᐊᖏᖅᓯᒪᕗᖅ ᐊᑐᓕᖅᑎᑦᑎᕙᓪᓕᐊᓂᕐᒥᒃ ᓄᓇᕗᒻᒥ ᓄᑖᖑᓪᓗᓂ ᐅᖃᐅᓯᓕᕆᓂᕐᒧᑦ 
ᒪᓕᒐᓕᐊᖑᔪᒪᔪᓂᒃ ᓇᓗᓇᐃᖅᓯᕙᒡᓗᑎᒃ ᐱᔾᔪᑎᒋᔭᖓ ᐱᓕᕆᐊᖑᒐᓗᐊᕐᒪᖔᑦ ᒐᕙᒪᒃᑯᑦ ᐊᑐᐊᒐᖏᓐᓄᑦ, 
ᐱᓕᕆᐊᖏᓐᓄᑦ ᐊᒻᒪᓗ ᐱᔨᑦᑎᕋᐅᑎᖏᓐᓄᑦ.  

ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ ᓇᓗᓇᐃᖅᓯᖕᒪᑦ ᐱᓕᕆᐊᕆᔭᐅᔪᒪᔪᓂᒃ ᓄᓇᕗᒻᒥ ᒐᕙᒪᐅᔪᓂᒃ 
ᓇᓗᓇᐃᖅᓯᔭᕆᐊᓖᑦ ᑐᓴᐅᒪᖃᑎᒌᒍᑎᒋᕙᒃᑕᑎᒃ ᐱᔨᑦᑎᕋᕈᑎᒋᕙᒃᑕᑎᒡᓗ ᐃᓄᐃᑦ ᐃᓚᒋᔭᐅᔪᑦ ᐃᓕᓴᕆᔭᐅᓯᒪᔪᖅ 
ᐅᖃᐅᓯᕐᒧᑦ ᓂᕈᐊᕆᔭᒃᑯᑦ: ᐃᓄᐃᑦ ᐅᖃᐅᓯᖓᑦ (ᐃᓄᒃᑐᑦ”), ᖃᓪᓗᓈᑐᑦ ᐅᕝᕙᓘᓐᓃᑦ ᐅᐃᕖᑎᑐᑦ. ᐃᒃᐱᒋᓗᒋᑦ 
ᓇᓕᒧᒌᒃᑎᑕᐅᔪᑦ ᑕᒪᐃᓐᓂ ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓂᒃ, ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ 
ᐱᕕᖃᕈᑕᐅᓪᓗᓂ ᐃᓄᒃᑐᑦ ᐱᓕᕆᐊᒃᓴᐅᓕᓵᖅᑐᑦ ᐃᓕᓐᓂᐊᕐᓂᓕᕆᔨᒃᑯᓐᓂ, ᐃᖅᑲᓇᐃᔭᕐᕕᖕᓂ ᐊᒻᒪᓗ ᖃᐅᑕᒫᑦ 
ᐃᓅᓯᕆᔭᒥ ᓄᓇᕗᓕᒫᒥ, ᐋᖅᑭᒍᑕᐅᓪᓗᓂᓗ ᐊᑐᖅᑕᐅᕙᒃᑐᓂᒃ ᒐᕙᒪᒃᑯᓐᓄᑦ ᐊᒻᒪᓗ ᒐᕙᒪᒃᑯᑦ ᓯᓚᑖᓃᑦᑐᓂᒃ 
ᑲᑐᔾᔨᖃᑎᒌᓂᒃ ᐱᓕᕆᔾᔪᑕᐅᔪᓐᓇᖃᑦᑕᕐᓂᐊᕐᒪᑕ ᐱᐅᔪᓂᒃ ᐱᓕᕆᔾᔪᑕᐅᓗᑎᒃ ᓴᐳᔾᔨᓂᕐᒧᑦ, ᓴᖅᑭᑎᑦᑎᒃᑲᓐᓂᕐᓂᕐᒧᑦ 
ᐊᒻᒪᓗ ᐱᐅᓯᒋᐊᖅᑎᓪᓗᒍ ᐊᑐᖅᑕᐅᓂᕆᔭᖓ.  

ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ ᐊᒻᒪᓗ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ, ᐅᖃᐅᓯᓕᕆᓂᕐᒧᑦ 
ᒥᓂᔅᑕ ᐱᓕᕆᐊᒃᓴᖃᖅᑎᑕᐅᕗᖅ ᐱᕙᓪᓕᐊᑎᑦᑎᓂᕐᒥᒃ ᑲᔪᓯᑎᑦᑎᕙᒡᓗᓂᓗ ᐊᑐᓕᖅᑎᑕᐅᓂᐊᖅᑐᓄᑦ ᐸᕐᓇᐅᒻᒥᒃ 
ᐊᐅᓚᑦᑎᔾᔪᑎᒃᓴᓂᒃ ᐊᑐᓕᖅᑎᑕᐅᕙᓪᓕᐊᔪᓂᒃ ᐅᖃᐅᓯᓕᕆᓂᕐᒧᑦ ᒪᓕᒐᓕᐊᖑᔪᓂᒃ ᐱᓕᕆᕝᕕᐅᔪᓂᒃ ᓄᓇᕗᑦ 
ᒐᕙᒪᒃᑯᓐᓂ ᐊᒻᒪᓗ ᒐᕙᒪᒃᑯᓐᓄᑦ ᑐᑦᑕᕐᕕᖏᓐᓂᒃ. 

ᔫᓂ 9, 2011-ᖑᑎᓪᓗᒍ, ᐅᖃᐅᓯᓕᕆᕐᒧᑦ ᒥᓂᔅᑕ ᓴᖅᑭᑦᑎᓚᐅᖅᓯᒪᕗᖅ ᑐᒃᓯᕋᐅᑎᒥᒃ ᖃᓄᐃᓕᐅᖅᐸᓪᓕᐊᔪᒪᓂᕐᒧᑦ 
ᐊᑐᓕᖅᑎᑦᑎᔾᔪᑎᒃᓴᓂᒃ ᐸᕐᓇᐅᒻᒥᒃ (“ᐅᖃᐅᓯᕗᑦ ᐸᕐᓇᐅᒻᒥᒃ”) ᓄᓇᕗᒻᒥᐅᑦ ᐱᕕᖃᖁᓪᓗᒋᑦ ᕿᒥᕐᕈᔪᓐᓇᕐᓗᑎᒃ 
ᐅᖃᐅᓯᕆᔪᒪᔭᖏᓐᓂᒡᓗ ᐅᖃᕈᓐᓇᕐᓗᑎᒃ ᐃᓗᓕᖅᑕᖏᓐᓂᒃ. ᒐᕙᒪᒃᑯᑦ ᐱᑎᑕᐅᓚᐅᖅᐳᑦ ᕿᒥᕐᕈᓚᐅᖅᖢᑎᒡᓗ 35-ᓂᒃ 
ᓇᒃᓯᐅᔾᔭᔪᕕᓂᕐᓂᒃ ᐃᓄᑐᐃᓐᓇᕐᓂᙶᖅᑐᓂᒃ ᐊᒻᒪᓗ ᓇᖕᒥᓂᖃᖅᑎᐅᔪᓂᒃ, ᐃᓚᒋᔭᐅᓪᓗᓂ ᐅᖃᐅᓯᕐᓄᑦ ᑭᒡᒐᖅᑐᖅᑎ, 
ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐅᐃᕖᒃᑯᑦ ᑲᑐᔾᔨᖃᑎᒌᖏᑦ, ᓇᖕᒥᓂᖃᕐᕕᐅᔪᑦ, ᓄᓇᓕᖕᓂ ᒐᕙᒪᒋᔭᐅᔪᑦ ᐊᓯᖏᓪᓗ.  

ᐱᕙᓪᓕᐊᑎᓐᓂᐊᕐᓗᒍ ᑭᖑᓪᓕᖅᐹᖅ ᑎᑎᕋᖅᑕᐅᓯᒪᔪᖅ ᐅᖃᐅᓯᕗᑦ ᐸᕐᓇᐅᑦ, ᓄᓇᕗᑦ ᒐᕙᒪᒃᑯᑦ ᑐᓴᖅᑎᑦᑎᓚᐅᖅᐳᑦ 
ᓄᓇᕗᑦ ᑐᙵᕕᒃᑯᓐᓂᒃ, ᑎᓕᔭᐅᓯᒪᔪᓪᓗ ᐃᓄᐃᑦ ᑲᑐᔾᔨᖃᑎᒌᑦ, ᒪᓕᒃᑕᐅᓪᓗᓂ ᑎᑎᕋᖅᓯᒪᓂᓕᒃ 32 ᓄᓇᕗᒻᒥ 
ᓄᓇᑖᕐᓂᕐᒧᑦ ᐊᖏᖃᑎᒌᒍᑎ. ᐃᓕᖅᑯᓯᓕᕆᔨᒃᑯᑦ ᓴᖅᑭᑦᑎᓚᐅᖅᓯᒪᕗᑦ ᑐᑭᖃᑦᑎᐊᖅᑐᓂᒃ ᑲᑐᔾᔨᖃᑎᒌᖕᓂᕐᒥᒃ ᓄᓇᕗᑦ 
ᑐᙵᕕᒃᑯᓐᓂᒃ ᓴᖅᑭᑦᑎᓂᒃᑯᑦ ᑲᑐᔾᔨᖃᑎᒌᓂᒃ ᑐᑭᒧᐊᒃᑎᑦᑎᔨᐅᓪᓗᑎᒃ ᑲᑎᒪᔨᕋᓛᓂᒃ, ᐅᖃᐅᓯᕐᓄᑦ ᑭᒡᒐᖅᑐᐃᔨᒧᑦ 
ᖃᐅᔨᒪᔨᑕᐅᓪᓗᑎᒃ, ᐱᕙᓪᓕᐊᑎᑦᑎᓛᖅᑐᑦ ᑖᔅᓱᒥᖓ ᐸᕐᓇᐅᒻᒥᒃ ᐃᖏᕐᕋᑦᑎᐊᖅᑐᓄᑦ ᐊᑐᓕᖅᑕᐅᕙᓪᓕᐊᔪᓄᑦ 
ᐅᖃᐅᓯᓕᕆᓂᕐᒧᑦ ᑎᑭᑕᐅᓇᓱᒃᑐᓂᒃ ᒪᓕᒃᑕᐅᓪᓗᑎᒃ ᑕᒪᕐᒥᒃ ᐱᖁᔮᒃ.  

ᓄᓇᕗᑦ ᒐᕙᒪᒃᑯᑦ ᑐᓴᕋᓱᐃᓐᓇᕐᓂᐊᖅᐳᖅ ᓄᓇᕗᒻᒥ ᐱᓕᕆᕝᕕᐅᔪᓂᑦ, ᓄᓇᓕᖕᓂ ᒐᕙᒪᐅᔪᓂᑦ, ᐅᐃᕖᓂᑦ, ᖃᓪᓗᓈᓂᒃ 
ᐊᓯᖏᓐᓂᒡᓗ ᐱᐅᒃᓴᖅᑐᓂᒃ ᑎᒥᐅᔪᓂᒃ ᐱᔾᔪᑎᖃᖅᑐᓂᒃ ᐃᓱᒫᓘᑎᒋᓪᓗᐊᑕᖅᑕᖏᑦ ᐊᑐᓕᖅᑎᑦᑎᕙᓪᓕᐊᑎᓪᓗᒋᑦ, 
ᖃᐅᔨᓴᖅᑕᐅᕙᓪᓕᐊᑎᓪᓗᒋᑦ ᖃᓄᐃᓕᖓᓕᕐᓂᕆᔭᖏᑦ ᐸᕐᓇᐅᑎᒦᑦᑐᑦ.  

ᐅᖃᐅᓯᕗᑦ ᐸᕐᓇᐅᑦ ᓇᓗᓇᐃᕈᑕᐅᕗᖅ ᐊᑐᓕᖅᑎᑕᐅᕙᓪᓕᐊᔪᓂᒃ ᐊᑐᖅᑕᐅᔪᓂᒃ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᓐᓂ 
ᐊᒻᒪᓗ ᒐᕙᒪᒃᑯᓐᓄᑦ ᑐᑦᑕᕐᕕᖏᓐᓂᒃ ᑎᑭᐅᑎᔪᓐᓇᖁᓪᓗᒋᑦ ᐱᓕᕆᐊᒃᓴᖏᑦ ᐅᖃᐅᓯᓕᕆᓂᕐᒧᑦ ᒪᓕᒐᓕᐊᖑᔪᒪᔪᑦ. 
ᓯᕗᓪᓕᖅ ᐊᒡᒍᖅᓯᒪᓂᖓ ᐸᕐᓇᐅᒻᒥ ᓇᓗᓇᐃᖅᓯᕗᖅ ᐱᓕᕆᐊᒃᓴᓂᒃ, ᐱᓕᕆᐊᒃᓴᐅᔪᓂᒃ ᓯᕗᓪᓕᐅᑎᖁᔭᐅᔪᓂᒡᓗ 
ᐊᑐᓕᖅᑎᑦᑎᓂᕐᒧᑦ ᐊᔾᔨᒌᙱᑦᑐᑦ ᐃᓗᓕᖅᑕᖏᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᒥ; ᐊᒻᒪᓗ ᐱᖃᑖ ᐊᒡᒍᖅᓯᒪᓂᕐᒥᒃ 
ᐱᕕᖃᕈᑕᐅᒋᓪᓗᓂ ᐊᔾᔨᖓᓂᒃ ᓇᓗᓇᐃᖅᑕᐅᓯᒪᔪᒥᒃ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ. ᐱᖓᔪᖓᑦ 
ᐊᒻᒪᓗ ᑭᖑᓪᓕᖅᐹᖅ ᐊᒡᒍᖅᓯᒪᓂᖓ ᑕᑯᒃᓴᐅᑎᑦᑎᓪᓗᓂ ᐊᐅᓚᑦᑎᓂᕐᒨᖓᔪᓂᒃ ᓵᑕᐅᔪᓐᓇᕐᓂᕐᒧᓪᓗ 
ᑐᙵᕕᒃᓴᖃᖅᖢᓂ, ᐅᓂᒃᑲᐅᓯᖃᖅᖢᓂᓗ ᖃᓄᖅ ᐸᕐᓇᐅᑦ ᐊᑐᖅᑕᐅᔭᕆᐊᖃᓛᕐᒪᖔᑦ.  

ᐅᖃᐅᓯᕗᑦ ᒪᓕᒐᓕᐅᕐᕕᖕᒧᑦ ᑐᓐᓂᖅᑯᑕᐅᓚᐅᖅᑎᓪᓗᒍ, ᓇᓗᓇᐃᑦᑎᐊᖅᓯᒪᔪᑦ ᖃᓄᖅᑑᕈᑎᑦ ᐱᓕᕆᔾᔪᑎᒃᓴᑦ 
ᐸᕐᓇᐅᑎᑦ ᐱᕙᒌᔭᖅᑕᐅᓛᖅᐳᑦ, ᐋᖅᑭᒃᓯᒪᓗᑎᒃ ᑖᒃᑯᓄᖓ ᑐᕌᖓᔪᑦ ᑎᑭᑕᐅᓇᓱᒃᑐᑦ, ᐱᓕᕆᐊᒃᓴᑦ, ᓴᖅᑭᓯᒪᓕᖅᑐᑦ 
ᐊᒻᒪᓗ ᐱᕕᒃᓴᕆᑎᑕᐅᔪᑦ ᑐᑭᒧᐊᒃᑎᓐᓂᐊᕐᓗᒍ ᐱᓕᕆᐊᕆᔭᐅᕙᒃᑐᑦ ᐱᓕᕆᕝᕕᖕᓄᑦ ᓄᓇᕗᑦ ᒐᕙᒪᒃᑯᓐᓂ ᐊᒻᒪᓗ 
ᒐᕙᒪᒃᑯᑦ ᑐᑦᑕᕐᕕᖏᓐᓂᒃ ᐊᑐᓕᖅᑎᑦᑎᓂᐊᓕᕌᖓᑕ ᐅᖃᐅᓯᕐᓄᑦ ᑎᑭᑕᐅᓇᓱᒃᑐᓂᒃ, ᐊᒻᒪᓗ ᖃᐅᔨᓴᖃᑦᑕᕐᓗᒋᑦ 
ᐅᓂᒃᑳᓕᐊᕆᔭᐅᕙᒃᑐᑦ. 

ᐅᑯᐊ ᑎᑎᕋᖅᓯᒪᔪᑦ ᖃᐅᔨᒪᔾᔪᑕᐅᔪᓐᓇᕐᓂᐊᖅᐳᑦ ᓇᐃᓈᖅᓯᒪᓪᓗᑎᒃ ᑎᑎᕋᖅᓯᒪᔪᑦ ᖃᓄᐃᓕᐅᖅᐸᓪᓕᐊᓂᕆᔭᓄᑦ 
ᒥᒃᓴᐅᑉᐸᓪᓕᐊᓗᒋᓪᓗ ᐱᓕᕆᐊᒃᓴᕆᔭᐅᔪᑦ ᓈᓴᐅᓯᖅᓱᕐᓗᒋᓪᓗ ᑖᒃᑯᐊᒃ ᒪᕐᕉᒃ ᐱᖁᔮᒃ ᐃᒃᐱᒋᑦᑎᐊᕐᓗᒋᑦ 
ᑐᓴᐅᒪᖃᑎᒌᒍᑕᐅᖃᑦᑕᖅᓯᒪᔪᑦ ᐱᔨᑦᑎᕋᐅᑕᐅᖃᑦᑕᖅᓯᒪᔪᓪᓗ ᐃᓄᖕᓄᑦ. 

ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ 

  
ᐱᓕᕆᓲᑦ ᓄᓇᕗᒻᒥ ᐱᖓᓱᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᑐᖃᕐᓂᒃ: 
ᐃᓄᒃᑐᑦ, ᖃᓪᓗᓈᑐᑦ ᐊᒻᒪᓗ ᐅᐃᕖᑎᑐᑦ ᐱᓕᕆᓲᑦ ᐃᓄᒃᑐᑦ ᐅᖃᐅᓯᕐᒥᒃ ᑭᓯᒥ 

ᐊᑐᖅᑕᐅᓲᖅ “ᓄᓇᕗᒻᒥ ᐱᓕᕆᕝᕕᐅᔪᓂ”: 
• ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᑦ 
• ᒪᓕᒐᓕᐅᕐᕕᖕᒥ 
• ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂ ᐊᓯᖏᓐᓂᒡᓗ 

ᑭᒡᓕᓯᓂᐊᖅᑎᐅᕙᒃᑐᑦ 

ᐊᑐᖅᑕᐅᓲᖅ “ᓄᓇᕗᒻᒥ ᐱᓕᕆᕝᕕᐅᔪᓂ”: 
• ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᑦ 
• ᒪᓕᒐᓕᐅᕐᕕᖕᒥ 
• ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᓐᓂ ᐊᓯᖏᓐᓂᒡᓗ 

ᑭᒡᓕᓯᓂᐊᖅᑎᐅᕙᒃᑐᑦ 

ᐊᑐᖅᑕᐅᓲᖅ ᓄᓇᓕᖕᓂ ᒐᕙᒪᐅᔪᓂ “ᐊᑐᖅᑕᐅᔭᕆᐊᖃᒻᒪᕆᒃᑳᖓᑦ” 
ᒪᑯᓄᖓ “ᐊᑐᖁᔭᐅᔪᓄᑦ” ᑐᓴᐅᒪᔪᓕᕆᔾᔪᑎᓄᑦ ᐊᒻᒪᓗ ᐱᔨᑦᑎᕋᐅᑎᓄᑦ 
ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᖅᑕᒃᑯᑦ 

ᐊᑐᖅᑕᐅᓲᖅ ᓄᓇᓕᖕᓂ ᒐᕙᒪᒋᔭᐅᔪᓂ ᐊᓯᖏᓐᓂᒃ 
ᑐᒃᓯᕋᖅᓯᒪᒐᓗᐊᖅᐸᑕᓘᓐᓃᑦ 

ᒐᕙᒪᒃᑯᑦ ᓯᓚᑖᓃᑦᑐᑦ ᑎᒥᒋᔭᓄᑦ ᐊᑐᖅᑕᐅᓪᓚᕆᙱᑦᑐᖅ 
ᐊᑐᖅᑕᐅᓲᖅ ᒐᕙᒪᒃᑯᑦ ᓯᓚᑖᓃᑦᑐᓄᑦ ᑎᒥᐅᔪᓄᑦ (ᐃᓚᒋᔭᐅᓪᓗᑎᒃ 
ᓇᖕᒥᓂᖃᖅᑏᑦ ᐊᒻᒪᓗ ᐊᓯᓗᒃᑖᖏᑦ ᐊᐅᓚᑕᐅᑦᑎᐊᖅᑐᑦ ᑎᒥᐅᔪᑦ 
ᐱᔨᑦᑎᕋᖅᑎᐅᖃᑕᐅᔪᑦ ᑐᑭᓯᒋᐊᕐᕕᐅᓲᓪᓘᓐᓃᑦ ᐃᓄᖕᓄᑦ ᓄᓇᕗᒻᒥ) 

ᐊᑑᑎᖃᙱᑦᑐᖅ ᑲᓇᑕᒥ ᐱᓕᕆᕝᕕᐅᔪᓂ, ᑐᑦᑕᕐᕕᖕᓂ ᐅᕝᕙᓘᓐᓃᑦ 
ᐱᓕᕆᕝᕕᒡᔪᐊᓂ 

ᐊᑐᖅᑕᐅᓲᖅ ᑲᓇᑕᒥ ᐱᓕᕆᕝᕕᐅᔪᓂ, ᑐᑦᑕᕐᕕᖕᓂ ᐅᕝᕙᓘᓐᓃᑦ 
ᐱᓕᕆᕝᕕᒡᔪᐊᓂ 

 
ᒪᓕᒋᐊᓖᑦ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐱᕕᖃᕈᑕᐅᓪᓗᓂ ᐃᓄᒃᑐᑦ ᐅᖃᐅᓯᑐᖃᕆᔭᐅᓗᓂ 
ᐃᓕᓐᓂᐊᖅᑐᓄᑦ, ᐃᓕᓐᓂᐊᕆᐅᖅᓴᔪᓄᑦ, ᐊᒻᒪᓗ ᐃᓐᓇᕐᓄᑦ ᐅᖃᐅᓯᓕᕆᓂᕐᒧᑦ ᐃᓕᓐᓂᐊᖅᑐᓄᑦ, ᐊᒻᒪᓗ ᐃᓄᒃᑐᑦ 
ᐅᖃᐅᓯᑐᖃᕆᔭᐅᓗᓂ ᓴᓇᕝᕕᖕᓂ ᐊᑐᖅᑕᐅᑐᐃᓐᓇᕐᓗᓂ ᓄᓇᕗᒻᒥ ᐱᓕᕆᕝᕕᒡᔪᐊᓂ ᐅᕝᕙᓘᓐᓃᑦ ᓄᓇᕗᑦ ᒐᕙᒪᒃᑯᑦ 
ᑖᒃᑯᐊᑐᐊᖅ ᓇᓗᓇᐃᖅᑕᐅᓯᒪᓐᓂᖅᐸᑕ.  

ᑖᒃᑯᐊᒃ ᐱᖁᔭᙳᖅᑎᑕᐅᔪᑦ ᐋᖅᑭᒍᑕᐅᓪᓗᑎᒃ ᐱᔭᒃᓴᖃᓗᐊᒃᑲᓐᓂᖅᑎᑕᐅᓕᖅᖢᑎᒃ ᐊᔾᔨᒌᙱᑦᑐᓂᒃ 
ᐱᓕᕆᐊᖑᓇᔭᖅᑐᓂᒃ ᐊᑐᓕᖅᑎᑦᑎᓂᕐᒧᑦ, ᐱᕙᓪᓕᐊᑎᑦᑎᓂᕐᒧᑦ, ᐊᒻᒪᓗ ᒪᓕᒋᐊᓕᖕᓂᒃ ᐊᑐᓕᖅᑎᑦᑎᓂᖅ 
ᐊᔾᔨᒌᙱᑦᑐᓄᑦ ᑎᒥᐅᔪᓄᑦ: 

• ᐅᖃᐅᓯᓕᕆᓂᕐᒧᑦ ᒥᓂᔅᑕ ᐱᓕᕆᐊᒃᓴᖃᖅᐳᖅ ᐊᐅᓚᑦᑎᔨᐅᓂᕐᒥᓂᒃ ᐊᑐᓕᖅᑎᑕᐅᕙᓪᓕᐊᔪᓂᒃ, 
ᐊᐅᓚᑕᐅᓂᖓᓂᒃ, ᖃᐅᔨᓴᕈᑎᓂᒃ ᒪᓕᒐᓕᐊᕆᔭᐅᕙᓪᓕᐊᔪᓂᒃ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ ᐊᒻᒪᓗ 
ᒐᕙᒪᒃᑯᑦ ᑐᑦᑕᕐᕕᖏᓐᓄᑦ. ᒥᓂᔅᑕ ᑎᓕᔭᐅᓯᒪᒋᕗᖅ ᑭᒡᒐᖅᑐᐃᔨᐅᖁᔭᐅᓪᓗᓂ ᓇᓕᒧᒌᒃᑎᑕᐅᔪᒧᑦ 
ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓄᑦ ᓄᓇᕗᒻᒥ, ᓴᖅᑭᑦᑎᓗᑎᒡᓗ ᐊᑐᐊᒐᕐᓂᒃ ᐅᕝᕙᓘᓐᓃᑦ ᐱᓕᕆᐊᓂᒃ 
ᐃᑲᔪᖅᓱᐃᔾᔪᑎᒃᓴᓂᒃ ᓴᖅᑭᑎᑕᐅᕙᓪᓕᐊᓂᖓᓄᑦ ᐃᓄᒃᑐᑦ ᐊᑐᖅᑕᐅᔭᕆᐊᖃᕌᖓᑦ.  

• ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ ᐃᓛᒃᑰᖅᖢᑎᒃ ᑎᒥᐅᕗᑦ ᐅᖃᐅᓯᓕᕆᔨᒻᒪᕆᐅᓪᓗᑎᒃ 
ᐱᓕᕆᐊᒃᓴᖃᖅᑎᑕᐅᓪᓗᑎᒃ ᐱᕙᓪᓕᐊᑎᑦᑎᓂᕐᒥᒃ ᐊᒻᒪᓗ ᐊᔾᔨᒌᓕᖅᑎᑦᑎᓇᓱᖕᓂᕐᒥᒃ ᑕᐃᒎᓯᕐᓂᒃ ᐊᒻᒪᓗ 
ᑎᑎᕋᐅᓯᕐᓂᒃ ᒫᓐᓇᓕᓴᕐᓄᑦ ᐊᑐᖅᑕᐅᕙᓪᓕᐊᔪᓄᑦ ᐃᓄᒃᑐᑦ ᒐᕙᒪᒃᑯᓐᓂ ᐊᒻᒪᓗ ᓇᖕᒥᓂᖃᕐᕕᐅᔪᓂᒃ.  

• ᐅᖃᐅᓯᕐᓄᑦ ᑭᒡᒐᖅᑐᐃᔨᐅᑉ ᑎᑎᕋᕐᕕᖓ ᐱᓕᕆᐊᒃᓴᖃᕐᔪᐊᕐᓂᖅᓴᐅᓕᖅᑐᑦ ᖃᐅᔨᓴᖅᐸᒃᖢᑎᒃ 
ᐃᓱᒫᓘᑎᒋᔭᐅᔪᓂᒃ ᐅᖃᐅᓯᓕᕆᔾᔪᑎᒃᑯᑦ ᐱᔨᑦᑎᕋᐅᑕᐅᕙᒃᑐᓂᒃ ᑕᒪᐃᓐᓂᒃ ᐃᓄᓕᒫᓅᖓᔪᓂᒃ ᐊᒻᒪᓗ 
ᒐᕙᒪᒃᑯᑦ ᓯᓚᑖᓃᑦᑐᓄᑦ, ᐃᑲᔪᕐᓗᑎᒃ ᕿᓂᖅᑕᒥᒃ ᓇᓂᓯᓴᕋᐃᓐᓇᖅᑐᓂᒃ ᐊᒻᒪᓗ, ᑕᐃᒪᐃᑦᑕᕆᐊᖃᕌᖓᑦ, 
ᕿᓂᕈᓐᓇᖁᓪᓗᒋᑦ ᐋᖅᑭᒋᐊᕈᑕᐅᖃᑦᑕᖅᑐᓂᒃ ᐱᕐᔪᐊᓂᒃ ᐊᑐᕐᓂᕐᓘᑕᐅᔪᓄᑦ ᐱᖁᔭᕐᓂᒃ ᓄᓇᕗᑦ 
ᐃᖅᑲᖅᑐᐃᕕᒃᑎᒍᑦ. 

ᐊᒡᒍᖅᓯᒪᓂᖓ 1:  
ᓄᑖᖅ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ 

ᐱᒋᐊᕈᑎᖓ 
1999-ᒥ ᓄᓇᕗᑖᖅᑎᓪᓗᒋᑦ, ᐊᑐᓕᓚᐅᖅᓯᒪᕗᑦ ᓄᓇᑦᑎᐊᑉ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖓᓐᓂᒃ. ᐱᖁᔭᖅ 
ᓴᖅᑭᑦᑎᓚᐅᖅᓯᒪᕗᖅ ᓇᓕᒧᒌᒃᑎᑦᑎᔪᒥᒃ ᖃᓪᓗᓈᑐᑦ ᐅᐃᕖᑎᑐᓪᓗ, ᐃᓕᓴᖅᓯᓪᓗᑎᒡᓗ  
ᐱᔪᓐᓇᐅᑎᖃᙱᓐᓂᖅᓴᐅᔪᓂᒃ 7-ᖑᔪᓂᒃ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ, ᐅᖃᐅᓯᖅ ᐃᓄᒃᑑᖅᑐᖅ ᐃᓚᒋᔭᐅᓪᓗᓂ1.  
ᑕᒪᓐᓇ ᑕᑯᒃᓴᐅᑎᑦᑎᓚᐅᙱᓚᖅ ᓄᓇᕗᑖᓵᕐᒥ ᐱᓂᐊᕐᓂᐅᔪᒥᒃ, ᐃᓄᒐᓴᐃᑦ ᖃᓪᓗᓈᑐᑦ ᐅᐃᕖᑎᑐᓪᓗ 
ᐅᖃᐅᓯᕐᖓᐅᑎᖃᙱᑦᑐᐃᓐᓇᐅᓪᓗᑎᑦ, ᑭᓯᐊᓂ ᐊᑕᐅᓯᑐᐊᕐᒥᒃ ᓄᓇᖃᖅᑳᖅᓯᒪᔪᑦ ᐅᖃᐅᓯᕐᖓᐅᑎᒥᖕᓂᒃ 
ᐅᖃᐅᓯᖃᖅᖢᑎᒃ.  

ᔫᓂ 4, 2008-ᒥ, ᓄᓇᕗᒻᒥ ᓄᑖᖑᓪᓗᓂ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅ ᓄᓇᕗᑦ ᒪᓕᒐᓕᐅᕐᕕᖕᒥ 
ᐊᖏᖅᑕᐅᓚᐅᖅᓯᒪᕗᖅ ᐊᒻᒪᓗ ᑲᓇᑕᒥ ᒪᓕᒐᓕᐅᕐᕕᖕᒥ ᐊᖏᖅᑕᐅᓪᓗᓂ ᔫᓂ 11, 2009-ᒥ. ᐱᖁᔭᖅᑖᓵᖅ 
ᐃᓕᓴᖅᓯᐅᒪᖕᒪᑦ ᐃᓄᐃᑦ ᐅᖃᐅᓯᖓᓐᓂᒃ (ᐃᓄᒃᑐᑦ”), ᖃᓪᓗᓈᑐᑦ ᐊᒻᒪᓗ ᐅᐃᕖᑎᑐᑦ ᓄᓇᕗᒻᒥ ᐃᓕᓴᕆᔭᐅᓯᒪᔪᑦ 
ᐅᖃᐅᓯᑐᖃᐅᓂᖏᓐᓂᒃ. ᐱᖁᔭᖅᑖᓵᖅ ᑲᔪᓯᔾᔪᑕᐅᓂᐊᖅᐳᖅ ᐱᐅᓯᒋᐊᕈᑕᐅᓗᓂᓗ ᐱᔪᓐᓇᐅᑎᒋᔭᐅᔪᓕᒫᓂᒃ ᐊᒻᒪᓗ 
ᐱᔪᓐᓇᐅᑎᒋᔭᐅᔪᓂᒃ ᖃᓪᓗᓈᑐᑦ ᐅᐃᕖᑎᑐᓪᓗ ᐅᖃᓪᓚᒃᑎᓄᑦ, ᐃᓄᒃᑐᑦ ᐅᖃᐅᓯᖓᑦ ᖃᓄᐃᓕᖓᓂᖓ 
ᓇᓕᒧᒌᓕᖅᑎᑕᐅᓇᓱᒡᓗᓂ.  

ᐱᖁᔭᖅᑖᓵᖅ ᐃᓕᓴᖅᓯᓯᒪᖕᒪᑦ ᐃᓄᒃᑐᑦ ᐅᖃᐅᓯᑐᖃᕐᒥᒃ ᓂᕈᐊᕆᔭᐅᓂᖓᓂᒡᓗ ᐅᖃᐅᓯᑐᖃᕐᓂᒃ ᓄᓇᕗᒻᒥᐅᒐᓴᖕᓄᑦ, 
ᐃᓄᖕᓂᓪᓗ ᐱᕕᖃᕈᑕᐅᓪᓗᓂ ᓄᓇᕗᒻᒥ ᑐᑭᓯᓇᑦᑎᐊᖅᑐᒥᒃ ᐅᖃᖅᓯᒪᖕᒪᑦ ᐱᔪᓐᓇᐅᑎᑐᖃᕐᓂᒃ ᐃᓄᒃᑐᑦ 
ᐅᖃᓪᓚᒍᓐᓇᕐᓗᑎᒃ ᖃᓄᓗᒃᑖᖅ ᓇᓕᒧᒌᒃᑎᑕᐅᓗᓂ ᒪᕐᕉᖕᓄᒃ ᐅᖃᐅᓯᑐᖃᒃᑲᓐᓃᖕᓄᒃ. ᐊᖏᕈᑕᐅᓯᒪᖕᒪᓪᓗ ᐱᐅᔪᑦ 
ᐱᓕᕆᐊᖑᔭᕆᐊᖃᕐᓂᖏᓐᓂᒃ ᓴᐳᑎᓯᒪᓂᐊᕐᓗᒍ ᐅᔾᔨᕆᔭᐅᓕᖅᑎᓐᓂᐊᕐᓗᒍᓗ ᐃᓄᐃᑦ ᐃᓕᖅᑯᓯᖓᑦ ᑕᑯᒃᓴᐅᓂᐅᔪᒧᑦ. 
ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ ᑕᑯᒃᓴᐅᑎᑦᑎᖕᒪᑦ ᐅᔾᔨᕐᓇᖅᑐᒥᒃ ᐊᓯᔾᔨᖅᓯᒪᓕᖅᑐᖅ ᑭᖑᓪᓕᕐᒥ ᐅᖃᐅᓯᓕᕆᓂᕐᒧᑦ 
ᒪᓕᒐᓕᐊᖑᓯᒪᔪᓂᒃ ᓄᓇᕗᒻᒥ ᐊᒻᒪᓗ ᖃᐅᔨᒪᔭᐅᙱᒻᒪᕆᐊᓗᒃᖢᓂ ᑲᓇᑕᒥ.  

ᓄᓇᕗᒻᒥ ᒪᕐᕉᒃᑲᓐᓃᖕᓂᒃ ᐃᓕᓴᕆᔭᐅᓯᒪᔫᖕᓂᒃ ᐅᖃᐅᓯᑐᖃᒃᑲᓐᓂᖃᖅᑐᖅ, ᐃᑲᔪᖃᑦᑕᐅᑎᑦᑎᐊᖅᑐᑦ 
ᐃᑲᔪᐃᓐᓇᖅᖢᑎᒡᓗ ᐃᓅᖃᑎᒌᓄᑦ, ᒪᑭᒪᐅᑎᓄᑦ ᐊᒻᒪᓗ ᐃᓕᖅᑯᓯᕐᒧᑦ ᐱᕙᓪᓕᐊᓂᐅᔪᒧᑦ ᓄᓇᕗᒻᒥ. ᖃᓪᓗᓈᑐᑦ 
ᐅᖃᓪᓚᐅᓯᖅ ᐊᑐᖅᑕᐅᕐᔪᐊᕐᒪᑦ ᑐᓴᐅᒪᔪᓕᕆᔾᔪᑎᓄᑦ, ᓇᖕᒥᓂᖃᕐᕕᐅᔪᓄᑦ, ᐃᓕᓐᓂᐊᕐᓂᓕᕆᓂᕐᒥ ᐊᒻᒪᓗ ᖃᐅᑕᒫᑦ 
ᐃᓅᓯᕐᒥ. ᐅᐃᕖᑦ ᐆᒻᒪᕆᑦᑎᐊᕐᒪᑕᓕ ᓄᓇᖅᑲᑎᒌᑦ; ᑭᓯᐊᓂ ᐅᖃᐅᓯᖃᖃᑎᒌᑦ ᐊᒻᒪᓗ ᐃᓕᖅᑯᓯᖃᑎᒌᑦ 
ᐃᓄᐃᓴᓛᖑᓪᓗᑎᒃ ᐅᖓᓯᒃᓴᖅᖢᑎᒡᓗ ᐱᓕᕆᐊᓂᒃ ᐊᑐᐃᓐᓇᐅᔪᓂᒡᓗ ᒪᓂᒪᔪᓂᒃ ᓇᓂᓗᒃᑖᖅ, ᐊᔾᔨᒋᔭᐅᙱᑦᑐᓂᒃ 
ᐃᓱᒫᓘᑎᖃᓲᑦ ᓴᐳᔾᔨᓯᒪᓂᕐᒥᒃ ᐊᒻᒪᓗ ᑲᔪᓯᑎᑦᑎᓂᕐᒥᒃ ᓄᓇᓕᖏᑦᑕ ᐆᒻᒪᕆᖕᓂᖓᓂᒃ ᑲᓇᑕᒥ ᐅᑭᐅᖅᑕᖅᑐᒥ.  

ᑖᓐᓇ ᐊᒡᒍᖅᓯᒪᓂᖓ ᐸᕐᓇᐅᑎᒥ ᓇᓗᓇᐃᖅᓯᔾᔪᑕᐅᖕᒪᑦ ᐊᑐᓕᖅᑎᑕᐅᔾᔪᑎᒃᓴᓄᑦ ᐱᓕᕆᔾᔪᑎᒃᓴᓂᒃ ᓄᓇᕗᑦ ᒐᕙᒪᒃᑯᑦ 
ᐱᓕᕆᕝᕕᖕᓂᒃ ᐊᒻᒪᓗ ᒐᕙᒪᒃᑯᓐᓄᑦ ᑐᑦᑕᕐᕕᐅᔪᑦ ᐃᖅᑲᓇᐃᔭᖃᑦᑕᕐᓂᐊᖅᑐᑦ ᐃᒪᐃᓕᐅᕐᓗᑎᒃ:  

• ᓴᖅᑭᑦᑎᓗᑎᒃ ᑐᑭᓯᓇᑦᑎᐊᖅᑐᓂᒃ ᐱᔾᔪᓯᕐᓂᒃ ᑐᓴᐅᒪᖃᑎᒌᒍᑎᓂᒃ ᐊᒻᒪᓗ ᐊᑐᐃᓐᓇᐅᑎᑦᑎᓂᖅ ᒐᕙᒪᒃᑯᓐᓄᑦ 
ᐱᔨᑦᑎᕋᐅᑎᑦ ᑕᒪᐃᓐᓂᒃ ᐱᖓᓱᓂᒃ ᐃᓕᓴᕆᔭᐅᓯᒪᔪᑦ ᐅᖃᐅᓯᑐᖃᕐᓂᒃ — ᐃᓄᒃᑐᑦ ᖃᓪᓗᓈᑐᑦ ᐅᐃᕖᑎᑐᓪᓗ;  

• ᓴᐳᑎᓗᒍ ᐅᔾᔨᕐᓇᖅᓯᑎᓪᓗᒍᓗ ᐅᐃᕖᑦ ᐅᖃᐅᓯᖓᑕ ᐆᒻᒪᕆᖕᓂᖓ ᐅᐃᕖᓄᑦ, ᒪᓕᒡᓗᓂ ᐱᓕᕆᐊᒃᓴᕆᔭᐅᔪᓂᒃ 
ᓄᓇᕗᒻᒥ ᑲᓇᑕᒥᓗ ᐊᑐᐊᒐᓄᓪᓗ ᐊᖏᕈᑕᐅᓯᒪᔪᑦ ᒪᓕᒡᓗᒋᑦ; ᐊᒻᒪᓗ  

• ᐱᓕᕆᔾᔪᑎᒃᓴᓕᐅᕐᓗᒋᑦ ᐱᓕᕆᐊᖑᖃᑦᑕᕐᓂᐊᖅᑐᑦ ᓄᓇᕗᒻᒥ ᐱᓕᕆᕝᕕᒡᔪᐊᓂ ᓇᓗᓇᐃᖅᑕᐅᖁᓪᓗᒋᑦ 
ᐃᓄᐃᓪᓗ ᐅᐃᕖᓪᓗ ᓄᓇᓖᑦ ᓄᓇᕗᒻᒥ ᑕᒪᕐᒥᒃ ᐱᔾᔪᑎᖃᑦᑎᐊᕐᓗᑎᒃ ᓴᐳᔾᔨᓯᒪᕙᒡᓗᑎᒃ 
ᓴᙱᒃᑎᒋᐊᖅᑎᓪᓗᒍᓗ ᐃᓕᖅᑯᓯᕆᔭᖓᑦ, ᑭᒃᑯᓕᒫᑦ ᐃᓅᓯᖏᓐᓂᒃ ᐊᒻᒪᓗ ᐱᐅᓯᑐᖃᕐᓂᒃ ᓯᕗᓂᒃᓴᑦᑎᓐᓂ 
ᐊᑐᖅᑕᐅᓛᖅᑐᓂᒃ.  

                                                        
1 ᓄᓇᑦᑎᐊᒥ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖅ (1988), ᐃᓄᒃᑎᑑᖅᓯᒪᔪᑦ ᐃᓚᓕᐅᔾᔨᓯᒪᕗᑦ ᐃᓄᐃᓐᓇᖅᑐᑦ ᑎᑎᕋᖅᓯᒪᔪᓂᒃ.   

ᓄᓇᕗᒻᒥ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 
ᐱᖁᔭᖅᑖᓵᖅ ᐃᓕᓴᖅᓯᓯᒪᖕᒪᑦ ᐃᓄᐃᑦ ᐅᖃᐅᓯᖓᓐᓂᒃ (“ᐃᓄᒃᑐᑦ”), ᖃᓪᓗᓈᑐᑦ ᐊᒻᒪᓗ ᐅᐃᕖᑎᑐᑦ ᓄᓇᕗᒻᒥ 
ᐃᓕᓴᕆᔭᐅᓯᒪᓪᓗᑎᒃ ᐅᖃᐅᓯᑐᖃᐅᓪᓗᑎᒃ. ᓇᓕᒧᒌᒃᑐᑦ ᖃᓄᐃᓕᐅᕐᕕᐅᔪᓐᓇᖅᑐᑦ, ᐱᔪᓐᓇᐅᑎᓪᓗ ᐊᒻᒪᓗ 
ᐱᔪᓐᓇᕐᓂᖃᕐᕕᐅᔪᑦ ᐊᑑᑎᒋᔪᓐᓇᖅᑕᖏᑦ ᓄᓇᕗᒻᒥ ᐱᓕᕆᕝᕕᒡᔪᐊᓂᒃ, ᐊᑐᕐᕕᒋᔪᓐᓇᖅᑕᓕᒫᖓ ᐊᑐᖅᑕᐅᓗᓂ 
ᐋᖅᑭᒃᑕᐅᓯᒪᔪᖅ ᐱᖁᔭᕐᒥ ᐊᒻᒪᓗ ᒪᓕᒋᐊᓕᖕᓂᒃ. 

ᐱᓇᔫᑎᒋᔭᖓᑦ ᐃᓄᐃᓐᓇᖅᑐᑦ, ᐊᑐᓕᖅᑎᑕᐅᓂᖓ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᒥ ᓴᖅᑭᑦᑎᔭᕆᐊᖃᕐᒪᑕ 
ᐅᖃᐅᓯᕐᒧᑦ ᓴᖅᑭᑎᑦᑎᒃᑲᓐᓂᕋᓱᖕᓂᕐᒧᑦ ᐱᐅᓯᒋᐊᖅᑎᓪᓗᒍᓗ ᐊᑐᐃᓐᓇᐅᔪᖅ ᒐᕙᒪᒃᑯᑦ ᐱᓕᕆᐊᖏᓐᓄᑦ 
ᐱᔨᑦᑎᕋᐅᑎᖏᓐᓄᓪᓗ ᐱᓗᐊᖅᑐᒥ ᖁᕐᓗᖅᑑᒥ, ᐃᖃᓗᒃᑑᑦᑎᐊᒥ, ᕿᖓᐅᒻᒥ ᐅᒥᖕᒪᖅᑑᕐᒥᓗ.  

ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᓄᓇᕗᒻᒥ 

2006-ᖑᑎᓪᓗᒍ, ᓄᓇᕗᒻᒥ 29,3252-ᓂᒃ ᐃᓄᒋᐊᒃᑎᒋᓚᐅᖅᓯᒪᕗᖅ  ᓄᓇᓕᖕᓂ 25-ᖑᔪᓂ. ᓄᓇᕗᓕᒫᖅ 1.994M 
km2 -ᓂᒃ ᓄᓇᖓ ᐊᖏᓂᖃᖅᖢᓂ ᐱᖓᓱᓂᒡᓗ ᐊᔾᔨᒌᙱᑦᑐᓂᒃ ᖃᐅᔨᓴᐅᑎᖃᕐᕕᐅᓪᓗᓂ. 
ᐊᖅᑯᓯᐅᖅᓯᒪᙱᑦᑎᐊᖅᑐᖅ ᓄᓇᕗᒧᐊᖓᔪᒥᒃ ᓄᓇᕗᓕᒫᒥ ᓄᓇᓕᖏᓐᓄᐊᖓᔪᓂᒃ. ᐱᖁᑎᒐᓴᐃᑦ ᐃᓄᐃᓪᓗ 
ᖃᖓᑕᓲᒃᑯᐃᓐᓈᕆᐊᖃᖅᐸᒃᑐᑦ ᐅᕝᕙᓘᓐᓃᑦ ᐊᐅᔭᐅᓚᐅᑳᕐᔪᖕᓂᖓᓂ ᐅᒥᐊᕐᔪᐊᒃᑰᓲᖑᓪᓗᑎᒃ. ᑕᒪᓐᓇ 
ᐃᓚᓕᐅᑎᕐᔪᐊᖅᓯᒪᔪᖅ ᓄᓇᕗᒻᒥ ᐊᑭᑐᔫᑎᓄᑦ ᐃᓅᓇᓱᐊᕈᑎᓄᑦ.  

ᒪᓕᒃᑕᐅᓪᓗᓂ 2006-ᒥ ᑭᒡᓕᓯᓂᐊᕈᑕᐅᓚᐅᖅᓯᒪᔪᑦ, ᐃᓅᓂᖏᑦ 84ᐳᓴᖏᓐᓃᓚᐅᖅᓯᒪᕗᑦ ᓄᓇᕗᒻᒥ 
ᐃᓄᒋᐊᒃᑎᒋᓪᓗᑎᒃ 24,635-ᓂᒃ ᓄᓇᖅᑲᑎᒌᓪᓗ ᑭᒡᒐᖅᑐᐃᔪᑦ ᐅᓄᖅᑐᒻᒪᕆᐊᓘᓪᓗᑎᒃ ᓄᓇᓕᖕᒥᐅᑕᐅᖃᑕᐅᔪᑦ. 280-
ᐸᓗᖏᑦ ᐃᓄᐃᑦ ᓄᓇᖃᖅᑳᖅᓯᒪᔫᖃᑕᐅᓂᕋᖅᖢᑎᒃᒃ ᐊᒻᒪᓗ 4,410 ᖃᓪᓗᓈᖑᓂᕋᖅᖢᑎᒃ. 

ᓄᓇᕗᑦ ᒐᕙᒪᒃᑯᑦ, ᒪᓕᒡᓗᒍ ᐃᓚᖓ 23 ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒥ ᐃᓄᐃᑦ ᐃᓄᒋᐊᖕᓂᖏᓐᓂᒃ 
ᒪᓕᒡᓗᑎᒃ ᐃᖅᑲᓇᐃᔭᖅᑎᖏᑦ ᐋᖅᑭᒃᓯᒪᔭᕆᐊᖃᕐᓂᖏᓐᓂᒃ. ᔫᓂ 2011-ᖑᑎᓪᓗᒍ, ᐃᓄᐃᑦ ᐃᖅᑲᓇᐃᔭᖅᑐᑦ 
ᐱᔨᑦᑎᕋᕐᕕᐅᕙᒃᑐᓂ 51 ᐳᓴᖓᓐᓃᓚᐅᖅᐳᑦ (c.f., 2012-2015 ᓄᓇᕗᑦ ᒐᕙᒪᒃᑯᑦ ᐱᓕᕆᔾᔪᑎᒃᓴᓄᑦ ᐸᕐᓇᐅᑎᒥ) 

ᐱᔾᔪᑎᒋᓪᓗᒋᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐊᑐᖅᑕᐅᓂᖏᑦ, 71 ᐳᓴᐸᓗᖏᑦ ᓄᓇᕗᒻᒥ ᐃᓅᖃᑎᒌᓂᒃ 
ᐅᖃᓚᐅᖅᓯᒪᓪᓗᑎᒃ ᐃᓄᒃᑐᑦ ᐅᖃᐅᓯᕐᖓᐅᑎᖃᕐᓂᕋᖅᖢᑎᒃ 2006-ᒥ, 55ᐳᓴᖓᓐᓃᑦᑐᑦ ᓇᓗᓇᐃᖅᓯᓚᐅᖅᖢᑎᒃ 
ᐅᖃᐅᓯᑐᖃᕆᓪᓚᑦᑖᕐᓂᖓᓂᒃ ᐊᐃᓯᒪᓪᓗᑎᒃ ᐊᒻᒪᓗ 79ᐳᓴᖓᓐᓃᓚᐅᖅᖢᑎᒃ ᐅᖃᓪᓚᓕᕌᖓᑕ ᐅᖃᓪᓚᓲᖑᓂᕋᖅᖢᑎᒃ 
ᐃᓄᒃᑐᐃᓐᓇᖅ.  

28-ᐳᓴᐸᓗᖏᑦ ᐅᖃᓚᐅᖅᓯᒪᓪᓗᑎᒃ ᖃᓪᓗᓈᑐᑦ ᐅᖃᐅᓯᕐᖓᐅᑎᖃᕐᓂᕋᖅᖢᑎᒃ, 45-ᐳᓴᖓᓐᓃᑦᑐᑦ ᐅᖃᓚᐅᖅᖢᑎᒃ 
ᐊᐃᓯᒪᓪᓗᑎᒃ ᖃᓪᓗᓇᐅᔭᐃᓐᓇᐅᔭᖅᑐᒡᒎᖅ. 88-ᐳᓴᐸᓗᖏᑦ ᓄᓇᕗᒻᒥ ᐃᓄᖏᑦ ᐅᖃᓚᐅᖅᓯᒪᓪᓗᑎᒃ 
ᖃᓪᓗᓇᐅᔭᕈᓐᓇᕐᓂᕋᖅᖢᑎᒃ.  

ᓈᓴᖅᑕᐅᓪᓗᑎᒃ ᑎᑎᕋᖅᑕᐅᕙᓪᓕᐊᔪᑦ ᓇᓗᓇᐃᖅᓯᓚᐅᖅᐳᑦ 1.4-ᐳᓴᖏᑦ ᓄᓇᕗᒻᒥ ᐃᓅᖃᑎᒌᓂᒃ ᐅᖃᓚᐅᖅᓯᒪᓪᓗᑎᒃ 
ᐅᐃᕖᑎᑐᑦ ᐅᖃᐅᓯᕐᖓᐅᑎᖃᕐᓂᕋᖅᖢᑎᒃ, 0.7-ᐳᓴᖏᓐᓃᑦᑐᑦ ᐅᖃᓪᓚᒐᔪᖕᓂᕋᖅᖢᑎᒃ ᐊᐃᓯᒪᓪᓗᑎᒃ, ᐊᒻᒪᓗ 4-
ᐳᓴᖏᓐᓃᑦᑐᑦ ᐅᖃᓪᓚᒍᓐᓇᓚᐅᖅᖢᑎᒃ ᑕᒪᐃᓐᓂᒃ ᖃᓪᓗᓈᑐᑦ ᐅᐃᕖᑎᑐᓪᓗ. ᐅᐃᕖᑎᑐᑦ ᐅᖃᐅᓯᓖᑦ ᑕᒪᕐᒥᑲᓵᓗᒃ 
ᓄᓇᖃᖅᖢᑎᒃ ᐃᖃᓗᖕᓂ. 

ᑖᒃᑯᐊ ᓄᓇᙳᐊᑦ, ᒪᑭᒪᔾᔪᑎᑦ ᐊᒻᒪᓗ ᓇᒧᙵᖅᐸᓪᓕᐊᓂᕆᔭᐅᔪᑦ ᐊᒃᑐᐃᓲᖑᕗᑦ ᐅᔾᔨᕐᓇᒻᒪᕆᒃᑐᐊᓗᖕᒥᒃ 
ᐱᕙᓪᓕᐊᓂᐅᔪᓂᒃ ᐱᓕᕆᔾᔪᓯᐅᔪᓂᒡᓗ ᒐᕙᒪᒃᑯᑦ ᐱᓕᕆᐊᖏᓐᓂᒃ ᐱᔨᑦᑎᕋᐅᑎᖏᓐᓂᒡᓗ ᓄᓇᕗᒻᒥ. 

 

                                                        
2 ᐱᒋᐊᖅᖢᒍ ᔪᓚᐃ 2011, ᑲᑎᖦᖢᒋᑦ ᐃᓄᒋᐊᒃᑎᒋᓚᐅᖅᓯᒪᕗᑦ ᓄᓇᕗᒻᒥ 33,320-ᓂ. ᑕᐃᒪᙵᑦ ᐅᖃᐅᓯᕐᒧᑦ ᖃᐅᔨᓴᖅᑕᐅᓯᒪᔪᑦ 2011-ᒥ ᓱᓕ 
ᓴᖅᑭᑕᐅᓚᐅᙱᓐᓂᖏᓐᓄᑦ, 2006-ᒥ ᖃᐅᔨᓴᖅᑕᐅᓂᑯᑦ ᐊᑐᖅᑕᐅᓂᐊᖅᐳᑦ ᓱᓕ ᒥᒃᓴᐅᑦᑎᓂᐊᓕᕌᖓᑕ.  

ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᔪᓐᓇᐅᑎᖏᑦ 
ᐱᖁᔭᖅᑖᓵᖅ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᕐᒥ ᓴᖅᑭᑦᑎᖕᒪᑦ ᐱᔪᓐᓇᕐᓂᖃᖅᑎᑕᐅᓪᓗᑎᒃ ᐊᑐᕈᓐᓇᕐᓂᕐᒥᒃ 
ᐃᓕᓴᕆᔭᐅᓯᒪᔪᒥᒃ ᐅᖃᐅᓯᕐᒥᒃ ᒪᓕᒐᓕᐅᕐᕕᖕᒥ ᐃᖅᑲᖅᑐᐃᕕᖕᒥᓗ ᐱᓕᕆᓂᐊᓕᕌᖓᑕ.  

ᐱᖁᔭᖅ ᐱᔪᓐᓇᖅᑎᑦᑎᖕᒪᑦ ᐃᓅᖃᑎᒌᓂᒃ ᐅᖃᓪᓚᒍᓐᓇᖅᑎᑦᑎᓪᓗᓂ ᐊᒻᒪᓗ ᒪᓂᒪᔪᓂᒃ ᐱᔨᑦᑎᕋᕈᓐᓇᖅᑎᑦᑎᓪᓗᓂ 
ᐊᖓᔪᖅᑳᖃᕐᕕᒻᒪᕆᐅᔪᒥ ᐅᕝᕙᓘᓐᓃᑦ ᐱᓕᕆᕝᕕᓪᓗᐊᑕᕐᒥ ᑎᑎᕋᕐᕕᖕᒥ ᓄᓇᕗᒻᒥ ᐱᓕᕆᕝᕕᒡᔪᐊᕐᒥ 
ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᖅᑕᖃᕐᓗᓂ ᓂᕈᐊᕆᔭᐅᔪᒥᒃ. ᐃᓚᖏᑦ ᑭᑭᑕᐅᓯᒪᓪᓗᑎᒃ, ᓄᓇᕗᒻᒥᐅᑕᑦ 
ᐱᔨᑦᑎᕋᖅᑕᐅᖁᔨᔪᓐᓇᖅᐳᑦ ᓄᓇᕗᒻᒥ ᐱᓕᕆᕝᕕᒡᔪᐊᓂᒃ ᓇᓕᐊᖕᓂᑐᐃᓐᓇᖅ ᐅᖃᐅᓯᑐᖃᕆᔭᒥᒃ ᐅᖃᐅᓯᖃᕐᓗᑎᒃ. 

ᐅᔾᔨᕐᓇᒻᒪᕆᒃᑐᒥᒃ ᑐᒃᓯᕋᐅᑎᑕᖃᖅᐸᑦ ᐃᓕᓴᕆᔭᐅᓯᒪᔪᒥᒃ ᐅᖃᐅᓯᑐᖃᕐᒥᒃ ᐃᓕᓴᕆᔭᐅᓯᒪᒃᐸᑦ ᓄᓇᓕᖕᓂ 
ᒐᕙᒪᒋᔭᐅᔪᒥ, ᐃᓄᐃᑦ ᓂᕆᐅᒍᓐᓇᖅᐳᑦ ᓄᓇᓕᖕᓂ ᒐᕙᒪᒋᔭᐅᔪᓂᑦ ᑐᓴᐅᒪᑎᑕᐅᖃᑦᑕᕆᐊᒃᓴᖅ 
ᐱᔨᑦᑎᕋᖅᑕᐅᖃᑦᑕᕆᐊᒃᓴᕐᓗ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᖃᕐᓗᑎᒃ.   

 

 

  
ᐱᖁᔭᖅᑖᓵᖅ ᓱᓕ ᐊᑐᓕᖅᑕᐅᓚᐅᙱᑦᑐᖅ.  ᒫᓐᓇᒃᑯᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ 
ᐱᖁᔭᖅ ᐊᑐᓕᓚᐅᖅᓯᒪᔪᖅ ᓄᓇᑦᑎᐊᕐᒥ ᓱᓕ ᐊᑐᖅᑕᐅᖕᒪᑦ ᓄᓇᕗᒻᒥ.  ᒥᓂᔅᑕᐅᑉ 

ᖃᓄᐃᓕᐅᖅᐸᓪᓕᐊᔪᒪᓂᕐᒧᑦ ᐸᕐᓇᐅᑖ ᓴᖅᑭᐊᓂᒃᓯᒪᓕᖅᐸᐅᒃ ᒪᓕᒐᓕᐅᕐᕕᖕᒥ, 

ᓄᓇᕗᑦ ᒐᕙᒪᒃᑯᑦ ᐱᓕᕆᓯᒋᐊᓛᖅᐳᑦ ᐱᖁᔭᖅᑖᓵᖅ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 

ᐱᖁᔭᖅ ᐊᑐᓕᖅᑕᐅᒃᐸᑦ.   

ᑕᐃᒪᐃᒃᑲᓗᐊᖅᑎᓪᓗᒍ, ᐱᓕᕆᕝᕕᓕᒫᑦ ᐊᒻᒪ ᒐᕙᒪᒃᑯᑦ ᑐᑦᑕᕐᕕᓕᒫᖏᑦ 
ᐊᓯᔾᔨᖅᓱᕆᐊᖃᕆᔭᐅᔪᓂᒃ ᐊᓯᔾᔨᖅᓱᐃᖁᔭᐅᒐᓗᐊᖅᐳᑦ ᓈᒻᒪᒃᓯᓕᖅᑕᐅᖁᓪᓗᒋᑦ 
ᐱᓕᕆᐊᒃᓴᖅᑖᕆᔭᐅᕙᓪᓕᐊᔪᑦ.  ᑖᒃᑯᐊ ᐊᓯᔾᔩᔾᔪᑏᑦ ᓴᙱᒃᑎᔾᔪᑕᐅᓂᐊᖅᐳᑦ 
ᒪᓕᖕᓂᕆᔭᖓᓂᒃ ᒫᓐᓇᓕᓴᕐᒧᑦ ᐱᖁᔭᕐᒦᑦᑐᓄᑦ. 

ᐊᑐᓕᖅᑎᑕᐅᓂᖓ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᓕᕆᐊᖑᓂᖏᑦ 
ᐱᖁᔭᖅᑖᓵᖅ ᓴᖅᑭᑦᑎᔾᔪᑕᐅᖕᒪᑦ ᐱᓕᕆᐊᖑᔪᒪᔪᓂᒃ ᓄᓇᕗᒻᒥ ᐱᓕᕆᕝᕕᒡᔪᐊᓂᒃ ᐊᒻᒪᓗ ᓄᓇᓕᖕᓂ ᒐᕙᒪᒋᔭᐅᔪᓂᒃ 
ᓄᓇᕗᒻᒥ. ᓄᓇᕗᒻᒥ ᑐᑦᑕᕐᕕᐅᔪᑦ ᐃᓚᓕᐅᔾᔨᕗᑦ ᑕᒪᐃᓐᓂᒃ ᐱᓕᕆᕝᕕᐅᔪᓂᒃ ᓄᓇᕗᑦ ᒐᕙᒪᒃᑯᓐᓂᒃ, ᒪᓕᒐᓕᐅᕐᕕᖕᒥᒃ, 
ᐃᖅᑲᖅᑐᐃᔨᓂᒃ ᐊᒻᒪᓗ ᐊᔾᔨᒌᙱᑦᑐᓂᒃ ᒪᓕᒐᓕᕆᔨᓂᒃ, ᐊᒻᒪᓗ ᒐᕙᒪᒃᑯᓐᓄᑦ ᑐᑦᑕᕐᕕᒋᔭᐅᔪᑦ ᓇᓗᓇᐃᖅᑕᐅᓯᒪᔪᑦ 
ᑎᑎᕋᖅᓯᒪᔪᓂᒃ ᐃ, ᐱ ᐊᒻᒪᓗ ᑎ ᑮᓇᐅᔭᓕᕆᔾᔪᑎᓂᒃ ᐊᐅᓚᑦᑎᔾᔪᑏᑦ ᐱᖁᔭᕐᒥ.  

ᓄᓇᓕᖕᓂ ᒐᕙᒪᒋᔭᐅᔪᑦ ᐱᓕᕆᐊᒃᓴᖃᕐᓂᐊᕆᓪᓗᑎᒃ ᑎᑎᕋᖅᓯᒪᔪᖃᐅᑦᑎᐊᓕᕐᓗᑎᒃ ᓄᓇᓕᖕᓂ ᒐᕙᒪᒋᔭᐅᔪᓂᒃ 
ᑐᓴᐅᒪᔪᓕᕆᔾᔪᑎᓂᒃ ᐊᒻᒪᓗ ᐱᔨᑦᑎᕋᐅᑎᓂᒃ ᐅᔾᔨᕐᓇᖅᑐᖅᑕᖃᕌᖓᑦ ᑎᓕᓯᔾᔪᑕᐅᔪᓂᒃ ᐱᔨᑦᑎᕋᐅᑎᓂᒃ 
ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ ᐋᖅᑭᒃᑕᐅᔪᖃᖅᓯᒪᒃᐸᑦ ᓄᓇᓕᖕᓂ ᒪᓕᒐᓕᐊᖑᓂᑰᓗᓂᓗ.  

ᐱᖁᔭᖅᑖᓵᖅ ᐋᖅᑭᒃᓯᓯᒪᙱᑦᑐᖅ ᓇᖕᒥᓂᖃᖅᑐᓄᑦ ᐊᑐᖅᑕᐅᔪᒃᓴᓂᒃ ᓄᓇᕗᒻᒥ ᐱᓕᕆᐊᖃᖅᑐᓂᒃ, ᑭᓯᐊᓂ 
ᐊᖏᖃᑎᒌᒍᑎᒃᑯᑦ ᒐᕙᒪᒃᑯᓐᓄᑦ ᑎᓕᔭᐅᓯᒪᒍᑎᑦ ᑐᓴᐅᒪᔭᒃᓴᓕᐅᖁᔭᐅᓗᑎᒃ ᐃᓄᓕᒫᓄᑦ ᑐᕌᖅᑐᓂᒃ.  

ᑎᑎᕋᖅᓯᒪᔪᖅ 1: ᓄᓇᕗᒻᒥ ᑐᑦᑕᕐᕕᐅᔪᑦ ᓇᓗᓇᐃᖅᑕᐅᓯᒪᔪᑦ ᐱᖁᔭᖅ ᒪᓕᒃᖢᒍ  

ᓄᓇᕗᑦ ᒐᕙᒪᒃᑯᓐᓂ ᐱᓕᕆᕝᕖᑦ 
• ᒐᕙᒪᓕᕆᔨᒃᑯᑦ 
• ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ 
• ᐃᓕᖅᑯᓯᓕᕆᔨᒃᑯᑦ 
• ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
• ᐃᓕᓐᓂᐊᕐᓂᓕᕆᔨᒃᑯᑦ 
• ᐊᕙᑎᓕᕆᔨᒃᑯᑦ 
• ᑮᓇᐅᔭᓕᕆᔨᒃᑯᑦ 
• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
• ᐃᖅᑲᓇᐃᔭᖅᑐᓕᕆᔨᒃᑯᑦ 
• ᒪᓕᒐᓕᕆᔨᒃᑯᑦ 

 

 

ᑎᑎᕋᕐᕖᑦ ᐊᒻᒪᓗ ᑐᑦᑕᕐᕕᐅᔪᑦ ᒪᓕᒐᓕᐅᕐᕕᖕᒥ ᓄᓇᕗᒻᒥ* 

ᐃᖅᑲᖅᑐᐃᕕᓕᕆᔨᒃᑯᓐᓂ ᑎᒥᐅᔪᑦ* 
• ᓄᓇᕗᒻᒥ ᐃᖅᑲᖅᑐᐃᕕᓕᕆᔨᒃᑯᑦ 
• ᐃᖅᑲᖅᑐᐃᕖᑦ ᖁᑦᑎᖕᓂᖅᐹᑉ ᑐᒡᓕᐊᓃᑦᑐᑦ 

ᒐᕙᒪᒃᑯᓐᓄᑦ ᑐᑦᑕᕐᕕᒋᔭᐅᔪᑦ** 
• ᓄᓇᕗᒻᒥ ᓯᓚᑦᑐᖅᓴᕐᕕᒃ 
• ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
• ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
• ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ 
• ᓄᓇᕗᒻᒥ ᓇᖕᒥᓂᖃᖅᑎᓄᑦ ᐊᑐᖅᑐᐊᕐᕕᒃ 
• ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑐᓂᒃ ᐊᒻᒪᓗ 

ᓇᓪᓕᐅᒃᑯᒫᓂᒃ ᖃᐅᔨᓴᖅᑎᑦ 
• ᐃᒥᐊᓗᓕᕆᔨᕐᔪᐊᒃᑯᑦ 
• ᖁᓪᓖᑦ ᓄᓇᕗᒻᒥ ᐊᕐᓇᐃᑦ ᑲᑎᒪᔨᖏᑦ 
• ᒪᓕᒐᕐᓂᒃ ᑐᑭᓯᓂᐊᕐᕕᒃ ᓄᓇᕗᒻᒥ 
• ᐃᓕᓐᓂᐊᕐᓂᓕᕆᔨᒃᑯᑦ 
• ᐅᐃᕖᒃᑯᑦ ᐃᓕᓐᓂᐊᕐᓂᓕᕆᔨᖏᑦ ᓄᓇᕗᒻᒥ 
• ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ 

ᐊᔾᔨᒌᙱᑦᑐᑦ ᒪᓕᒐᓕᕆᔨᒃᑯᑦ ᑎᒥᖏᑦ 
(ᑭᒡᓕᖃᖅᑎᑕᐅᔮᙱᑦᑐᑦ) 

• ᐃᓄᐃᑦ ᐱᔪᓐᓇᐅᑎᖏᓐᓄᑦ ᑭᒡᓕᓯᓂᐊᖅᑎᑦ 
• ᐃᖅᑲᓇᐃᔭᖅᑎᑦ ᒪᓕᒐᖏᓐᓄᑦ ᑲᑎᒪᔩᑦ 
• ᐃᒥᐊᓗᖕᒧᑦ ᐱᔪᓐᓇᐅᑎᑖᖅᑎᑦᑎᔩᑦ ᑲᑎᒪᔨᖏᑦ 

* ᐱᖁᔭᖅ ᓱᓕᓂᕋᐃᓯᒪᕗᖅ ᐅᖃᖅᑎᑦᑎᔨᐅᑉ ᑭᒡᒐᖅᑐᐃᕝᕕᒋᔭᖓ ᐱᔪᓐᓇᕐᓂᕆᔭᐅᔪᓂᒃ ᐊᒻᒪᓗ ᐱᐅᓯᕆᔭᐅᔪᓂᒃ ᒪᓕᒐᓕᐅᕐᕕᖕᒥ ᐊᒻᒪᓗ 
ᐃᓛᒃᑰᕐᓗᑎᒃ ᐃᖅᑲᖅᑐᐃᕕᓕᕆᔨᒃᑯᑦ ᓄᓇᕗᒻᒥ ᐱᓕᕆᐊᖏᓐᓂᒃ ᒪᓕᒐᓕᐅᖃᑦᑕᖁᓪᓗᒋᑦ. 

** ᒪᓕᒐᓕᐊᑦ ᐱᕕᖃᕈᑕᐅᑐᐃᓐᓇᕆᐊᖃᖅᐳᑦ ᒐᕙᒪᒃᑯᑦ ᑐᑦᑕᕐᕕᒋᔭᖏᓐᓂᒃ ᐃᓚᐅᑎᑕᐅᙱᑦᑐᓐᓇᕐᓗᑎᒃ ᐱᓕᕆᐊᖑᔪᓂᒃ ᐱᖁᔭᕐᒥ ᑕᐃᒃᑯᐊ 
ᑐᑦᑕᕐᕕᒋᔭᐅᔪᑦ ᐱᓕᕆᐊᒃᓴᖃᓪᓗᐊᑕᖅᐸᑕ ᐱᔾᔪᑎᖃᕐᓗᑎᒃ ᓴᙱᒃᑎᒋᐊᖅᑎᑦᑎᓂᕐᒥᒃ ᐅᕝᕙᓘᓐᓃᑦ ᐅᔾᔨᕆᔭᐅᓕᖅᑎᑦᑎᓂᕐᒥᒃ ᐊᑕᐅᓯᕐᒧᑦ 
ᐅᖃᐅᓯᖅᑕᒧᑦ ᐅᕝᕙᓘᓐᓃᑦ ᐅᖃᐅᓯᖃᖃᑎᒌᓄᑦ ᓄᓇᖅᑲᑎᒌᓄᑦ.   

ᒪᓕᒐᓕᐅᕐᕕᒃ 
ᓄᑖᖅ ᐱᖁᔭᖅ ᐃᒪᐃᓐᓂᐊᕐᓂᕋᖅᓯᒪᖕᒪᑦ ᑭᒃᑯᑐᐃᓐᓇᑦᑎᐊᒡᒎᖅ ᐊᑐᕈᓐᓇᕐᒪᑕ ᐃᓕᓴᕆᔭᐅᓯᒪᔪᕐᒥᒃ ᐅᖃᐅᓯᕐᒥᒃ 
ᐋᔩᖃᑎᒌᓕᕌᖓᑕ ᐊᓯᖏᓐᓂᒡᓗ ᑲᑎᒪᓕᕌᖓᑕ ᒪᓕᒐᓕᐅᕐᕕᖕᒥ, ᒪᓕᒃᑕᐅᓗᓂ ᐋᖅᑭᒃᑕᐅᓯᒪᔪᖅ ᐱᖁᔭᕐᒥ. 
ᐊᖏᕈᑕᐅᓗᑎᒃ ᐱᔪᓐᓇᐅᑎᒋᔭᐅᔪᑦ, ᓴᐳᔾᔭᐅᔾᔪᑎᑦ, ᐱᔪᓐᓇᕐᓂᕆᔭᐅᔪᑦ ᒪᓕᒐᓕᐅᕐᕕᖕᒥ ᑲᑎᒪᔨᓄᓪᓗ, ᒥᓂᔅᑕ 
ᐅᖃᐅᔾᔨᒋᐊᖅᑎᒋᔭᐅᖏᓐᓇᕐᓂᐊᖅᐳᖅ ᒪᓕᒐᓕᐅᕐᕕᖕᒥ ᐅᔾᔨᕆᔭᐅᓕᖅᑎᑦᑎᕙᒡᓗᓂᓗ ᑲᔪᓯᔪᓐᓇᑦᑎᐊᕐᓂᖓᓂᒃ 
ᐱᓕᕆᐊᖑᑦᑎᐊᕈᓐᓇᕐᓂᖓᓂᒡᓗ ᐊᑐᓕᖅᑎᑕᐅᕙᓪᓕᐊᓂᖓ ᐱᖁᔭᖅ.  

ᐱᖁᔭᑦ, ᒪᓕᒋᐊᓖᑦ ᐊᒻᒪᓗ ᓄᓇᕗᒻᒥ ᒪᓕᒐᓕᐅᖅᑕᐅᔪᓕᒫᑦ 
ᑎᑎᕋᖅᑕᐅᕝᕕᖓᓃᑦᑐᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᐱᖁᔭᖅ ᐃᑲᔪᖅᑐᐃᖕᒪᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐊᑐᖅᑕᐅᓕᕌᖓᑕ ᒪᓕᒐᒃᑯᑦ 
ᓄᓇᕗᒻᒥ. ᒪᑯᐊᖑᓪᓗᑎᒃ ᑎᑎᖅᑲᙳᖅᑎᕆᓂᖅ ᐅᖃᓕᒫᒐᓕᐅᕐᓂᕐᓗ ᐱᖁᔭᕐᓂᒃ ᒪᓕᒐᓕᐅᕐᕕᖕᒥ ᖃᓪᓗᓈᑐᑦ ᐊᒻᒪᓗ 
ᐅᐃᕖᑎᑐᑦ, ᐱᖁᔭᒃᓴᐃᓪᓗ ᒪᓂᒻᒪᒃᑕᐅᕙᒡᓗᑎᒃ ᐃᓄᒃᑑᖅᓯᒪᓗᑎᒃ ᓴᖅᑭᑕᐅᓂᐊᓕᕌᖓᑕ ᒪᓕᒐᓕᐅᕐᕕᖕᒥ. ᐱᖁᔭᕐᒥ 
ᐃᓄᒃᑑᖅᓯᒪᔪᒥᒃ ᐅᖃᓕᒫᒐᓕᐅᖅᑐᖃᕈᓐᓇᕆᓪᓗᓂ ᐅᖃᐅᓯᐅᓗᓂᓗ ᐱᔪᓐᓇᕐᓂᖃᕐᕕᐅᓂᕋᖅᑕᐅᓗᓂ ᐱᐅᓯᖃᕐᓗᑎᒃ 
ᓇᓗᓇᐃᖅᑕᐅᓯᒪᔪᖅ ᐱᖁᔭᕐᒥ ᒪᓕᒡᓗᒍ. ᐱᓕᕆᕝᕕᒃ ᑲᒪᒋᔭᒃᓴᖃᕆᕗᖅ ᑎᑎᖅᑲᓕᐅᕐᓂᕐᒥᒃ ᐅᖃᓕᒫᒐᓕᐅᕐᓂᕐᒥᒡᓗ 
ᑕᒪᐃᓐᓂᒃ ᖃᓪᓗᓈᑐᑦ ᐅᐃᕖᑎᑐᓪᓗ ᐱᓕᕆᔾᔪᑎᓄᑦ ᐊᑐᖅᑕᐅᔭᕆᐊᖃᕌᖓᑕ ᒪᓕᒐᓕᕆᔪᓂᒃ ᓄᓇᕗᒻᒥ 
ᒪᓕᒐᓕᐅᖅᑕᐅᔪᓕᒫᑦ ᑎᑎᕋᖅᑕᐅᓯᒪᕝᕕᐊᓂ, ᐃᓚᓕᐅᔾᔭᐅᓗᑎᒃ ᐃᓄᒃᑑᖅᓯᒪᔪᑦ ᒪᓕᒃᑕᐅᓪᓗᑎᒃ ᐱᖁᔭᕐᒦᑦᑐᑦ. 

ᒫᓐᓇ ᖃᓄᐃᓕᖓᓂᖓ: ᒪᓕᒐᓕᐅᕐᕕᒋᔭᐅᔪᖅ ᒪᓕᒐᓕᕆᔨᒃᑯᓐᓂ ᑐᑭᓕᐅᕆᓲᖑᓪᓗᑎᒃ ᐱᖁᔭᓕᐊᕆᔭᐅᔪᓕᒫᓂᒃ 
ᒪᓕᒐᓕᐊᕆᔭᐅᔪᓕᒫᓂᒡᓗ ᐅᐃᕖᑎᑐᑦ. ᐃᓄᒃᑑᖅᓯᒪᔪᑦ ᐃᒃᐱᒋᔭᐅᑦᑎᐊᖅᖢᑎᒃ, ᐅᔾᔨᕐᓇᒻᒪᕆᒃᑐᒥᒃ 
ᐱᓕᕆᐊᖑᓯᒪᓕᖅᑐᑦ ᒫᓐᓇᒧᑦ. ᑕᐃᒪᙵᑦ 1999-ᖑᓚᐅᖅᑎᓪᓗᒍ, ᐱᖁᔭᒃᓴᓕᐊᕆᔭᐅᔪᓕᒫᑦ ᓴᖅᑭᑕᐅᖃᑦᑕᖅᓯᒪᔪᑦ 
ᒪᓕᒐᓕᐅᕐᕕᖕᒥ ᑐᑭᓕᐅᖅᑕᐅᓯᒪᔪᐃᓐᓇᐅᕗᑦ ᐃᓄᒃᑐᑦ. ᓄᑕᐅᙱᓐᓂᖅᓴᑦ ᒪᓕᒐᓕᐊᖑᓯᒪᔪᑦ 
ᑐᑭᓕᐅᖅᑕᐅᖃᑕᐅᓯᒪᓕᕐᒥᔪᑦ ᐃᓄᒃᑐᑦ, ᑕᐃᒃᑯᐊᓘᓐᓃᑦ ᓄᓇᕗᑖᓚᐅᖅᓯᒪᙱᑎᓪᓗᑕ 
ᐱᖁᔭᒃᓴᓕᐊᕆᔭᐅᕙᓚᐅᖅᓯᒪᔪᑦ, ᓄᓇᕗᑖᖅᓯᒪᓕᖅᖢᑕ ᐱᖁᔭᑦ, ᑲᑎᖅᓱᒐᐃᑦ ᐊᒻᒪᓗ ᖃᕆᓴᐅᔭᕐᓂ ᑎᑎᕋᖅᓯᒪᔪᑦ. 

ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ 2012-13-ᒥ 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᕗᑦ 
ᓇᓗᓇᐃᖅᓯᖃᑦᑕᕈᒪᓪᓗᑎᒃ ᐱᖁᔭᖏᑦ ᐊᓯᖏᓪᓗ ᒪᓕᒐᓕᕆᓂᕐᒧᑦ ᐱᓕᕆᔾᔪᓰᑦ ᒪᓂᒻᒪᒃᑕᐅᖃᑦᑕᖁᓪᓗᒋᑦ ᐱᐅᓯᐅᔪᓂᒃ 
ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ, ᐃᑲᔪᕐᓗᒋᑦ ᐊᑐᖅᑕᐅᓂᖅᓴᐅᓕᕐᓗᓂ ᐃᓄᒃᑐᑦ ᖃᖓᙳᖅᐸᓪᓕᐊᑎᓪᓗᒍ ᒪᓕᒐᐅᔪᓂᒃ 
ᓄᓇᕗᒻᒥ. ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ ᓇᓗᓇᐃᖅᑕᐅᓯᒪᓕᖅᐳᑦ: 

i. ᐱᕙᒌᔭᕐᓗᒋᑦ ᐅᐃᕖᑎᑐᑦ ᑐᑭᓕᐅᖅᓯᒪᔪᑦ ᐱᖁᔭᓕᒫᑦ ᐊᒻᒪᓗ ᒪᓕᒐᓕᐊᖑᔪᓕᒫᑦ. 

ii. ᐱᔪᓐᓇᕐᓂᖅᑖᖅᑎᓐᓂᖅᓴᐅᓗᒋᑦ ᐃᓄᒃᑐᑦ ᑐᑭᓕᐅᕆᔩᑦ ᐊᒻᒪ ᐱᕙᓪᓕᐊᑎᓪᓗᒍ ᒪᓕᒐᓕᕆᓂᕐᒧᑦ 
ᑕᐃᒎᓯᓕᐅᖅᓯᒪᔪᑦ. 

ᒪᓕᒐᓕᕆᔨᒃᑯᓐᓂ ᐊᐅᓚᑕᐅᓂᐅᔪᑦ 
ᐃᖅᑲᖅᑐᐃᕕᒃᑯᑦ ᐊᒻᒪᓗ ᐊᔾᔨᒌᙱᑦᑐᑦ ᐃᖅᑲᖅᑐᐃᕕᓕᕆᔩᑦ ᑎᒥᐅᓪᓗᑎᒃ ᓴᖅᑭᑕᐅᓯᒪᔪᑦ ᒪᓕᒐᖅᑎᒍᑦ ᓄᓇᕗᒻᒥ 
ᓈᓚᒃᑕᐅᕙᒡᓗᑎᒃ ᑭᖑᓂᐊᒍᓪᓗ ᐋᖅᑭᒃᑕᐅᕙᒡᓗᑎᒃ ᐱᔾᔪᑕᐅᔪᑦ ᑲᒪᒋᔭᒃᓴᖃᕐᒪᑕ ᓇᓗᓇᐃᖅᓯᓂᕐᒥᒃ ᓄᓇᕗᒻᒥᐅᑦ 
ᓇᓕᐊᖕᓂᑐᐃᓐᓇᖅ ᐃᓕᓴᕆᔭᐅᓯᒪᔪᒥᒃ ᐅᖃᐅᓯᑐᖃᕐᒥᒃ ᐊᑐᕈᓐᓇᕐᓂᖏᓐᓂᒃ ᐃᖅᑲᖅᑐᐃᕕᓕᕆᔨᒃᑯᓐᓂ ᐱᓕᕆᔭᕌᖓᑕ, 
ᐋᖅᑭᒃᑕᐅᓯᒪᔪᖅ ᐱᖁᔭᕐᒥ ᒪᓕᒡᓗᒍ. ᒪᓕᒃᖢᓂ ᐃᓛᒃᑰᖅᑐᓂᒃ, ᐱᔪᓐᓇᕐᓂᕆᔭᐅᔪᓂᒃ ᓄᓇᕗᒻᒥ ᐃᖅᑲᖅᑐᐃᕕᒃᑯᓐᓂ 
ᐊᒻᒪᓗ ᐃᖅᑲᖅᑐᐃᕖᑦ ᖁᑦᑎᖕᓂᖅᐹᑦ ᑐᒡᓕᖏᓐᓂᒃ, ᒥᓂᔅᑕ ᐅᖃᐅᔾᔪᐃᔨᐅᖏᓐᓇᕐᓂᐊᖅᐳᖅ ᐃᖅᑲᖅᑐᐃᕕᒃᑯᓐᓄᑦ 
ᐊᒻᒪᓗ ᐃᖅᑲᖅᑐᐃᕖᑦ ᖁᑦᑎᖕᓂᖅᐹᑦ ᑐᒡᓕᖏᓐᓄᑦ ᐱᐅᓯᒋᐊᖅᑎᓪᓗᒍ ᐃᖏᕐᕋᑦᑎᐊᕐᓂᕆᔭᖓ 
ᐊᑐᓕᖅᑎᑕᐅᕙᓪᓕᐊᔪᓪᓗ ᐱᖁᔭᑦ.  

ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᖕᒪᑕ ᐃᑲᔪᕈᒪᓪᓗᑎᒃ ᐃᖅᑲᖅᑐᐃᕕᒃᑯᓐᓂᒃ ᐊᒻᒪᓗ ᐃᖅᑲᖅᑐᐃᕖᑦ ᖁᑦᑎᖕᓂᖅᐹᑦ 
ᑐᒡᓕᖏᓐᓂᒃ ᐱᓕᕆᐊᕆᔪᒪᔭᖏᓐᓄᑦ ᓈᒻᒪᒃᓯᓕᖅᑕᐅᖁᓪᓗᒍ ᐱᖁᔭᕐᒥ, ᐱᖃᖅᑎᑦᑎᔨᐅᓗᑎᒡᓗ ᒪᓕᒐᖅᑎᒍᑦ 
ᑐᑭᓕᐅᖅᓯᒪᔪᓂᒃ ᐃᑲᔪᖅᓱᐃᔾᔪᑎᓂᒃ ᐱᓕᕆᓕᕌᖓᑕ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᑐᖃᕐᓂᒃ, ᑐᑭᓕᐅᕆᓂᕐᒧᓪᓗ 
ᐃᓱᒪᓕᐊᕆᔭᓂᒃ, ᑎᓕᔭᐅᔾᔪᑎᓂᒃ, ᐊᒻᒪᓗ ᐃᖅᑲᖅᑐᐃᔾᔪᓰᑦ ᐊᑐᖅᑕᐅᒋᐊᓖᑦ ᐱᖁᔭᕐᒥ. 

ᑐᓴᐅᒪᔪᓕᕆᔾᔪᑎᑦ ᐊᒻᒪᓗ ᐱᔨᑦᑎᕋᐅᑎᑦ ᐃᓄᖕᓄᑦ 
ᑲᒪᒋᔭᒃᓴᑦ ᐱᓕᕆᐊᒃᓴᓪᓗ: ᓄᓇᕗᑦ ᒐᕙᒪᒃᑯᓐᓂ ᐱᓕᕆᕝᕖᑦ ᐊᒻᒪᓗ ᒐᕙᒪᒃᑯᓐᓄᑦ ᑐᑦᑕᕐᕕᐅᔪᑦ ᑲᒪᒋᔭᒃᓴᖃᕐᒪᑕ 
ᓇᓗᓇᐃᖅᓯᓂᕐᒥᒃ ᑕᒪᒃᑯᐊ ᓇᓗᓇᐃᒃᑯᑕᐃᑦ ᑎᑎᕋᖅᓯᒪᔪᓪᓗ ᑐᕌᖓᔪᑦ ᐃᓄᖕᓄᑦ ᐱᖓᓱᓂᒃ ᐃᓕᓴᕆᔭᐅᓯᒪᔪᓂᒃ 
ᐅᖃᐅᓯᕐᓂᒃ ᑎᑎᕋᖅᑕᐅᓯᒪᓲᖑᓂᖏᓐᓂᒃ. ᑕᒪᕐᒥᒃ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᓇᓕᒧᒌᒃᑐᒥᒃ ᐱᔪᓐᓇᕐᓂᖃᕐᕕᐅᓗᑎᒃ, 
ᐊᒃᑐᐃᓲᖑᓗᑎᒡᓗ. 

ᓄᓇᕗᑦ ᒐᕙᒪᒃᑯᓐᓂᒃ ᐱᓕᕆᕝᕖᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᑦ ᑲᒪᒋᔭᒃᓴᖃᕐᒥᔪᑦ ᑐᓴᐅᒪᔾᔪᑎᓂᒃ 
ᑐᓴᐅᒪᑎᑦᑎᔭᕆᐊᖃᖅᐸᒃᖢᑎᒃ ᐱᔨᑦᑎᕋᖅᐸᒡᓗᑎᓪᓗ ᐃᓄᖕᓄᑦ ᐱᖓᓱᓄᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓄᑦ, 
ᒪᓕᒃᑕᐅᓗᓂ ᐋᖅᑭᒃᑕᐅᓯᒪᓂᖓ ᐱᖁᔭᕐᒥ ᒪᓕᒋᐊᓕᖕᓂᓪᓗ. ᐱᓗᐊᖅᑐᒥ, ᐊᖓᔪᖅᑳᖃᕐᕕᒻᒪᕆᐅᔪᑦ ᐅᕝᕙᓘᓐᓃᑦ 
ᐅᐸᒃᑕᕐᕕᒃ ᐱᔨᑦᑎᕋᕐᕖᑦ ᑎᑎᕋᕐᕖ ᐱᓕᕆᕝᕕᖕᒧᑦ ᐅᕝᕙᓘᓐᓃᑦ ᒐᕙᒪᒃᑯᑦ ᑐᑦᑕᕐᕕᖓᓐᓄᑦ ᐱᓕᕆᐊᒃᓴᖃᖅᐳᑦ 
ᓇᓗᓇᐃᖅᓯᓂᕐᒥᒃ ᑭᒃᑯᑐᐃᓐᓇᑦᑎᐊᑦ ᐃᓚᒋᔭᐅᔪᑦ ᐃᓄᖕᓄᑦ ᑐᓴᐅᒪᑎᑦᑎᔪᓐᓇᕐᓂᖏᓐᓂᒃ 
ᐱᔨᑦᑎᕋᖅᑕᐅᔪᓐᓇᕐᓂᖏᓐᓂᒡᓗ ᒪᓂᒪᔪᓂᒃ ᓇᓕᐊᒃᑯᑐᐃᓐᓇᖅ ᐱᖓᓱᓂᒃ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᒃᑯᑦ. ᑕᒪᓐᓇ 
ᐊᑐᖅᑕᐅᓲᖑᒋᓪᓗᓂ ᐊᓯᖏᓐᓂᒃ ᑎᑎᕋᕐᕕᐅᔪᓂ ᐅᔾᔨᕐᓇᖅᑐᓂᒃ ᑐᒃᓯᕋᐅᑕᐅᓯᒪᔭᕌᖓᑕ ᐱᔨᑦᑎᕋᐅᑎᑦ 
ᐃᓕᓴᕆᔭᐅᓯᒪᔪᒥᒃ ᐅᖃᐅᓯᑐᖃᕐᒧᑦ ᓇᓗᓇᐃᖅᓯᕝᕕᐅᓯᒪᑐᐊᖅᐸᑦ, ᐅᕝᕙᓘᓐᓃᑦ ᐱᔨᑦᑎᕋᐅᑕᐅᔪᖅ ᐱᔪᓐᓇᖅᑎᑕᐅᒃᐸᑦ 
ᑎᑎᕋᕐᕕᖕᒥ ᐊᐅᓚᑕᐅᔪᓐᓇᕐᓗᓂ (ᓲᕐᓗ ᐱᔭᕆᑐᓂᖓ, ᐊᒃᑐᖅᑕᐅᓂᖓ ᐅᕝᕙᓘᓐᓃᑦ ᐱᒻᒪᕆᐅᓂᖓ ᐱᔨᑦᑎᕋᐅᑕᐅᔪᒧᑦ 
ᐅᕝᕙᓘᓐᓃᑦ ᐃᒃᐱᒋᔭᐅᓗᑎᒃ ᖃᓄᐃᙱᑦᑎᐊᕈᓰᑦ, ᐸᒡᕕᓴᒃᑕᐅᔾᔭᐃᒃᑯᑎᑦ ᐅᕝᕙᓘᓐᓃᑦ ᐊᑦᑕᕐᓇᓕᕈᑕᐅᔪᓐᓇᖅᑐᑦ 
ᐃᓄᖕᓄᑦ).   

ᐊᐅᓚᑦᑎᕕᖕᒥ ᐊᖓᔪᖅᑳᒻᒪᕆᒋᔭᐅᔪᑦ ᐱᓕᕆᕝᕕᒋᔭᐅᔪᓕᒫᓂᒃ ᓄᓇᕗᑦ ᒐᕙᒪᒃᑯᓐᓂ, ᐊᒻᒪᓗ ᑕᒪᕐᒥᑲᓴᒃ ᒐᕙᒪᒃᑯᓐᓄᑦ 
ᑐᑦᑕᕐᕕᒋᔭᐅᔪᑦ, ᑲᒪᒋᔭᒃᓴᖃᕐᒪᑕ ᐱᓕᕆᖃᑦᑕᕆᐊᖃᖅᖢᑎᒃ ᓇᓗᓇᐃᖅᓯᕙᒡᓗᑎᒃ ᑎᑎᕋᕐᕖᑦ ᐊᐅᓚᑕᖏᑦ 
ᐱᓕᕆᐊᖑᑦᑎᐊᖅᖢᑎᒃ ᐱᔨᑦᑎᕋᖅᑕᐅᒐᓗᐊᕐᒪᖔᑕ, ᐃᓄᖕᓄᑦ ᐃᓚᒋᔭᐅᔪᑦ ᐅᔾᔨᕈᓱᓕᖅᑎᓪᓗᒋᑦ ᑐᓴᐅᒪᖃᑎᒌᖕᓂᕐᒥᒃ 
ᐱᔪᓐᓇᐅᑎᒋᔭᖏᓐᓂᒃ ᐱᔨᑦᑎᕋᖅᑕᐅᔪᓐᓇᕐᓂᖏᓐᓂᒡᓗ ᓂᕈᐊᕆᔭᒥᒃᑯᑦ ᐅᖃᐅᓯᖃᕐᓗᑎᒃ. ᑖᒃᑯᐊ ᐱᔨᑦᑎᕋᐅᑎᑦ 
ᒪᓂᒪᖃᑦᑕᕆᐊᖃᖅᖢᑎᒃ ᑐᒃᓯᕋᐅᑕᐅᔭᕌᖓᑕ, ᐱᓕᕆᐊᖑᕙᒡᓗᑎᒃ ᐃᓱᒪᒋᔭᐅᑦᑎᐊᖅᓯᒪᓗᑎᒃ ᐃᓕᖅᑯᓯᕆᔭᐅᔪᒧᑦ 
ᓈᒻᒪᒃᑑᓗᑎᒃ ᑲᔪᓯᑦᑎᐊᕈᓐᓇᕐᓗᑎᒡᓗ ᒥᒃᓴᐅᒐᕐᓂᕐᓗᑎᒡᓗ ᓇᓕᐊᒃᑯᑐᐃᓐᓇᖅ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ. 
ᐊᐅᓚᑦᑎᕕᖕᒥ ᑲᒪᒋᔭᒃᓴᖃᓗᐊᒃᑲᓐᓂᖅᖢᑎᒃ ᐱᕙᓪᓕᐊᑎᑦᑎᓂᕐᒥᒃ ᑲᔪᓯᑎᑦᑎᓂᕐᒥᒡᓗ ᐊᐅᓚᑦᑎᔾᔪᑎᓄᑦ ᐊᑐᐊᒐᕐᓂᒃ 
ᐅᕝᕙᓘᓐᓃᑦ ᐃᓕᖅᑯᓯᕆᔭᐅᔭᕆᐊᓕᖕᒥᒃ ᐊᑐᓕᖅᑎᑕᐅᓂᕐᒧᑦ ᑖᒃᑯᓂᖓ ᐱᓕᕆᐊᖑᔪᒃᓴᓂᒃ. 

ᒫᓐᓇ ᖃᓄᐃᓕᖓᓂᖓ: ᓄᓇᕗᑦ ᒐᕙᒪᒃᑯᑦ ᐱᓕᕆᑦᑎᐊᖅᓯᒪᔪᒻᒪᕆᐊᓘᕗᑦ ᐱᐅᓯᒋᐊᖅᑎᑦᑎᓇᓱᒃᖢᑎᒃ 
ᒪᓕᑦᑎᐊᕐᓂᐅᔪᓂᒃ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᒥᒃ. ᐱᓕᕆᔾᔪᓰᑦ ᒪᑯᐊᖑᓪᓗᑎᒃ ᐋᖅᑭᑦᑎᐊᖅᓯᒪᓂᖅᓴᒥᒃ 
ᐃᑭᐊᖅᑭᕕᖃᖅᑐᑦ ᓄᓇᕗᑦ ᒐᕙᒪᒃᑯᑦ ᑕᑯᔭᒃᓴᐅᓪᓗᑎᒃ ᐃᓕᓴᕆᔭᐅᓯᒪᔪᑦ ᐅᖃᐅᓯᒃᑯᑦ, ᐊᒻᒪᓗ ᑎᓕᔭᐅᔾᔪᑎᓪᓚᑦᑖᑦ 
ᒪᕐᕉᖕᓂᒃ ᐅᖃᐅᓯᓕᖕᓄᑦ ᒐᕙᒪᒃᑯᑦ ᑐᓴᐅᒪᑎᑦᑎᔨᖏᓐᓄᑦ ᐱᐅᓯᒋᐊᖁᓗᒍ ᑐᓴᐅᒪᔪᓕᕆᔾᔪᓯᖅ ᓄᓇᕗᒻᒥᐅᓄᑦ 
ᐊᒻᒪᓗ ᒐᕙᒪᓄᑦ ᐃᓄᒃᑐᑦ ᖃᓪᓗᓈᑐᓪᓗ. ᐃᓕᖅᑯᓯᓕᕆᔨᒃᑯᑦ ᐱᒋᐊᖅᓯᒪᓕᕐᒥᔪᑦᑕᐅᖅ ᑐᑭᓕᐅᕆᔨᒋᔭᖏᑦ 
ᐅᓄᖅᓯᒋᐊᖅᑕᐅᓪᓗᑎᒃ ᐱᓕᕆᕝᕕᖕᓂ ᒐᕙᒪᒃᑯᓪᓗ ᑐᑦᑕᕐᕕᖏᓐᓂ ᐱᔪᓐᓇᕐᓂᖅᑖᖅᑎᑦᑎᓗᑎᒡᓗ ᐊᕐᕌᒎᓂᐊᖅᑐᓂᒃ 
ᐊᐅᓚᑦᑎᕚᓪᓕᕐᓗᑎᒃ ᐅᐃᕖᑎᑐᑦ ᐅᖃᐅᓯᓕᖕᓄᑦ ᐱᔨᑦᑎᕋᐅᑎᓂᒃ ᒐᕙᒪᒃᑯᑎᒍᑦ. 

ᐅᖃᐅᓰᑦ ᑭᒡᒐᖅᑐᖅᑎᖓᑕ ᑎᑎᕋᕐᕕᐊᓂ ᕿᒥᕐᕈᓯᒪᓕᖅᑐᑦ ᐅᖃᐅᓯᒃᓴᖃᕐᕕᒋᓪᓗᓂᒋᓪᓗ ᒐᕙᒪᒃᑯᑦ ᖃᖓᑦᑎᐊᓵᖅ 
ᐱᓇᔪᓚᐅᖅᑕᖏᑦ ᑐᓴᐅᒪᑎᑦᑎᓇᓱᒃᖢᑎᒃ ᐃᓄᖕᓄᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᒃᑯᑦ. ᑎᑎᕋᕐᕕᖕᒥᐅᑦ 
ᑐᓴᖅᑎᑦᑎᓚᐅᖅᐳᑦ ᐱᐅᓯᒋᐊᖅᑕᐅᔭᕆᐊᖃᕐᓂᖏᓐᓂᒃ ᓇᓗᓇᐃᖅᓯᔾᔪᑎᑦ ᒐᕙᒪᒃᑯᓐᓄᑦ ᑎᑎᕋᕆᐊᓖᑦ, 
ᐃᖅᑲᓇᐃᔮᒃᓴᑦ, ᐱᕙᓪᓕᐊᔪᑦ ᓴᖅᑭᑕᐅᔪᑦ ᐊᓯᖏᓪᓗ ᐃᓄᖕᓅᖓᔪᑦ ᑎᑎᕋᖅᓯᒪᔪᑦ ᓴᖅᑭᑕᐅᕙᒃᑭᓪᓗᑎᒃ 
ᓇᓕᒧᒌᒃᑎᑕᐅᓪᓗᑎᒃ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ. ᑎᑎᕋᕐᕕᖕᒥ ᖃᐅᔨᓴᓚᐅᕆᕗᑦ ᒪᓂᒪᔪᓂᒃ 
ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓂᒃ ᐱᔨᔅᓯᕈᑎᑦ ᐅᖃᓘᑎᒃᑯᑦ ᐊᖓᔪᖅᑳᖃᕐᕕᒻᒪᕆᐅᔪᓂᒃ ᐅᕝᕙᓘᓐᓃᑦ 
ᐱᔨᑦᑎᕋᖅᑎᓪᓗᐊᑕᓂᒃ ᑎᑎᕋᕐᕕᖕᓂ ᐅᖃᓚᐅᕆᓪᓗᑎᒡᓗ ᐱᐅᓯᒋᐊᖅᑕᐅᔭᕆᐊᖃᕐᓂᖏᓐᓂᒃ ᓇᓗᓇᐃᖅᓯᔾᔪᑎᒃᓴᑦ 
ᐃᖅᑲᓇᐃᔭᖅᑏᑦ ᐱᔨᑦᑎᕋᖅᑐᑦ ᐃᓄᖕᓄᑦ ᐱᓕᕆᑦᑎᐊᕐᓗᑎᒃ ᐱᔨᑦᑎᕋᖃᑦᑕᕐᓂᖏᓐᓂᒃ ᐃᓕᓴᕆᔭᐅᓯᒪᔪᒃᑯᑦ 
ᐅᖃᐅᓯᒃᑯᑦ, ᒪᓕᒃᑲᓗᐊᕐᒪᖔᑕᓗ ᐱᐅᓯᕆᔭᐅᔪᒥᒃ ᐃᓕᖅᑯᓯᕆᔭᐅᓗᓂ ᑭᐅᓯᖃᑦᑕᕐᓂᕐᒥᒃ ᐅᖄᓚᑦ 
ᑐᓴᖅᑎᒃᑲᓐᓂᖅᐸᒡᓗᒋᑦ ᐅᖃᓪᓚᒡᓗᑎᒃ ᐅᖃᐅᓯᕐᒥᒃᑎᒍᑦ ᓂᕈᐊᕆᔭᒥᖕᓂᒃ.  

ᑭᐅᔭᐅᔾᔪᑏᑦ ᓄᓇᕗᒻᒥᙶᖅᑐᑦ ᐅᔾᔨᕐᓇᓚᐅᖅᐳᑦ ᐅᖃᐅᓯᓕᕆᓂᖅ ᐅᑎᖅᑎᑕᐅᒃᑲᓐᓂᕆᐊᖃᑦᑎᐊᕐᓂᖓᓂᒃ, 
ᐱᓗᐊᖅᑐᒥᒃ ᕿᑎᕐᒥᐅᓂ ᒫᓐᓇᐅᔪᖅ ᐅᖃᐅᓯᕐᒥᖕᓂᒃ ᐊᓯᐅᔨᕙᓪᓕᐊᑐᐃᓐᓇᖅᑎᓪᓗᒋᑦ. ᐱᑕᖃᑦᑎᐊᙱᓐᓂᖓ 
ᐊᑐᐃᓐᓇᐅᔪᓂᒃ ᐃᑲᔫᑎᒃᓴᐅᔪᓐᓇᖅᑐᓂᒃ ᒐᕙᒪᒃᑯᓐᓂ ᐊᒻᒪᓗ ᐊᔾᔨᒌᙱᑦᑐᓂᒃ ᑲᑐᔾᔨᖃᑎᒌᓂᒃ ᐱᐅᑦᑎᐊᖅᑐᓂᒃ 

ᑐᑭᓕᐅᖃᑦᑕᖁᓪᓗᒋᑦ ᐃᓄᐃᓐᓇᖅᑐᑦ. ᑖᓐᓇ ᐱᔾᔪᑕᐅᓪᓗᓂ ᐱᓕᕆᐊᖑᓇᓱᒃᑐᖅ, ᐅᔾᔨᕆᔭᐅᔭᕆᐊᖃᕋᓗᐊᕐᒪᑦ 
ᓇᓗᓇᐃᖅᓯᓂᐅᕙᒃᑐᖅ ᑐᑭᓕᐅᖅᓯᒪᔪᑦ ᓯᕗᓪᓕᐅᑎᔭᕆᐊᓖᑦ ᑕᒪᒃᑯᓄᖓ ᐱᓕᕆᔾᔪᑎᓄᑦ 
ᐊᑐᖅᑕᐅᓪᓚᕆᖕᓂᐊᖅᑐᓄᑦ, ᑎᑎᖅᑲᙳᖅᑎᑕᐅᓂᐊᖅᑐᓄᑦ ᐊᔾᔨᒌᒃᑎᑕᐅᓗᑎᒃ ᑎᑎᕋᐅᓰᑦ 
ᐊᒃᑐᐃᕐᔪᐊᕐᓂᖅᐹᖑᓪᓗᑎᒃ ᐆᒻᒪᖅᑎᑕᐅᓇᓱᖕᓂᖓᓄᑦ ᐃᓄᐃᓐᓇᖅᑐᑦ.  

ᐅᐃᕖᑎᑐᑦ ᐅᖃᐅᓯᓖᑦ ᑕᑯᔪᒪᒐᓗᐊᕐᒥᖕᒪᑕ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅ ᐊᑐᓕᖅᑎᑕᐅᓗᓂ 
ᐅᖓᕙᕆᐊᖅᑕᐅᒃᑲᓐᓂᙱᓪᓗᓂ ᐅᐃᕖᑎᑐᑦ ᐱᓕᕆᐊᑦ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓂᒃ ᐱᐅᓯᒋᐊᖅᑕᐅᓯᒪᓗᑎᒃ. 
ᐅᐃᕖᑎᑐᑦ ᑐᑭᓕᐅᑦᑎᐊᖅᓯᒪᔭᕆᐊᖃᕐᓂᖏᓐᓂᒃ ᐅᖃᐅᓯᐅᓚᐅᕆᓪᓗᓂ. ᓄᓇᓕᖕᒥᐅᑦ ᐃᓚᐅᔪᒪᖕᒪᑕ 
ᑕᐅᑦᑐᓕᐅᖅᑎᓪᓗᒋᑦ ᐱᓕᕆᐊᓂᒃ ᐊᒻᒪᓗ ᐱᔨᑦᑎᕋᐅᑎᓂᒃ ᐊᒃᑐᐃᔪᓂᒃ ᐅᐃᕖᑎᑐᑦ ᐅᖃᐅᓯᓕᖕᓂᒃ, 
ᐃᓚᒋᔭᐅᓪᓗᑎᒃ ᐃᓱᒪᓕᐅᕆᖃᑦᑕᕐᓂᖏᑦ ᐱᐅᓇᔭᕐᒪᖔᑦ ᓴᖅᑭᑦᑎᒍᑎᒃᐊᑕᐅᑦᑎᒦᑦᑐᒥᒃ ᒐᕙᒪᒃᑯᑦ ᐱᔨᑦᑎᕋᐅᑎᓄᑦ 
ᐅᐃᕖᑎᑑᖅᑐᓂᒃ. ᐱᓕᕆᐊᑦ ᓯᕗᓪᓕᐅᔾᔭᐅᔭᕆᐊᖃᕐᒪᑕ ᐃᓕᓐᓂᐊᖅᑎᑦᑎᔾᔪᑕᐅᓂᐊᕐᓗᑎᒃ ᐅᐃᕖᑦ ᐅᖃᐅᓯᖓᓐᓂᒃ 
ᐱᔨᑦᑎᕋᕐᓂᕐᒥᒃ ᑕᖅᑲᐅᖓ ᓄᓇᓕᖕᓄᑦ.  

ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ 2012-13-ᒥ 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᖕᒪᑕ 
ᐱᐅᓯᒋᐊᖅᑎᑦᑎᔪᒪᓪᓗᑎᒃ ᑐᓴᐅᒪᖃᑎᒌᒍᑎᓂᒃ ᐱᔨᑦᑎᕋᐅᑎᓂᒡᓗ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ. ᐅᑯᐊ 
ᑎᑎᕋᖅᓯᒪᔪᑦ ᐊᑐᓕᖅᑎᑕᐅᖁᔭᐅᓯᒪᔪᑦ ᓯᕗᓪᓕᐅᔾᔭᐅᖁᔭᐅᓪᓗᑎᒃ ᓇᓗᓇᐃᖅᑕᐅᓯᒪᕗᑦ ᑖᓐᓇ ᐊᖏᕈᑕᐅᓯᒪᔪᖅ 
ᐅᔾᔨᕆᔭᐅᖁᔭᐅᓪᓗᓂ: 

i. ᐱᕙᓪᓕᐊᑎᓪᓗᒋᑦ ᐊᑐᓕᖅᑎᓪᓗᒋᓪᓗ ᐊᑐᐊᒐᐃᑦ ᐊᒻᒪᓗ ᖃᐅᔨᒪᔾᔪᑏᑦ ᐃᑲᔪᖅᑐᕐᓗᒋᑦ ᐱᓕᕆᔾᔪᓯᐅᔪᑦ 
ᑕᒪᐃᓐᓂᒃ ᐅᖃᐅᓯᒃᑯᑦ ᑎᑎᕋᐅᓯᒃᑯᓪᓗ ᑐᓴᐅᒪᑎᑦᑎᔾᔪᑏᑦ ᐊᒻᒪᓗ ᐱᔨᑦᑎᕋᐅᑎᑦ ᐃᓕᓴᕆᔭᐅᓯᒪᔪᑦ 
ᐅᖃᐅᓯᒃᑯᑦ.  

ii. ᑐᑭᓕᐅᕆᔩᑦ ᐅᓄᖅᓯᒋᐊᕐᓗᒋᑦ ᐱᐅᓂᖓᓄᓪᓗ ᐊᐅᓚᑕᐅᔪᑦ ᐅᖃᐅᓯᕆᔭᐅᔪᒃᑯᑦ.  

iii. ᒪᓕᒃᑕᐅᓪᓗᓂ ᐱᖁᔭᖅ, ᓇᓗᓇᐃᖅᑕᐅᓂᕐᒧᑦ ᓯᕗᓪᓕᐅᑎᔭᕆᐊᓖᑦ ᑐᑭᓕᐅᖅᑕᐅᓂᕐᒧᑦ 
ᑐᑭᓕᐅᖅᑕᐅᔭᕆᐊᓕᖕᓂᒃ ᐃᓄᐃᓐᓇᖅᑐᑦ ᐊᒃᑐᖅᑕᐅᓂᖅᐹᖑᓂᐊᖅᑐᒧᑦ ᐅᖃᐅᓯᕐᓄᑦ 
ᐱᕚᓪᓕᖅᑎᑦᑎᒃᑲᓐᓂᕋᓱᖕᓂᕐᒧᑦ ᐱᓇᔫᑕᐅᔪᓂᒃ. 

iv. ᓇᓗᓇᐃᕐᓗᒋᑦ ᐊᑐᓕᖅᑎᓪᓗᒋᓪᓗ ᐱᓕᕆᔾᔪᓰᑦ ᐱᐅᓯᒋᐊᕈᑎᒃᓴᑦ ᐃᓄᖕᓄᑦ ᐊᑐᐃᓐᓇᐅᔪᑦ ᑐᓴᐅᒪᖃᑎᒌᖕᓂᕐᒥ 
ᐱᔨᑦᑎᕋᕐᓂᕐᒥᒡᓗ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ ᐱᓕᕆᕝᕕᖕᓂ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᓐᓂ.  

v. ᐅᓄᖅᓯᒋᐊᕐᓗᒋᑦ ᐱᔪᓐᓇᕐᓂᕆᔭᐅᔪᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᑐᓴᐅᒪᑎᑦᑎᔾᔪᑏᑦ 
ᒪᓂᒻᒪᐃᕝᕕᒋᕙᒡᓗᒋᓪᓗ ᐱᔨᑦᑎᕋᐅᑎᓂᒃ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᖃᕐᓗᑎᒃ ᕿᒥᕐᕈᕙᒡᓗᒋᑦ ᐱᓇᔫᑕᐅᔪᑦ 
ᒪᕐᕉᖕᓄᒃ ᐅᖃᐅᓯᓕᖕᓄᒃ ᐱᑖᖑᒃᑲᓐᓂᖅᐸᒃᑐᓄᑦ ᐊᑐᐊᒐᕐᒥ, ᑎᓕᔭᐅᔪᖃᖅᐸᒡᓗᓂ ᓈᒻᒪᓈᖅᑕᐅᒋᐊᕐᓗᑎᒃ 
ᐃᖅᑲᓇᐃᔭᖅᑏᑦ ᑭᓱᓕᕆᔨᐅᔪᑦ ᐱᔨᑦᑎᖅᑐᑦ ᐃᓄᖕᓂᒃ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ, ᓇᓗᓇᐃᖅᐸᒡᓗᒋᑦ 
ᓈᒻᒪᒃᑐᑦ ᐅᖃᓪᓚᒃᑕᐅᑦᑎᐊᕈᓐᓇᖅᑐᑦ ᑎᑎᕋᖅᑕᐅᑦᑎᐊᕈᓐᓇᖅᖢᑎᒡᓗ, ᐅᖃᐅᓯᓕᕆᓂᕐᒥᒡᓗ 
ᐃᓕᓐᓂᐊᖅᑎᑦᑎᕙᒡᓗᑎᒃ, ᐊᔪᕈᓐᓃᖅᓴᖅᑎᑦᑎᕙᒡᓗᑎᒃ ᐱᓕᕆᑎᑕᐅᕙᒡᓗᑎᓪᓗ ᐃᖅᑲᓇᐃᔭᖅᑎᒋᔭᐅᔪᑦ. 

vi. ᐱᕙᓪᓕᐊᑎᓪᓗᒍ ᐊᑐᓕᖅᑎᓪᓗᒍᓗ ᐱᓕᕆᔾᔪᓰᑦ ᑐᓴᐅᒪᔾᔪᑎᒋᕙᒡᓗᒋᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒋᔭᐅᔪᑦ 
ᐱᔨᑦᑎᖅᑕᐅᔪᓐᓇᕐᓗᑎᒡᓗ ᐅᖃᐅᓯᑐᖃᕆᔭᒥᒃᑎᒍᑦ, ᐱᓕᕆᑦᑎᐊᕐᓗᑎᒃ ᐱᔨᑦᑎᕋᖅᐸᒡᓗᑎᒃ ᐅᖃᐅᓯᒃᑯᑦ 
ᐃᓕᓴᕆᔭᐅᓯᒪᔪᒃᑯᑦ ᐅᖃᓘᑎᒃᑯᑦ, ᓇᔫᑎᓂᒃᑯᑦ, ᐊᒻᒪᓗ ᑎᑎᕋᕐᓂᒃᑯᑦ. 

vii. ᕿᒥᕐᕈᕙᒡᓗᒋᑦ ᒐᕙᒪᒃᑯᑦ ᐊᖏᖃᑎᒌᒍᑎᒋᔭᖏᑦ ᓇᓗᓇᐃᖅᓯᔾᔪᑎᒋᕙᒡᓗᒋᑦ ᑐᓴᐅᒪᔾᔪᑎᑦ ᐅᕝᕙᓘᓐᓃᑦ 
ᐱᔨᑦᑎᕋᐅᑎᑦ ᐱᓕᕆᐊᖑᕙᒃᑐᑦ ᐃᓄᖕᓄᑦ ᓯᓚᑖᒍᑦ ᐱᓕᕆᐊᖑᔪᑦ ᒪᓂᒻᒪᒃᑕᐅᖃᑦᑕᕐᓂᐊᖅᐳᑦ 
ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ.  

viii. ᐱᓕᕆᕝᕖᑦ ᒐᕙᒪᒃᑯᑦ ᑐᑦᑕᕐᕕᖏᑦ ᐱᕙᓪᓕᐊᑎᑦᑎᓂᐊᖅᐳᑦ ᑲᔪᓯᑎᑦᑎᓗᑎᒡᓗ ᐊᐅᓚᔾᔪᑎᓄᑦ ᐊᑐᐊᒐᕐᓂᒃ 
ᓇᓗᓇᐃᖅᓯᔾᔪᑎᒃᓴᓂᒃ ᑎᑎᕋᕐᕕᖕᒥ ᒪᓕᒃᑕᐅᕙᓪᓕᐊᕙᒃᑐᓂᒃ ᐅᕝᕙᓘᓐᓃᑦ ᒪᓕᒋᐊᓖᑦ 
ᐋᖅᑭᒃᑕᐅᓯᒪᕙᒌᓕᕐᓗᑎᒃ ᐱᕕᖃᕈᑕᐅᓕᕐᓗᑎᒃ, ᐃᓕᖅᑯᓯᕆᔭᐅᔪᒃᑯᑦ ᓈᒻᒪᒃᑑᓗᓂ, ᐱᐅᓂᐅᔪᑦ ᐱᔨᑦᑎᕋᐅᑏᑦ 
ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ ᓇᓕᐊᒃᑯᑐᐃᓐᓇᖅ ᑐᒃᓯᕋᐅᑕᐅᒑᖓᑕ.  

ᓄᓇᓕᖕᓂ ᒐᕙᒪᐅᔪᓂᒃ ᑐᓴᐅᒪᔪᓕᕆᔾᔪᑏᑦ ᐊᒻᒪᓗ ᐱᔨᑦᑎᕋᐅᑏᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᓇᓗᓇᐃᖅᓯᓯᒪᔪᖃᓕᖅᐸᑦ ᓄᓇᓕᖕᓂ ᐱᔨᑦᑎᕈᑕᐅᕙᒃᑐᓂᒃ 
ᑐᓴᐅᒪᑎᑦᑎᔾᔪᑕᐅᕙᒃᑐᓂᒡᓗ ᐊᑐᕆᐊᖃᕐᓂᖏᓐᓂᒃ ᐅᖃᐅᓯᒃᑯᑦ ᐃᓕᓴᕆᔭᐅᓯᒪᔪᒃᑯᑦ, ᓄᓇᓕᖕᓂ ᐊᐅᓚᑦᑎᔨᐅᔪᑦ 
ᐱᔨᑦᑎᕋᕆᐊᖃᖅᐳᑦ ᑐᓴᒐᒃᓴᓕᐅᕆᐊᖃᖅᐳᑦ  ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ ᒪᓕᒃᑕᐅᔭᕆᐊᓖᑦ ᒪᓕᒡᓗᒋᑦ3.   

ᒫᓐᓇ ᖃᓄᐃᓕᖓᓂᖓ: ᐃᖃᓗᐃᑦ ᓄᓇᓕᑐᐊᑦᑎᐊᖑᕗᖅ ᐅᐃᕖᑎᑐᑦ ᐅᖃᐅᓯᓕᖕᓂᒃ ᐃᓄᒋᐊᓛᒍᕝᕕᐅᓪᓗᓂ. 
ᑕᐃᒃᑯᐊ ᐊᐱᖅᓱᖅᑕᐅᓚᐅᖅᑐᑦ ᐅᖃᓚᐅᖅᓯᒪᔪᑦ ᐅᐃᕖᑎᑐᑦ ᐅᖃᓪᓚᒍᓐᓇᕐᓂᕋᖅᖢᑎᒃ 2006-ᖑᑎᓪᓗᒍ 12.5-
ᐳᓴᖏᓐᓃᓚᐅᖅᐳᑦ ᑲᑎᓗᒃᑖᖅᖢᒋᑦ ᐃᓅᖃᑎᒌᑦ ᓈᓴᖅᑕᐅᑎᓪᓗᒋᑦ ᓄᓇᓕᐸᐅᔭᕐᒥ. ᐃᓚᖏᑦ ᐱᓕᕆᐊᑦ 
ᐱᓕᕆᐊᖑᑐᐃᓐᓇᕆᐊᖃᓕᖅᖢᑎᒃ ᒫᓐᓇ, ᑭᓯᐊᓂ ᓱᓕ ᖃᐅᔨᓴᖅᑕᐅᒃᑲᓐᓂᕆᐊᓖᑦ ᐅᖃᐅᓯᐅᒃᑲᓐᓂᕐᓗᑎᒡᓗ 
ᐊᑐᓕᖅᑎᑕᐅᓇᓱᖕᓂᐊᖅᑎᓪᓗᒋᑦ ᒪᓕᒋᐊᓖᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᒥ. 

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᖕᒪᕆᒃᐳᑦ 
ᐅᔾᔨᕆᔭᐅᓕᖅᑎᑦᑎᔪᒪᓪᓗᑎᒃ ᐊᑐᓕᖅᑎᑕᐅᕙᓪᓕᐊᔪᑦ ᐊᑑᑎᖏᓐᓂᒃ ᒪᓕᑦᑎᐊᕐᓂᖏᓐᓂᒡᓗ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 
ᐱᖁᔭᕐᒥ ᓄᓇᓕᖕᓂ ᒐᕙᒪᐅᔪᓂᒃ. ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ 
ᓇᓗᓇᐃᖅᑕᐅᓯᒪᓕᖅᐳᑦ ᐅᔾᔨᕆᔭᐅᓕᖅᑕᐅᖁᓪᓗᒍ ᑖᓐᓇ ᐊᖏᕈᑕᐅᓯᒪᔪᖅ: 

i. ᓴᖅᑭᑕᐅᓗᑎᒃ ᐱᓕᕆᔾᔪᓯᕐᒥᒃ ᓇᓗᓇᐃᖅᓯᔾᔪᑕᐅᖃᑦᑕᕐᓂᐊᖅᑐᑦ ᐅᔾᔨᕐᓇᖅᑐᓂᒃ ᑐᒃᓯᕋᐅᑕᐅᔪᓂᒃ ᓄᓇᓕᖕᓂ 
ᒐᕙᒪᐅᔪᓂᒃ ᑐᓴᐅᒪᔪᓕᕆᔾᔪᑎᓂᒃ ᐱᔨᑦᑎᕋᐅᑎᓂᒡᓗ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ ᓄᓇᓕᒋᔭᐅᔪᒥᒃ. 

ii. ᓇᓗᓇᐃᖅᓯᓯᒪᓕᖅᐸᑕ ᓄᓇᓕᖕᓂ ᐱᔨᑦᑎᕋᕆᐊᖃᕐᓂᕐᒥᒃ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ, ᒪᓕᒐᒃᓴᓕᐅᕐᓗᑎᒃ 
ᖃᓄᖅ ᐅᖃᐅᓯᒃᑯᑦ ᐃᓕᓴᕆᔭᐅᓯᒪᔪᒃᑯᑦ ᐱᔨᑦᑎᕋᕐᓂᐊᕐᒪᖔᑕ ᑐᓴᐅᒪᔭᐅᔪᒃᓴᓕᐅᕐᓂᐊᕐᒪᖔᑕᓗ. 

iii. ᑐᒃᓯᕋᐅᑕᐅᔪᑦ ᐊᑐᓕᖅᑎᑕᐅᓂᕐᒧᑦ ᐸᕐᓇᐅᑎᑦ ᓄᓇᓕᖕᓂ ᒐᕙᒪᐅᔪᓂᙶᖅᑐᑦ ᓇᓗᓇᐃᖅᑕᐅᓯᒪᓗᑎᒃ 
ᒪᓕᒋᐊᓖᑦ ᐅᖃᐅᓯᐅᖁᓗᒋᑦ ᐱᓕᕆᔾᔪᓰᑦ ᐊᑐᐃᓐᓇᐅᔪᓪᓗ ᐱᔭᐅᔭᕆᐊᓖᑦ ᐊᐅᓚᑦᑎᔾᔪᑎᒃᓴᑦ ᐅᖃᐅᓯᕐᒧᑦ 
ᐱᓕᕆᐊᖑᖁᔭᑦ, ᐱᓕᕆᐊᑦ ᐱᔨᑦᑎᕋᐅᑏᓪᓗ ᓈᒻᒪᖅᑰᑦᑎᕙᒡᓗᑎᒃ. 

 

  

                                                        
3 ᑭᓯᐊᓂ, ᐱᔭᕆᐊᖃᖅᑐᑦ ᓄᓇᓕᖕᓂ ᒐᕙᒪᐅᔪᓂᒃ ᑐᓴᐅᒪᔪᓕᕆᔾᔪᑎᓂᒃ ᐱᔨᑦᑎᕋᐅᑎᓂᒡᓗ ᐃᓄᒃᑑᖅᓯᒪᔭᕆᐊᖃᕐᓂᖏᓐᓂᒃ ᐃᓄᐃᑦ ᐅᖃᐅᓯᖓᑕ 
ᓴᐳᒻᒥᔭᐅᓂᖓᓄᑦ ᐱᖁᔭᕐᒥ, ᐱᔭᒃᓴᖃᕐᔪᐊᕋᓗᐊᖅᐸᑕ ᐅᕝᕙᓘᓐᓃᑦ ᑎᓕᓯᔾᔪᑕᐅᔪᖅ ᖃᓄᐃᓕᖓᒐᓗᐊᖅᐸᑦ, ᓄᓇᕗᒻᒥ ᓄᓇᓕᓕᒫᓂᒃ. ᑖᒃᑯᐊ 
ᐊᑐᖅᑕᐅᔭᕆᐊᓖᑦ ᐊᑐᓂ ᑲᒪᒋᔭᐅᓂᐊᖅᑐᑦ ᒪᓕᒡᓗᒍ ᐊᒡᒍᖅᓯᒪᓂᖓ 2 ᑕᕝᕙᓂ ᑎᑎᕋᖅᓯᒪᔪᓂ. 

ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᐅᓯᒋᐊᖅᑕᐅᓂᖏᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᒥᓂᔅᑕ ᑲᒪᒋᔭᒃᓴᖃᖅᐳᖅ ᐋᔩᖃᑎᖃᖅᐸᒡᓗᓂ ᓇᓕᒧᒌᒃᑎᑦᑎᓇᓱᒡᓗᓂ ᓄᓇᕗᒻᒥ 
ᐱᖓᓲᔪᑦ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐊᒻᒪᓗ ᐅᔾᔨᕆᔭᐅᓕᖅᑎᓪᓗᒍ ᒪᓕᑦᑎᐊᕐᓂᕆᔭᖓ ᐅᖃᐅᓯᓕᕆᓂᕐᒧᑦ 
ᒪᓕᒐᓕᐊᖑᔪᒪᔪᑦ, ᓄᓇᕗᑦ ᒐᕙᒪᒃᑯᓐᓂ ᓯᓚᑖᓂᓗ. 

ᐱᖁᔭᖅ  ᓴᖅᑭᑦᑎᖕᒪᑦ  ᐃᓕᓴᕆᔭᐅᓯᒪᔪᑦ  ᐅᖃᐅᓰᑦ  ᐅᔾᔨᕆᔭᐅᓕᖅᑎᓐᓇᓱᒍᑎᓂᒃ ᑮᓇᐅᔭᓂᒃ  (“ᑮᓇᐅᔭᑦ”). ᑖᒃᑯᐊ  
ᑮᓇᐅᔭᑦ  ᐅᔾᔨᕐᓇᖅᓯᓕᕈᑕᐅᓂᐊᖅᐳᑦ  ᖃᔅᓯᑲᓪᓚᖕᓂᒃ  ᑎᑭᑕᐅᓇᓱᒃᑐᓂᒃ , ᐃᓚᒋᔭᐅᓗᓂ  ᐃᓕᓴᖅᓯᐅᒪᓂᕐᒥᒃ  
ᐱᐅᓯᒋᐊᖅᑎᑦᑎᓂᕐᒥᒡᓗ  ᓇᓕᒧᒌᒃᑎᑦᑎᓂᕐᒥᒃ  ᖃᓄᐃᓕᖓᓂᐅᔪᓂᒃ ᐱᔪᓐᓇᕐᓂᕆᔭᐅᔪᑦ  ᐃᓕᓴᕆᔭᐅᓯᒪᔪᑦ  
ᐅᖃᐅᓯᕐᓄᑦ  ᓄᓇᕗᒻᒥ , ᓴᙱᒃᑎᒋᐊᕐᓗᒋᒃ  ᐱᒻᒪᕆᐅᓂᖏᒃ ᐊᑐᖅᐅᑕᕙᖕᓂᖏᒡᓗ  ᐅᐃᕖᑦ  ᐃᓄᐃᓪᓗ  
ᐅᖃᐅᓯᖏᒃ, ᓴᖅᑭᑎᕐᓗᒋᓪᓗ  ᐱᐅᓂᐅᔪᑦ  ᐊᕙᑎᑦᑎᓐᓂ  ᐃᓕᖅᑯᓯᕐᓄᑦ  ᐃᓕᓴᕐᓇᐅᑏᑦ  ᐃᓅᖃᑎᒌᓄᑦ  ᓄᓇᕗᒻᒥ. 
ᑮᓇᐅᔭᑦ ᐱᔭᐅᖃᑦᑕᕐᓂᐊᖅᖢᑎᒃ ᐊᑭᓖᔾᔪᑕᐅᕙᒃᑐᓂᑦ ᐅᕝᕙᓘᓐᓃᑦ ᓱᒋᐊᖅᑕᐅᔾᔪᑎᓂᒃ ᓱᕋᐃᓂᐅᔪᓄᑦ ᐃᓕᓴᕆᔭᐅᓯᒪᔪᑦ 
ᐅᖃᐅᓰᑦ ᐱᖁᔭᕐᒥᒃ ᐊᒻᒪᓗ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᕐᒥᒃ, ᐊᒻᒪᑦᑕᐅᖅ ᑐᓐᓂᖅᑯᑕᐅᓯᒪᔪᓂᑦ, 
ᑐᓂᔭᐅᔪᓂᑦ, ᐅᕝᕙᓘᓐᓃᑦ ᐱᓕᕆᔾᔪᑎᓂᒃ ᐊᑭᑐᔪᓂᙶᖅᑐᑦ ᓄᓇᕗᑦ ᒐᕙᒪᒃᑯᓐᓂᑦ.   

ᒥᓂᔅᑕ ᐱᔪᓐᓇᕐᓂᖃᕆᓪᓗᓂ ᐊᖏᖃᑎᒌᒃᑐᓂᒃ ᐊᖏᖃᑎᒌᖃᑕᐅᔪᓐᓇᖅᖢᓂ ᑲᓇᑕᒥ ᒐᕙᒪᒃᑯᓐᓂ 
ᐅᔾᔨᕆᔭᐅᓕᖅᑎᑕᐅᖁᓪᓗᒋᑦ ᐊᒻᒪᓗ ᓴᐳᔾᔭᐅᖁᓪᓗᒋᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᖃᓄᐃᙱᑦᑎᐊᕈᓯᕐᓄᓪᓗ 
ᐃᓕᓴᕆᔭᐅᓯᒪᔪᒥᒡᓗ ᐅᖃᐅᓯᓖᑦ ᓄᓇᓕᖕᓂ ᐱᐅᓯᖃᕐᓗᑎᒃ ᒪᓕᒃᑐᓂᒃ ᑎᑭᑕᐅᓇᓱᒃᑐᓂᒃ ᓄᓇᕗᒻᒥ, ᑲᓇᑕᒥ ᐊᒻᒪᓗ 
ᐊᑐᐊᒐᕐᓄᑦ ᐊᖏᕈᑕᐅᓚᐅᖅᓯᒪᔪᓄᑦ ᑕᒪᐃᓐᓄᑦ.  

ᒫᓐᓇ ᖃᓄᐃᓕᖓᓂᖓ: ᑮᓇᐅᔭᖅᑕᖃᓕᖅᑐᖅ ᐃᓕᔭᐅᓯᒪᓪᓗᑎᒡᓗ ᐲᔭᐃᕝᕕᐅᓐᓇᙱᑦᑐᒧᑦ ᑲᑎᖅᓱᖅᓯᒪᔪᓂᒃ 
ᑮᓇᐅᔭᖅᑖᕆᔭᐅᕙᓪᓕᐊᔪᓂᒃ ᓄᓇᕗᑦ ᒐᕙᒪᒃᑯᓐᓂᑦ. ᒫᓐᓇᒧᑦ ᑎᑭᖦᖢᒍ, ᐊᑭᓖᔪᖃᒃᑲᓐᓂᖅᓯᒪᙱᑦᑐᖅ ᐅᕝᕙᓘᓐᓃᑦ 
ᓱᒋᐊᖅᑕᐅᔪᖃᖅᓯᒪᙱᑦᑐᖅ ᑮᓇᐅᔭᓂᒃ. ᑮᓇᐅᔭᓂᒃ ᐲᖅᓯᓇᓱᒃᑐᖃᕆᐊᓚᐅᙱᓐᓂᖓᓂ, ᒪᓕᒋᐊᓕᖕᓂᒃ 
ᐋᖅᑭᒃᑕᐅᔪᖃᕆᐊᖃᖅᐳᖅ ᑐᓴᕆᐊᕐᕕᒋᓚᐅᖅᑎᓪᓗᒋᑦ ᐊᒃᑐᖅᑕᐅᓂᖃᖅᓯᒪᓂᐊᖅᑐᑦ..  

ᑕᐃᒪᙵᑦ 1999-ᖑᓚᐅᖅᑎᓪᓗᒍ, ᐃᓕᖅᑯᓯᓕᕆᔨᒃᑯᑦ ᐊᐅᓚᑦᑎᖃᑦᑕᖅᓯᒪᖕᒪᑕ ᑲᓇᑕᒥ-ᓄᓇᕗᒻᒥ 
ᐊᖏᕈᑕᐅᓯᒪᔪᒥᒃ ᐅᔾᔨᕆᔭᐅᓕᖅᑎᑕᐅᖁᓪᓗᒍ ᐅᐃᕖᑦ ᐅᖃᐅᓯᖓᑦ ᐃᓄᐃᓪᓗ ᐅᖃᐅᓯᖓᑦ. ᐊᖏᖃᑎᒌᒍᑦ 
ᐃᑲᔪᖅᑐᐃᔾᔪᑕᐅᓯᒪᕗᖅ ᐱᓕᕆᐊᒥᒃ ᓄᓇᕗᒻᒥ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓂᒃ ᐅᐃᕖᑎᑐᑦ ᐱᕙᓪᓕᐊᓂᐅᔪᕐᓗ 
ᐅᐃᕖᓄᑦ. ᖃᔅᓯᑲᓪᓚᑦ ᓄᓇᓕᖕᓂ-ᑲᒪᒋᔭᐅᒃᓴᑦ ᐱᓕᕆᐊᑦ ᔭᒐᑎᑦᑎᑦᑕᐃᓕᓂᕐᒧᑦ, ᐊᑐᕐᓂᕐᒧᑦ 
ᐅᔾᔨᕆᔭᐅᓕᖅᑎᑦᑎᓂᕐᒧᓪᓗ ᐃᓄᒃᑐᑦ ᓄᓇᕗᒻᒥ ᓄᓇᓕᖕᓂ ᐃᑲᔪᖅᓱᖅᑕᐅᓚᐅᕆᕗᑦᑕᐅᖅ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᖓ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ 
ᓄᓇᕗᒻᒥ ᓇᓕᒧᒌᒃᑐᓂᒃ ᓴᖅᑭᔮᖅᑎᑦᑎᓇᓱᐊᕐᓂᐊᖅᑐᖅ. ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᖁᔭᐅᓯᒪᔪᑦ 
ᓯᕗᓪᓕᐅᔾᔭᐅᖁᔭᐅᓪᓗᑎᒃ ᓇᓗᓇᐃᖅᑕᐅᓯᒪᕗᑦ ᑖᓐᓇ ᐊᖏᕈᑕᐅᓯᒪᔪᖅ ᐅᔾᔨᕆᔭᐅᖁᔭᐅᓪᓗᓂ: 

i. ᐃᑲᔪᓱᕐᓗᒋᑦ ᐊᔾᔨᒌᒃᑎᑕᐅᑦᑎᐊᕐᓗᑎᒡᓗ ᓄᓇᕗᒻᒥ ᐱᖓᓱᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 
ᐅᔾᔨᕆᔭᐅᓕᖅᑎᓪᓗᒍᓗ ᒪᓕᖕᓂᐅᔪᖅ ᐅᖃᐅᓯᕐᓄᑦ ᒪᓕᒐᓕᐊᖑᔪᓄᑦ, ᐊᑕᖏᖅᑕᐅᓗᑎᒃ ᐃᓗᐊᓃᑦᑐᑦ 
ᓯᓚᑖᓃᑦᑐᓪᓗ ᓄᓇᕗᑦ ᒐᕙᒪᒃᑯᓐᓂ. 

ii. ᐱᕙᓪᓕᐊᑎᓪᓗᒋᑦ ᒪᓕᒋᐊᓖᑦ ᑮᓇᐅᔭᓂᒃ ᐊᑭᓕᐅᑎᖃᕐᓂᐊᕐᓗᓂ, ᖃᐅᔨᓴᖅᑕᐅᔪᖃᓚᐅᖅᑎᓪᓗᒍ ᐱᐅᓛᓂᒃ 
ᐱᓕᕆᓗᑎᒃ ᐅᖃᖃᑎᖃᕐᓗᑎᒡᓗ ᓇᖕᒥᓂᖃᖃᑕᐅᔪᓂᒃ ᐱᕙᓪᓕᐊᑎᑦᑎᓗᑎᒡᓗ ᕿᓚᒻᒥᐅᔪᒃᑯᑦ ᐊᑯᓂᐅᔪᒃᑯᓪᓗ 
ᑮᓇᐅᔾᔭᒃᓴᕋᓱᖕᓂᕐᒧᑦ ᖃᓄᐃᓕᐅᖅᑕᐅᕙᓪᓕᐊᔪᒪᔪᓂᒃ ᓇᓗᓇᐃᖅᓯᔾᔪᑎᒃᓴᓂᒃ ᑲᔪᓯᑦᑎᐊᕈᑎᒋᔪᓐᓇᖅᑕᖏᓐᓂᒃ 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐅᔾᔨᕆᔭᐅᓕᖅᑎᑦᑎᓂᕐᒧᑦ ᑮᓇᐅᔭᓂᒃ.   

iii. ᐊᐅᓚᓪᓗᒋᑦ ᐊᖏᕈᑕᐅᓯᒪᔪᑦ ᐅᔾᔨᕆᔭᐅᓕᖅᑎᑦᑎᓂᕐᒧᑦ ᓴᐳᔾᔨᓂᕐᒧᓪᓗ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 
ᐱᕐᔪᐊᖑᓂᖓᓐᓂᒡᓗ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᓄᓇᓕᖕᓂᒃ ᐱᐅᓯᖃᕐᓗᑎᒃ ᒪᓕᒃᑐᓂᒃ ᐱᓕᕆᐊᒃᓴᐅᔪᓂᒃ 
ᓄᓇᕗᒻᒥ ᑲᓇᑕᒥᓗ, ᐊᑐᐊᒐᖏᓐᓄᓪᓗ ᐊᖏᕈᑕᐅᓯᒪᔪᑦ ᒪᓕᒃᖢᒋᑦ. 

ᐊᒡᒍᖅᓯᒪᓂᖅ 2:  
ᐃᓄᐃᑦ ᐅᖃᐅᓯᖓᑕ ᓴᐳᔾᔭᐅᓂᖓᓄᑦ ᐱᖁᔭᖅ 

ᐱᒋᐊᕈᑎᖓ 
ᐃᓄᐃᑦ ᐃᓕᖅᑯᓯᖓ ᓴᐳᔾᔭᐅᓯᒪᔭᕆᐊᖃᕐᓂᖓ ᓴᖅᑭᔮᖅᑎᑕᐅᔭᕆᐊᖃᕐᓂᖓᓗ 
ᐱᒻᒪᕆᐅᓂᖅᐸᐅᖃᑕᐅᑎᑕᐅᓚᐅᖅᓯᒪᕗᖅ ᓄᓇᕗᑦ ᓴᖅᑭᑕᐅᑎᓪᓗᒍ, ᐅᖃᐅᓯᕐᓗ ᐃᓄᐃᑦ ᐃᓕᖅᑯᓯᖓᓐᓄᑦ 
ᐱᒻᒪᕆᐅᓂᖅᐸᐅᖃᑕᐅᓪᓗᓂ.  

ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᒪᓕᒐᓕᐅᕐᕕᖕᒥᐅᓄᑦ ᐊᑕᖏᖅᖢᑎᒃ ᐊᖏᖅᑕᐅᓚᐅᖅᓯᒪᕗᖅ ᓯᑎᐱᕆ 
2008-ᖑᑎᓪᓗᒍ ᒫᓐᓇᓗ ᐱᖁᔭᕆᔭᐅᓕᖅᖢᓂ ᓄᓇᕗᒻᒥ. ᓇᓕᒧᒌᒃᑎᑕᐅᓂᖓ ᐃᒃᐱᒋᓗᒍ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ, 
ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐋᖅᑭᒃᑕᐅᓚᐅᖅᓯᒪᕗᖅ ᓇᓗᓇᐃᖅᑕᐅᖁᓪᓗᒍ ᐃᓄᒃᑐᑦᑕᐃᓐᓇᖅ 
ᐅᖃᐅᓯᓕᖕᓄᑦ ᐱᔾᔪᑎᒋᓪᓗᒋᑦ, ᐱᓗᐊᖅᑐᒥᒃ ᐃᓐᓇᓪᓚᕇᑦ, ᐅᖃᐅᓯᕐᓂᒃ ᑐᑭᓯᓇᖅᓯᑎᑦᑎᓇᓱᒃᖢᑎᒃ 
ᐅᖃᓪᓚᓲᖑᓕᖅᑐᓄᑦ ᒪᒃᑯᒃᑐᓄᑦ ᓴᙱᒃᑎᒋᐊᕐᓗᒍᓗ ᐊᑐᖅᑕᐅᓂᖓ ᐃᓄᒃᑐᑦ ᓄᓇᕗᒻᒥᐅᓕᒫᓄᑦ. 

ᑲᓇᑕᒥ ᐱᒋᐊᕈᑎᒋᔭᐅᔪᕕᓃᑦ ᐅᖃᐅᓰᑦ, ᐃᓄᒃᑐᑦᑕᐅᖅ ᐅᖃᐅᓯᖅ ᐊᓯᔾᔨᒐᒃᓴᐅᙱᒻᒥᖕᒪᑦ ᑲᓇᑕᒥ ᐱᐅᓯᕆᔭᑦᑎᓐᓂ, 
ᐃᓚᓕᐅᔾᔨᔾᔪᑕᐅᓪᓗᓂᓗ ᐱᐅᓂᐊᓗᖕᓄᑦ ᐊᔾᔨᒌᙱᕈᓘᔭᖅᑐᓄᓪᓗ ᐃᓅᓯᕆᔭᐅᔪᓄᑦ ᑕᒫᓂ ᓄᓇᒥ. ᑲᓇᑕᒥ 
ᐃᓕᓴᖅᓯᓚᐅᖅᐳᑦ ᑖᔅᓱᒥᖓ ᐱᓪᓚᕆᒃᑐᒥᒃ, ᐱᔭᕆᐊᖃᕐᓂᑦᑎᓐᓂᓪᓗ ᓴᐳᑎᓗᒍ ᐃᑲᔪᖅᓱᕐᓗᒍᓗ ᐃᓄᒃᑐᑦ ᐅᖃᐅᓯᖅ, 
ᐊᑎᓕᐅᖅᑎᓪᓗᒋᑦ ᑲᑎᒪᕐᔪᐊᕐᓂᕐᒥᒃ ᓴᐳᔾᔨᓂᕐᒧᑦ ᐅᔾᔨᕆᔭᐅᓕᖅᑎᑦᑎᓂᕐᒧᓪᓗ ᐊᔾᔨᒌᙱᕈᓘᔭᖅᑐᓂᒃ 
ᐃᓕᖅᑯᓯᕆᔭᐅᔪᓂᒃ  2005-ᖑᑎᓪᓗᒍ ᐊᒻᒪᓗ ᖃᖓᑦᑎᐊᓵᖅ ᐊᖏᕈᑎᖃᖅᑎᓪᓗᒋᑦ ᓄᓇᕐᔪᐊᕐᒥ ᓄᓇᖅᑲᑎᒌᙱᑦᑐᑦ 
ᑲᑐᔾᔨᖃᑎᒌᖏᑦ ᓱᓕᓂᕋᕈᑎᓂᒃ ᐱᔪᓐᓇᐅᑎᓂᒃ ᓄᓇᖃᖅᑳᖅᓯᒪᔪᓄᑦ ᐃᓄᖕᓄᑦ ᓄᕕᐱᕆ 2010-ᖑᑎᓪᓗᒍ.  

ᑭᐅᔪᓐᓇᕈᒪᓪᓗᑕ ᐊᒃᓱᕉᑕᐅᔪᓄᑦ ᐱᔾᔪᑎᓕᖕᓄᑦ ᐃᓄᒃᑐᑦ, ᓇᓗᓇᐃᕐᓗᒋᓪᓗ ᐱᐅᓂᖏᑦ ᐊᒥᓲᓂᕆᔭᖏᓪᓗ 
ᓴᐳᔾᔭᐅᓯᒪᓗᑎᒃ ᐅᔾᔨᕆᔭᐅᓕᖅᑎᑕᐅᓗᑎᒡᓗ ᓄᓇᕗᒻᒥ, ᑖᓐᓇ ᐊᒡᒍᖅᓯᒪᓂᐅᔪᖅ ᐸᕐᓇᐅᑎᒥ ᓇᓗᓇᐃᖅᓯᖕᒪᑦ 
ᐊᑐᓕᖅᑎᑕᐅᓂᕐᒧᑦ ᐱᓕᕆᔾᔪᓯᕐᓂᒃ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᓐᓂ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᓐᓂ 
ᐃᖅᑲᓇᐃᔭᕈᑎᒋᖃᑦᑕᕐᓂᐊᖅᑕᖓᑦ ᐱᕚᓪᓕᖁᓪᓗᒍ ᐃᓄᒃᑐᑦ ᐅᖃᐅᓯᖅ: 

• ᐃᓄᒃᑐᑦ ᐅᖃᐅᓯᖅ ᐊᑐᖅᑕᐅᓗᓂ ᐃᓕᓐᓂᐊᖅᑐᓄᑦ, ᓄᑕᖅᑲᑦ ᐱᕕᖃᖅᑎᓪᓗᒋᑦ ᐃᓅᓯᓕᒫᒥ ᐅᖃᐅᓯᓕᕆᓂᕐᒥᒃ 
ᑎᑎᕋᕈᓐᓇᕐᓂᕐᒥᒡᓗ ᐃᓕᓐᓂᐊᖅᐸᒡᓗᑎᑦ ᒪᕐᕉᖕᓂᒃ ᐅᖃᐅᓯᖃᕐᓗᑎᒃ, ᐃᓐᓇᕈᖅᓴᓂᖏᓐᓂᒃ 
ᐅᖃᕆᐅᖅᓴᑎᓪᓗᒋᑦ ᓄᓇᕐᔪᐊᕐᒥᐅᖑᖃᑕᐅᓗᑎᒃ ᐊᔪᙱᑦᑎᐊᕐᓗᑎᒡᓗ ᐃᓚᐅᔪᓐᓇᕐᓗᑎᒃ ᖃᐅᑕᒫᑦ 
ᐃᓅᓯᑦᑎᓐᓂ, ᐱᕙᓪᓕᐊᓂᕐᒥ ᐃᓕᖅᑯᓯᕐᒥᖕᓂᒡᓗ ᐊᑐᑦᑎᐊᖅᑐᓂᒃ ᓄᓇᓕᖕᓂᒃ ᓄᓇᖃᕐᕕᖏᓐᓂᓪᓗ; 

• ᐃᓄᒃᑐᑦ ᐃᖅᑲᓇᐃᔭᕐᕕᖕᒥ ᐅᖃᓪᓚᐅᓯᖃᕐᓂᖅ ᓄᓇᕗᒻᒥ ᐱᓕᕆᕝᕕᒡᔪᐊᓂ, ᐃᑲᔪᕐᓗᒋᑦ ᐃᓄᐃᑦ 
ᐃᖅᑲᓇᐃᔭᖅᑎᐅᔪᑦ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ ᐃᓄᒋᐊᖕᓂᖏᑦ ᒪᓕᒡᓗᒋᑦ, 
ᐱᐅᓯᒋᐊᖅᑕᐅᓂᖓᓗ ᐱᕚᓪᓕᖅᑎᑕᐅᓂᖓᓗ ᐃᓚᐅᔪᓐᓇᕐᓂᖏᓪᓗ ᐃᓄᐃᑦ ᑮᓇᐅᔭᓕᐅᕋᓱᖕᓂᕐᒧᑦ 
ᐱᓕᕆᓂᐅᕙᒃᑐᑦ ᐱᕙᓪᓕᐊᓂᐅᔪᓪᓗ ᓄᓇᕗᒻᒥ;  

• ᐃᓄᒃᑐᑦ ᐅᖃᐅᓯᕆᔭᐅᓂᖓ ᖃᐅᑕᒫᑦ ᐱᔨᑦᑎᕋᐅᑎᓂᒃ ᐱᓕᕆᐊᖑᑎᑕᐅᔪᑦ ᒐᕙᒪᒃᑯᓐᓂ, ᓄᓇᓕᖕᓂ 
ᒐᕙᒪᐅᔪᓂᒃ, ᐊᒻᒪᓗ ᒐᕙᒪᒃᑯᑦ ᓯᓚᑖᓃᑦᑐᓂᒃ ᑎᒥᐅᔪᓂ ᐃᓄᖕᓅᖓᔪᑦ ᓄᓇᕗᒻᒥ.  

ᐊᑐᓕᖅᑎᑦᑎᓂᖅ ᐃᑲᔪᖅᓱᐃᔾᔪᑕᐅᓂᐊᕆᕗᖅ ᐃᓄᒃᑐᑦ ᐅᖃᐅᓯᕐᒥᒃ ᐅᖃᓪᓚᒍᓐᓇᕐᓗᑎᒃ ᐃᓕᓐᓂᐊᕆᐅᖅᓴᔪᑦ ᐊᒻᒪᓗ 
ᐃᓐᓇᕐᓂᒃ ᐃᓕᓐᓂᐊᖃᑕᐅᔪᑦ, ᓇᓗᓇᐃᕐᓗᒋᓪᓗ ᐱᒻᒪᕆᐅᒋᔭᐅᔪᑦ ᐱᓕᕆᐊᒃᓴᑦ ᐱᕚᓪᓕᖅᑎᑦᑎᒃᑲᓐᓂᕈᑎᒃᓴᑦ 
ᐊᑐᓕᖅᑎᑕᐅᔾᔪᑎᒃᓴᓪᓗ ᒪᒃᑯᒃᑐᓄᑦ ᓄᓇᓕᖕᓂᓪᓗ ᐃᓱᒫᓘᑎᖃᑐᐊᖅᐸᑕ ᐅᖃᐅᓯᕐᒥᓂᒃ ᐊᓯᐅᔨᕙᓪᓕᐊᔪᓄᑦ 
ᐅᕝᕙᓘᓐᓃᑦ ᐊᓯᔾᔨᖅᐸᓪᓕᐊᔪᓄᑦ.   

ᐃᓄᐃᑦ ᐅᖃᐅᓯᖓ ᓇᓗᓇᐃᖅᑕᐅᓂᖓ 
ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ ᐊᓯᐊᓂᒃ ᓇᓗᓇᐃᖅᓯᓚᐅᙱᓐᓂᖏᓐᓂ, ᐃᓄᐃᑦ ᐅᖃᐅᓯᖓᑦ 
ᓇᓗᓇᐃᖅᑕᐅᓯᒪᕗᖅ ᐱᖁᔭᕐᒥ ᐃᓄᐃᓐᓇᖅᑑᓂᕋᖅᑕᐅᓪᓗᓂ ᖁᕐᓗᖅᑐᕐᒥ ᐊᕙᑖᓂᓪᓘᓐᓃᑦ, ᐃᖃᓗᒃᑑᑦᑎᐊᕐᒥ, 
ᕿᖓᐅᕐᒥ ᐅᒥᖕᒪᖅᑑᒥᓪᓗ, ᐃᓄᒃᑐᑦ ᐊᓯᓗᒃᑖᖏᓐᓂᒃ ᓄᓇᓕᖕᓂᒃ ᐊᕙᑎᖏᓐᓂᒡᓘᓐᓃᑦ, ᐅᕝᕙᓘᓐᓃᑦ ᑕᒪᐃᓐᓂᒃ 
ᓇᓗᓇᐃᖅᑕᐅᓯᒪᔪᑦ ᒪᓕᒋᐊᓖᑦ ᒪᓕᒡᓗᒋᑦ, ᐅᖃᐅᓯᖅᑕᖅ ᑎᑎᕋᖅᓯᒪᔪᖅ “ᐃᓄᒃᑐᑦ”4 ᐊᑐᖅᑕᐅᕗᖅ “ᐃᓄᐃᑦ 
ᐅᖃᐅᓯᖓᓐᓄᑦ” ᑕᕝᕙᓂ ᑎᑎᕋᖅᓯᒪᔪᓂ ᐊᓯᐊᓂᒃ ᐅᖃᐅᓯᕐᒥᒃ ᓇᓗᓇᐃᖅᓯᓯᒪᙱᒃᑯᑦ.  

ᐃᓄᐃᓐᓇᖅᑐᑦ ᐱᔾᔪᑎᒋᓪᓗᒍ, ᐊᑐᓕᖅᑎᑕᐅᓂᖓ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᓴᖅᑭᑦᑎᓂᐊᖅᐳᖅ 
ᐅᖃᐅᓯᕐᒥᒃ ᐆᒻᒪᖅᑎᑦᑎᒋᐊᒃᑲᓐᓂᕐᓂᕐᒥᒃ ᐱᐅᓯᒋᐊᖅᑎᑦᑎᓂᕐᒥᒡᓗ ᑐᓴᐅᒪᔪᓕᕆᔾᔪᑎᓄᑦ ᐊᑐᐃᓐᓇᐅᔪᓂᒃ, 
ᐱᔨᑦᑎᕋᐅᑎᓄᑦ, ᖃᓄᐃᓕᐅᖁᔨᔾᔪᑎᓄᑦ ᐊᒻᒪᓗ ᐅᖃᐅᓯᓕᕆᓂᕐᒧᑦ ᐱᓕᕆᐊᑦ ᐃᓄᐃᓐᓇᖅᑐᑦ ᐅᖃᐅᓯᓕᖕᓄᑦ 
ᓄᓇᓕᖕᓄᑦ.  

ᐃᓄᒃᑐᑦ ᐊᑐᖅᑕᐅᓂᕆᔭᖓ ᓄᓇᕗᒻᒥ 

2006-ᒥ ᓈᓴᖅᑕᐅᓂᑯᑦ ᖃᐅᔨᓴᕈᑎᑦ ᓇᓗᓇᐃᖅᓯᓯᒪᕗᑦ ᐃᓄᒃᑐᑦ ᐅᖃᐅᓯᖅ ᐱᖓᔪᒋᔭᐅᖕᒪᑦ ᑲᓇᑕᒥ 
ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ ᑲᔪᓯᓂᖃᑦᑎᐊᕈᓐᓇᕐᓂᖓᓐᓂᒃ ᐅᖃᓪᓚᒍᓐᓇᖅᑐᑦ ᐊᒥᓲᓂᖏᓐᓄᑦ. 
ᑕᐃᒪᐃᒃᑲᓗᐊᖅᑎᓪᓗᒍ, ᓇᓗᓇᐃᖅᑕᐅᓯᒪᔪᑦ ᐊᓯᔾᔨᖅᐸᓪᓕᐊᓂᖓ ᐃᓱᒫᓗᓇᖅᐳᖅ. 

 

ᑕᑯᔭᒃᓴᖅ 1  ᐃᓅᓂᖏᓐᓂᒃ ᐃᓕᓴᕐᓇᐅᑎᓖᑦ ᐅᖃᐅᓯᖃᖅᖢᑎᒃ ᐅᖃᐅᓯᕐᖓᐅᑎᒥᖕᓂᒃ ᓄᓇᖓᓐᓂᒡᓗ ᐅᖃᐅᓯᑐᖃᕆᔭᐅᔪᖅ, 
ᓄᓇᕗᒻᒥ, 1996-2006 

 
ᑕᑯᒃᓴᐅᑎᑕᖅ ᐅᓇ ᖁᓛᓂ ᑕᑯᒃᓴᐅᑎᑦᑎᕗᖅ ᓄᓇᕗᒻᒥᐅᑦ ᖃᐅᔨᒪᔭᑐᖄᓗᐊᓂᒃ ᖃᖓᑲᓪᓛᕐᔪᖕᓂᑦ: ᐊᕐᕌᒍᑦ ᖁᓖᑦ 
ᐃᓗᐊᓂ, ᐃᓄᐃᑦ ᐅᖃᖅᓯᒪᔪᑦ ᖃᐅᓯᕐᒥᓂᒃ ᖃᐅᔨᒪᓂᕋᖅᑐᑦ, ᐅᖃᐅᓯᕐᖓᐅᑎᖃᕐᓂᕋᖅᑐᑦ ᐃᓄᒃᑐᑦ, 
ᐅᖃᓪᓚᐅᓯᕆᓪᓗᓂᔾᔪᒡᓗ ᐊᐃᓯᒪᓪᓗᑎᒃ ᐃᓄᐃᓴᒃᖠᕚᓪᓕᖅᓯᒪᕗᑦ. 

ᐃᓄᐃᓴᒃᖠᒋᐊᕐᓂᖏᑦ ᑕᐃᒃᑯᓄᖓ ᐃᓄᖕᓄᑦ ᐊᐃᓯᒪᓪᓗᑎᒃ ᐅᖃᓪᓚᓲᓄᑦ ᐃᓄᑎᑐᑦᑕᐃᓐᓇᖅ 
ᐃᓱᒫᓗᖕᓇᓗᐊᙳᐊᖅᖢᓂ. ᐊᖏᕐᕋᖅ ᐅᖃᓪᓚᒡᕕᒋᒋᐊᒃᓴᖅ ᐅᔾᔨᕐᓇᓛᖑᖕᒪᑦ ᐃᒡᓗᒥᐅᖃᑎᒌᓄᑦ 
ᐅᑭᐅᖃᖃᑎᒌᙱᑦᑐᓄᑦ. ᐃᒡᓗᒥᐅᖃᑎᒌᑦ ᐊᐃᓯᒪᓗᑎᒃ ᖃᓪᓗᓇᐅᔭᖃᑦᑕᕐᓂᖅᓴᐅᒃᐸᑕ, ᐅᖃᐅᓯᕐᖓᐅᑎᒥᓂᒃ 
ᐅᖃᓪᓚᒃᑐᑦ ᓯᕗᓂᒃᓴᑦᑎᓐᓂ ᐊᑦᑕᕐᓇᖅᑐᒦᓐᓂᐊᖅᐳᑦ.  

                                                        
4 ᐱᖁᔭᒃᓴᓕᐊᖑᑎᓪᓗᒍ 7 (ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ) ᒪᓕᒐᓕᐅᕐᕕᖕᒥ ᕿᒥᕐᕈᔭᐅᓚᐅᖅᓯᒪᕗᖅ 2007-ᖑᑎᓪᓗᒍ, 
ᒪᓕᒐᓕᐅᖅᑎ ᖁᕐᓗᖅᑐᕐᒧᑦ ᑐᒃᓯᕋᐅᑎᖃᓚᐅᖅᓯᒪᕗᖅ ᐅᖃᐅᓯᓕᕆᔨᒃᑯᑦ ᒥᓂᔅᑕᓴᖓᓐᓄᑦ ᐊᑐᖅᑕᐅᖁᓪᓗᒍ “ᐃᓄᒃᑐᑦ” ᐱᔾᔪᑎᖃᕐᓂᐊᕌᖓᑕ 
ᐃᓄᐃᓐᓇᖅᑐᑦ ᐃᓄᒃᑐᓪᓗ ᐊᑕᐅᑦᑎᒃᑯᑦ.   

ᒪᒃᑯᒃᑐᑦ ᐃᓄᐃᑦ ᐃᒃᐱᒍᓱᒃᐸᓪᓕᐊᖏᓐᓇᖅᐳᑦ ᐃᓕᖅᑯᓯᖃᑎᒌᙱᑦᑐᑦ ᐱᑕᖃᙱᓐᓂᕆᔭᖏᓐᓂᒃ. ᖃᓪᓗᓈᑦ 
ᐊᐅᓚᑦᑎᕐᔪᐊᕐᒪᑕ ᑭᓱᓕᕆᔾᔪᑎᕈᓘᔮᓗᖕᓂᒃ ᒫᓐᓇ ᓄᓇᕗᒻᒥ. ᐃᓄᐃᑦ ᒪᒃᑯᒃᑐᑦ ᐃᓱᒫᓘᑎᖃᖅᐸᓪᓕᐊᑐᐃᓐᓇᖅᐳᑦ 
ᑐᓵᖃᑦᑕᖅᑕᒥᖕᓂᒃ ᐅᖃᓪᓚᖃᑦᑕᖅᑕᒥᖕᓂᒡᓗ ᖃᓪᓗᓇᐅᔭᕐᓂᖅᓴᐅᓕᕐᒪᑕ ᐃᓄᒃᑐᑦ ᐅᖃᐅᓯᖅᑎᒃ 
ᐊᓯᐅᔨᕙᓪᓕᐊᖔᖅᖢᒍ. ᓴᖅᑭᑦᑎᓯᒪᓕᕐᒪᑕ ᐃᑲᔪᖅᑕᐅᔭᕆᐊᖃᕐᓂᕐᒥᓂᒃ ᐅᖃᐅᓯᕐᒥᖕᓂᒃ ᐃᓚᒌᒃᑎᒍᑦ, ᓄᓇᖅᑲᑎᒌᒃᑎᒍᑦ 
ᐊᒻᒪᓗ ᐃᓕᓐᓂᐊᕐᓂᖅᑎᒍᑦ. 

ᐱᕙᓪᓕᐊᓂᐅᔪᖅ ᐃᓄᒃᑐᑦ ᐊᔾᔨᒌᙱᕐᔪᐊᕐᒪᑦ ᐊᕕᒃᓯᒪᓂᕐᓂ, ᓇᓗᓇᐃᔭᖅᓯᒪᔪᖅ ᐊᑖᓂ ᒪᓕᒡᓗᒋᑦ. ᐅᖃᐅᓯᕐᒧᑦ 
ᖃᓄᐃᓕᐅᕈᑕᐅᔪᒪᔪᑦ ᐱᕙᒌᔭᖅᑕᐅᓂᑰᓪᓗᑎᒃ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᓄᑦ ᒥᒃᓴᐅᑦᑎᓯᒪᖕᒪᑕ ᐅᖃᐅᓯᕐᒧᑦ 
ᓴᖅᑭᔮᖅᑎᑦᑎᔾᔪᑎᒃᑲᓐᓃᑦ ᓄᓇᕗᒻᒥ ᐱᓕᕆᐊᖑᑐᐃᓐᓇᕆᐊᖃᕐᓂᖏᓐᓂᒃ ᐊᕙᑎᓂᒃ (20) ᐊᕙᑏᖕᓄᑦ ᒪᕐᕉᖕᓄᑦ (40) 
ᐅᑭᐅᓄᑦ ᐊᐃᓯᒪᓗᑎᒃ ᐅᖃᓪᓚᐅᓯᖃᑦᑎᐊᑐᐊᖅᐸᑕ, ᓄᓇᓕᖕᓂ ᐊᒻᒪᓗ ᐃᓕᓐᓂᐊᕐᕕᖕᓂ ᓄᓇᕗᒻᒥ. 
ᐃᓱᒫᓘᑎᑕᖃᕐᒥᖕᒪᑦ ᐅᖃᐅᓯᕐᒥᒃ ᐊᓯᐅᔨᓂᕐᒥᒃ ᐊᓯᖏᓐᓂᒃ ᓄᓇᓕᖕᓂ ᓄᓇᕗᒻᒥ, ᐱᓗᐊᖅᑐᒥᒃ ᑲᖏᖅᖠᓂᕐᒥ, 
ᖃᒪᓂ’ᑐᐊᕐᒥ, ᐃᒡᓗᓕᒑᕐᔪᖕᒥ, ᐃᖃᓗᖕᓂ, ᓇᐅᔮᓂᓗ. 

 

ᑕᑯᔭᒃᓴᖅ 2  ᐃᓄᐃᑦ ᐃᓕᓴᕐᓇᐅᑎᖏᑦ ᐅᖃᐅᓯᑐᖃᕐᒥᖕᓂᒃ ᐅᖃᐅᓯᓖᑦ ᓄᓇᖏᓐᓂᒃ ᐅᖃᐅᓯᑐᖃᕆᔭᐅᔪᖅ, ᓄᓇᕗᒻᒥ, 1996-2006 
 
ᐃᓄᐃᑦ ᑭᑭᑕᐅᓯᒪᐃᓐᓇᐅᔭᕐᓂᖏᑦ ᐊᑐᐃᓐᓇᐅᔭᕆᐊᓖᓪᓗ ᐱᔨᑦᑎᕋᐅᑎᐅᕙᒃᑐᑦ ᐊᑯᓂᐊᓗᒃ ᐃᓱᒫᓘᑕᐅᓯᒪᖕᒪᑕ 
ᐃᓚᒋᖃᓯᐅᑎᓪᓗᑎᒃ ᓂᓪᓕᐊᕝᕕᒋᓇᓱᒡᓗᒋᑦ ᑐᓴᕐᕕᒋᓇᓱᒡᓗᒋᓪᓗ ᒐᕙᒪᑐᖃᒃᑯᑦ, ᓄᓇᕗᓕᒫᒥ, ᓄᓇᓕᖕᓂ ᒐᕙᒪᐅᔪᓂ 
ᕼᐊᒪᓚᒋᔭᐅᔪᓂ ᓇᖕᒥᓂᖃᕐᕕᐅᔪᓪᓗ ᐱᔨᑦᑎᕋᐅᑕᐅᕙᒃᑐᑦ ᓄᓇᕗᒻᒥ. ᒫᓐᓇᒧᑦ ᑎᑭᖦᖢᒍ, ᐃᓄᒃᑐᑦᑕᐃᓐᓇᓪᓚᕆᒃ 
ᐅᖃᐅᓯᓖᑦ ᐱᓗᐊᖅᑐᒥᒃ ᐃᓐᓇᐃᑦ ᖃᓪᓗᓇᐅᔭᕈᓐᓇᖏᑦᑐᑦ ᐅᖃᖃᑦᑕᖅᓯᒪᖕᒪᑕ ᓯᒃᑕᑰᖃᑦᑕᕐᓂᕐᒥᖕᓂᒃ 
ᐱᔨᑦᑎᕋᖅᑕᐅᖃᑦᑕᖏᓐᓂᕐᒥᖕᓂᒡᓗ ᓄᓇᖃᖅᑳᓯᒪᕕᒋᔭᒥᖕᓂ. ᐱᔾᔪᑕᐅᓪᓗᓂ ᐅᖃᐅᓯᕐᒧᑦ ᑐᓗᖅᑕᕈᑏᑦ ᐃᒪᐃᑦᑑᒐᔪᖕᒪᑕ 
ᓇᓕᒧᒃᓲᑎᔪᒥᒃ ᐱᒻᒪᕆᐅᔪᓂᒃ ᐊᑐᐃᓐᓇᖃᙱᒻᒪᑕ ᐱᔨᑦᑎᕋᐅᑎᒋᔭᐅᔫᒐᓗᐊᑦ ᐃᓄᖅᓴᐅᑎᔪᐃᓐᓇᐅᖕᒪᑕ ᐊᓯᖏᓪᓕ 
ᑕᒪᒃᑯᐊ ᑲᓇᑕᒥ ᓄᓇᖃᖃᑕᐅᔪᑦ ᖃᓪᓗᓈᑐᑦ ᐅᐃᕖᑎᑐᓪᓗ ᐱᔨᑦᑎᕋᖅᑕᐅᑦᑎᐊᖅᑎᓪᓗᒋᑦ. 

ᑭᖑᓂᑦᑎᓐᓂ ᒐᕙᒪᒃᑯᓐᓂᑦ ᐱᓕᕆᐊᖑᖃᑦᑕᖅᓯᒪᔪᑦ ᐊᒻᒪᓗ ᐊᑐᐊᒐᐃᑦ, ᓲᕐᓗ ᐃᓄᐃᑦ  
ᐃᓕᓐᓂᐊᕆᐊᖅᑎᑕᐅᕙᓚᐅᕐᓂᖏᑦ, ᑕᒪᓐᓇ ᓈᒻᒪᖏᑦᑑᓯᒪᔪᖅ ᐊᓯᕈᐃᓯᒪᓪᓗᓂᓗ ᐋᓐᓂᕐᓇᖅᑐᒃᑯᑦ ᐃᓄᐃᑦ 
ᑭᓇᐅᔾᔪᓯᖓᓂᒃ ᐃᓕᓴᕐᓇᐅᑎᖏᓐᓂᒡᓗ, ᐃᓕᖅᑯᓯᖏᓐᓄᑦ ᐅᖃᐅᓯᖏᓐᓄᓪᓗ. ᑲᓇᑕᒥ ᐊᖓᔪᖅᑳᕐᔪᐊᑉ 
ᒪᒥᐊᓐᓂᕆᓚᐅᖅᓯᒪᔭᖓ ᔫᓂ 2008-ᖑᑎᓪᓗᒍ ᑐᙵᓱᒃᑎᑕᐅᑦᑎᐊᓚᐅᖅᓯᒪᕗᖅ ᐱᒋᐊᕈᑕᐅᓕᖅᖢᓂᓗ 
ᒪᒥᓴᖅᐸᓪᓕᐊᓂᕐᒧᑦ, ᑭᓯᐊᓂ ᓱᓕ ᐱᓕᕆᐊᖃᕆᐊᖃᒻᒪᕆᖕᓂᐊᖅᐳᑦ ᐃᓄᒃᑐᑦ ᐅᖃᐅᓯᕐᖓᖃᖅᑐᑦ, ᐅᖃᐅᓯᑐᐊᖃᖅᑐᑦ 
ᐅᖃᐅᓯᕐᒥᒃᑎᒍᓪᓗ ᐱᔨᑦᑎᕋᖅᑕᐅᔪᒪᕙᒃᑐᑦ ᓇᓛᒎᖅᑐᒥᒃ ᐱᔨᑦᑎᕋᖅᑕᐅᖃᑦᑕᕈᓐᓇᖅᓯᓂᐊᕐᓗᑎᒃ. 

ᐅᖃᐅᓯᕐᒧᑦ ᐱᔨᑦᑎᕋᐅᑎᑦ ᐃᓄᖕᓅᖓᔪᑦ 
ᐱᖁᔭᖅ ᐊᑐᖅᑕᐅᓲᖑᕗᖅ ᑲᑐᔾᔨᖃᑎᒌᒡᕕᐅᔪᓕᒫᓂᒃ ᐊᐅᓚᑕᐅᔪᓂᒃ ᓄᓇᕗᒻᒥ. ᐅᑯᐊᖑᓪᓗᑎᒃ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᑕ ᑎᒥᖏᑦ, ᓄᓇᓕᖕᓂ ᒐᕙᒪᐅᔪᑦ ᐊᒻᒪᓗ ᒐᕙᒪᒃᑯᑦ ᓯᓚᑖᓃᑦᑐᑦ ᑎᒥᐅᔪᑦ. ᐱᖁᔭᕐᒥ, ᐱᓕᕆᔩᑦ 
ᒐᕙᒪᒃᑯᑦ ᐊᐅᓚᑕᖏᓐᓄᑦ ᐅᑯᐊᖑᓪᓗᑎᒃ ᓄᓇᕗᒻᒥ ᐱᓕᕆᕝᕖᑦ ᐅᕝᕙᓘᓐᓃᑦ ᒐᕙᒪᒃᑯᑦ ᑐᑦᑕᕐᕕᖏᑦ ᐊᒻᒪᓗ ᑲᓇᑕᒥ 
ᐱᓕᕆᕝᕖᑦ, ᑐᑦᑕᕐᕖᑦ ᐅᕝᕙᓘᓐᓃᑦ ᑐᖅᑲᖅᑕᕐᕕᐅᔪᑦ. ᒐᕙᒪᒃᑯᑦ ᓯᓚᑖᓃᑦᑐᑦ ᑎᒥᐅᔪᑦ ᐅᑯᐊᖑᓪᓗᑎᑦ, ᑭᓯᐊᓂ 
ᐲᖅᑕᐅᒃᐸᑕ, ᓇᖕᒥᓂᖃᕐᕖᑦ, ᐃᓄᐃᑦ ᑲᑐᔾᔨᖃᑎᒌᑦ, ᑯᐊᐸᐃᑦ, ᑲᑐᔾᔨᖃᑎᒌᒡᕕᐅᓲᑦ, ᓄᓇᓖᑦ ᐅᕝᕙᓘᓐᓃᑦ ᐊᓯᓗᒃᑖᖏᑦ 
ᒐᕙᒪᐅᙱᖦᖢᑎᒃ ᑎᒥᐅᔪᑦ. 

ᑖᒃᑯᐊ ᑲᑐᔾᔨᖃᑎᒌᒡᕖᑦ, ᑲᒪᒋᔭᒃᓴᖃᖅᐳᑦ ᑐᓴᐅᒪᑎᑦᑎᓂᕐᒥᒃ ᐱᔭᒃᓴᓂᒃ ᐱᔨᑦᑎᕋᐅᑎᓂᒡᓗ ᐃᓄᖕᓄᑦ ᑐᕌᖓᔪᑦ 
ᐃᓄᒃᑑᖅᓯᒪᓕᕐᓗᑎᒃ. ᐃᒪᓐᓇ ᐱᓗᐊᙳᐊᖅᖢᒍ, ᑲᑐᔾᔨᖃᑎᒌᒡᕕᐅᔪᓕᒫᑦ ᐃᒪᐃᑦᑕᕆᐊᖃᓕᕐᓗᑎᒃ: 

• ᐃᓚᒋᔭᐅᖃᑕᐅᓗᓂ ᐃᓄᒃᑐᑦ ᑎᑎᕋᖅᓯᒪᔪᑦ ᓄᓇᓕᖕᓂ ᑐᓴᒐᒃᓴᐃᑦ ᓇᓗᓇᐃᒃᑯᑕᐅᔪᑦ, ᐊᑭᓐᓇᕐᒥ ᑕᑯᔭᒃᓴᐃᑦ 
ᖃᓄᐃᑦᑐᑐᐃᓐᓇᐃᑦ ᑕᑯᒃᓴᐅᑎᑕᐅᓪᓚᑦᑖᕐᓗᑎᒃ ᐃᓄᒃᑐᑦ ᑎᑎᕋᖅᓯᒪᔪᑦ ᓇᓕᒧᒃᑎᑕᐅᑦᑎᐊᕐᓗᑎᒡᓗ 
ᐅᖃᐅᓯᑐᖃᕆᔭᐅᖃᑕᐅᔪᓄᑦ ᐊᑐᖅᑕᐅᓲᓄᑦ ᐊᒻᒪᓗ 

• ᐱᑕᖃᖅᑎᑦᑎᓂᖅ ᑎᑎᕋᕐᕕᓕᒫᓂ ᑭᐅᔩᑦ ᑐᙵᓱᒃᑎᑦᑎᔩᑦ ᐃᓄᒃᑐᑦ ᐅᖃᐅᓯᕐᒥᒃ ᐊᑐᕐᓗᑎᒃ ᐱᔨᑦᑎᕋᖅᐸᒡᓗᑎᒃ 
ᐊᓯᖏᓐᓂᒡᓗ ᐱᔨᑦᑎᕋᖃᑦᑕᕐᓂᖅ ᐃᓄᖕᓅᖓᔪᓂᒃ ᐃᓄᒃᑐᑦ. 

ᖄᒃᑲᓐᓂᐊᒍᓪᓗ, ᑲᑐᔾᔨᖃᑎᒌᒡᕕᒋᔭᖅ ᐱᔨᑦᑎᕋᐅᑎᖏᑦ ᐱᓕᕆᐊᒃᓴᕆᑎᑕᐅᔪᓪᓗ ᐱᔨᑦᑎᕋᐅᑎᒋᔭᐅᔪᑦ ᐱᖁᔭᕐᒥ 
ᐃᓚᓕᐅᔾᔨᓯᒪᔭᕆᐊᖃᕐᒥᔪᑦ ᐃᓄᒃᑑᖅᓯᒪᔪᓂᒃ ᐅᖃᐅᓯᕐᒥᒃᑎᒍᑦ ᑎᑎᕋᐅᓯᕐᒥᒃᑎᒍᓪᓗ ᑐᓴᐅᒪᖃᑎᒌᒍᑎᓂᒃ 
ᐃᓄᖕᓅᖓᔪᓂᒃ, ᓲᕐᓗ ᖃᐅᔨᒃᑲᐃᔾᔪᑎᑦ, ᐅᔾᔨᕆᔭᐅᔭᕆᐊᓖᑦ ᐅᕝᕙᓘᓐᓃᑦ ᐊᔪᕆᖅᓱᐃᔾᔪᑎᒃᓴᑦ ᐊᑐᖅᐸᒃᑐᓄᑦ 
ᐱᔨᑦᑎᕋᖅᑎᓄᑦ, ᐃᓚᒋᖃᓯᐅᑎᓪᓗᒋᑦ ᑕᖅᑭᑕᒫᖅᓯᐅᑎᑦ ᐊᑭᓕᖅᓱᕆᐊᓖᑦ ᐊᑭᓕᒐᒃᓴᐃᓪᓗ, ᐊᓯᖏᓪᓗ 
ᓇᓗᓇᐃᖅᑕᐅᓯᒪᔪᑦ ᑐᓴᐅᒪᔾᔪᑎᒃᓴᑦ.  

ᐱᖁᔭᕐᒥ, ᑎᓕᓯᔾᔪᑕᐅᔪᑦ ᐱᔨᑦᑎᕋᐅᑎᐅᖁᔭᐅᓪᓗᑎᒃ ᒪᑯᓄᖓ ᑐᕌᖓᔪᑦ:  

• ᑐᐊᕕᕐᓇᖅᑐᓕᕆᔨᒃᑯᑦ, ᐱᖏᖕᓇᖅᑐᓕᕆᔨᒃᑯᑦ ᐊᒻᒪᓗ ᑐᐊᕕᕐᓇᖅᑐᓄᓪᓗ ᑭᐅᔨᐅᕙᒃᑐᑦ; 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ, ᐃᓅᓕᓴᐅᑎᓕᕆᔨᒃᑯᑦ ᐊᒻᒪᓗ ᐄᔭᒐᖅᑖᕐᕖᑦ; 

• ᐅᖅᓱᐊᓗᓕᕆᔨᒃᑯᑦ, ᐃᒥᖅᑕᖅᑏᑦ, ᐆᒻᒪᖅᑯᑎᓕᕆᔩᑦ ᑐᓴᐅᒪᔪᓕᕆᔩᓪᓗ; 

• ᓂᕆᕝᕖᑦ, ᑐᔪᕐᒥᕖᑦ, ᐃᒡᓗᖃᕐᕕᐅᔪᑦ ᐅᕝᕙᓘᓐᓃᑦ ᐃᒡᓗᓕᕆᔨᒃᑯᑦ ᐱᔨᑦᑎᕋᕐᕕᖏᑦ; ᐊᒻᒪᓗ 

• ᐊᓯᖏᑦ ᐱᑕᖃᕆᐊᖃᓪᓚᕆᒃᑐᑦ ᐅᕝᕙᓘᓐᓃᑦ ᐱᒻᒪᕆᐅᔪᑦ ᐱᔨᑦᑎᕋᕐᕖᑦ ᓇᓗᓇᐃᖅᑕᐅᓯᒪᔪᑦ. 

ᐊᖏᖃᑎᒌᒍᑎᒃᑯᑦ ᑎᓕᓯᔾᔪᑕᐅᔪᑦ ᓄᓇᕗᑦ ᒐᕙᒪᒃᑯᖓᓐᓂᙶᖅᑐᑦ ᑕᐃᒫᔅᓴᐃᓐᓇᖅ ᐱᔭᕆᐊᖃᕐᓂᐊᖅᐳᑦ 
ᓯᓚᑖᓂᙶᖅᓯᒪᔪᑦ ᑐᓴᐅᒪᔪᓕᕆᔾᔪᑎᑦ ᐱᔨᑦᑎᕋᐅᑏᓪᓗ ᑐᕌᖓᔪᑦ ᐃᓄᖕᓄᑦ ᐃᓄᒃᑑᖅᓯᒪᑦᑎᐊᕐᓗᑎᒃ. ᑕᒪᓐᓇ 
ᐱᒻᒪᕆᐅᓂᕆᓂᐊᖅᑕᖓ ᐊᔭᐅᒐᕐᓂᕐᓗᓂ, ᑎᓕᐅᕈᑎᒋᔭᕐᓂᕐᓗᓂ ᑲᑐᔾᔨᖃᑎᒌᖑᔪᓄᑦ ᐊᑭᑦᑐᕋᐅᑎᓲᓄᑦ ᒐᕙᒪᒃᑯᓐᓄᑦ 
ᐊᖏᖃᑎᒌᒍᑎᑎᒍᑦ ᑎᓕᓯᔾᔪᑕᐅᔪᑦ ᐅᕝᕙᓘᓐᓃᑦ ᐃᑲᔪᖅᓱᐃᔪᑦ ᑕᑯᒃᓴᐅᑎᑦᑎᔪᒪᓪᓗᑎᒃ ᒪᓕᑦᑎᐊᕐᓂᖏᓐᓂᒃ 
ᐱᔭᕆᐊᓕᖕᓄᑦ ᐱᖁᔭᕐᒥ ᒪᓕᒋᐊᓕᖕᓂᒡᓗ.  

ᐃᓕᓴᕆᔭᐅᓯᒪᖕᒪᑦ ᒪᓕᒐᓕᐊᖑᔪᑦ ᓴᖅᑭᑦᑎᑐᐃᓐᓇᕆᐊᖃᕐᓂᖏᓐᓂᒃ ᕿᓚᒻᒥᐅᔪᒃᑯᑦ ᐱᓕᕆᐊᖑᔪᒪᔪᓂᒃ ᐃᓚᖏᓐᓄᑦ 
ᒐᕙᒪᒃᑯᑦ ᓯᓚᑖᓃᑦᑐᓄᑦ ᑲᑐᔾᔨᖃᑎᒌᓄᑦ. ᒪᓕᒋᐊᓖᑦ ᐱᖁᔭᕐᒥ ᐊᑐᓕᖅᑎᑕᐅᖃᑦᑕᕐᓂᐊᖅᐳᑦ ᐃᖏᕐᕋᓯᑎᑕᐅᓗᑎᒡᓗ 
ᐊᕐᕌᒍᑦ ᐱᖓᓱᑦ ᐊᑐᕐᓂᐊᖅᑐᓂ. ᑖᓐᓇ ᑖᓐᓇ ᐋᖅᑭᒃᓯᒪᓪᓗᓂ ᐊᑐᓕᖅᑎᑕᐅᔪᖅ, ᐃᓚᓕᐅᔾᔭᐅᓪᓗᑎᒃ ᐅᖃᐅᓯᕐᓄᑦ 
ᑭᒡᒐᖅᑐᖅᑎᐅᑉ ᐊᑐᖁᔭᖓᒍᑦ5, ᑲᑐᔾᔨᖃᑎᒌᒡᕕᐅᔪᓂᒃ ᐱᕕᖃᕈᑕᐅᓂᐊᖅᐳᖅ ᐱᕙᒌᔭᐃᔪᓐᓇᕐᓗᑎᒃ ᖃᓄᑐᐃᓐᓇᖅ 
ᐱᓕᕆᔭᒃᓴᐅᓂᐊᖅᑐᓂ ᐊᒻᒪᓗ ᐱᕆᓕᕆᔾᔪᑎᓂᒃ ᐱᔭᕆᐊᖃᖅᑐᓂᒃ ᓇᓗᓇᐃᖅᓯᔾᔪᑎᒃᓴᓂᒃ ᒪᓕᑦᑎᐊᕐᒪᖔᑕ 
ᓴᖅᑭᑦᑎᔾᔪᑎᒃᓴᓂᒡᓗ ᐅᖃᐅᓯᕐᓄᑦ ᐱᔪᓐᓇᕐᓂᕆᔭᐅᓪᓗᐊᖅᑐᒥᒃ ᓈᒻᒪᒃᑐᒦᒃᑲᓗᐊᕐᒪᖔᑕ.  

                                                        
5 ᐱᔭᐅᔭᕆᐊᓖᑦ ᐊᔪᕐᓇᖅᑐᖅᓯᐅᕈᑕᐅᑐᐊᖅᐸᑕ ᒐᕙᒪᒃᑯᑦ ᓯᓚᑖᓃᑦᑐᒧᑦ ᑲᑐᔾᔨᖃᑎᒌᒡᕕᒋᔭᒧᑦ, ᐅᖃᐅᓯᕐᓄᑦ ᑭᒡᒐᖅᑐᖅᑎ 
ᐱᓕᕆᑎᑦᑎᖔᕈᓐᓇᕋᔭᖅᐳᖅ ᐊᒃᓱᕈᕐᓇᙱᓐᓂᖅᓴᓂᒃ. ᑭᑭᑕᐅᔪᑦ ᐱᔭᕆᐊᓕᖕᓄᑦ ᐋᖅᑭᒃᑕᐅᔪᓐᓇᕆᓪᓗᑎᒃ ᒐᕙᒪᒃᑯᑦ ᓯᓚᑖᓃᑦᑐᓄᑦ 
ᑲᑐᔾᔨᖃᑎᒌᒡᕕᖕᓄᑦ ᐱᔾᔪᑎᖃᑐᐊᕌᖓᑕ ᐱᓕᕆᐊᖃᑐᐊᖅᐸᑕᓗ ᐊᒃᑐᐊᓂᖃᕐᓗᑎᒃ ᐊᑕᐅᓯᕐᒧᑦ ᐅᖃᐅᓯᓕᕆᓂᕐᒧᑦ ᐅᕝᕙᓘᓐᓃᑦ ᐃᓕᖅᑯᓯᖃᑎᒌᑦ 
ᐃᓄᐃᓴᒃᐸᑕ.  

ᒐᕙᒪᒃᑯᑦ ᓯᓚᑖᓃᑦᑐᑦ ᑎᒥᐅᔪᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᒐᕙᒪᒃᑯᑦ ᓯᓚᑖᓃᑦᑐᑦ ᑲᑐᔾᔨᖃᑎᒌᑦ ᐊᐅᓚᑕᐅᔪᑦ ᓄᓇᕗᒻᒥ ᑲᒪᒋᔭᖃᑦᑎᐊᕆᐊᖃᖅᑐᑦ 
ᓇᓗᓇᐃᔭᖅᓯᒪᑦᑎᐊᖅᑐᓂᒃ ᑐᓴᐅᒪᔪᓕᕆᔾᔪᑎᓂᒃ ᐊᒻᒪᓗ ᐱᔨᑦᑎᕋᐅᑎᖏᑦ ᐃᓄᖕᓄᑦ ᐊᑐᐃᓐᓇᐅᑦᑎᐊᕋᓗᐊᕐᒪᖔᑕ 
ᐃᓄᒃᑐᑦ ᐱᔪᓐᓇᕐᓂᕆᔭᐅᔪᖅ ᐋᖅᑭᒃᑕᐅᓯᒪᔪᑦ ᐱᖁᔭᕐᒥ ᐊᒻᒪᓗ ᒪᓕᒋᐊᓕᖕᓂ.  

ᒫᓐᓇ ᖃᓄᐃᓕᖓᓂᖓ: ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᕐᒥ, ᐅᖃᐅᓯᕐᓄᑦ ᑭᒡᒐᖅᑐᐃᔨ 
ᐱᓕᕆᐊᒃᓴᖃᓗᐊᒃᑲᓐᓂᖅᐳᖅ ᐃᑲᔪᖅᑐᐃᓂᕐᒥᒃ ᒐᕙᒪᒃᑯᑦ ᓯᓚᑖᓃᑦᑐᑦ ᑲᑐᔾᔨᖃᑎᒌᑦ ᐅᖃᐅᓯᕐᒧᑦ 
ᐸᕐᓇᐅᑎᖃᓕᕌᖓᑕ ᐱᔭᕆᐊᖃᕐᓂᕆᔭᐅᔪᑦ ᒪᓕᒃᑕᐅᕙᒡᓗᑎᒃ. ᓱᖅᑯᐃᓇᑦᑎᐊᕐᓗᑎᒃ ᐅᖃᐅᓰᑦ ᓇᓗᓇᐃᔭᖅᓯᒪᔪᑦ 
ᐊᒻᒪᓗ ᑎᑎᕋᖅᓯᒪᕙᒌᖅᑐᑦ ᒫᓐᓇ ᒪᓂᒪᓲᖑᓕᖅᑐᑦ. ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ ᐃᑲᔪᕈᓐᓇᕐᒥᔪᑦ 
ᑲᑐᔾᔨᖃᑎᒌᒡᕕᖕᓂᒃ ᕿᒥᕐᕈᓕᕌᖓᑕ ᑕᒪᖅᓯᒪᔪᖅᓯᐅᓕᕌᖓᑕᓗ ᐊᑐᖅᑕᐅᑦᑎᐊᕆᐊᖃᕐᓂᖓᑕᓗ ᐃᓄᒃᑐᑦ 
ᓇᓗᓇᐃᒃᑯᑕᕐᓂᒃ ᐊᓯᖏᓐᓂᒡᓗ ᑎᑎᕋᖅᓯᒪᔪᓂᒃ. ᐊᐅᓚᑦᑎᔾᔪᑕᐅᖕᒥᖕᒪᑦ ᑐᓂᕐᕈᓯᐊᖅᑎᑦᑎᓲᓂᒃ 
ᐃᓕᓴᕆᖃᑦᑕᕈᒪᓪᓗᒋᑦ ᐅᔾᔨᕐᓇᒻᒪᕆᒃᑑᓪᓗᑎᒃ ᐊᓂᒍᖅᑎᑕᐅᕙᒃᑐᑦ ᑲᑐᔾᔨᖃᑎᒌᒡᕕᖕᓂ ᓈᒻᒪᒃᓯᓕᖅᓯᒪᔪᑦ 
ᐱᔭᐅᔭᕆᐊᓕᖕᓂᒃ ᐱᖁᔭᕐᒥ.      

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᐱᓕᕆᐊᒃᓴᖃᕐᒪᑕ ᐃᑲᔪᕐᓂᕐᒥᒃ ᓇᖕᒥᓂᖃᖅᑎᐅᔪᓂᒃ, 
ᓇᖕᒥᓂᖃᕐᕕᐅᔪᓂᒃ, ᐊᒻᒪᓗ ᓄᓇᓕᖕᓂᒃ ᐃᑲᔪᖅᑐᐃᔪᓂᒃ ᐱᕙᓪᓕᐊᔪᓕᕆᔨᒃᑯᓐᓂ ᓄᓇᕗᓕᒫᒥ. ᐱᓕᕆᕝᕕᖕᒥ 
ᐊᐅᓚᑦᑎᕙᒃᑭᓪᓗᑎᒃ ᖃᕋᓴᐅᔭᓕᕆᔾᔪᑎᓂᒃ ᐃᑲᔪᖅᓱᐃᔾᔪᑎᓂᒃ, ᑲᑐᔾᔨᖃᑎᖃᖅᖢᑎᒡᓗ ᐊᕕᒃᓯᒪᓂᕐᒥ ᓇᖕᒥᓂᖅ 
ᐃᖅᑲᓇᐃᔭᕐᕕᓖᑦ ᑲᑐᔾᔨᖃᑎᒌᖏᓐᓂᒃ ᐊᓯᖏᓐᓂᒡᓗ ᐱᓕᕆᖃᑎᒋᔭᒥᓂᒃ ᐱᓕᕆᖃᑎᒌᒃᖢᑎᒃ ᓇᖕᒥᓂᖃᕐᓂᕐᒧᑦ 
ᐱᕙᓪᓕᐊᓂᐅᔪᓂᒃ ᐅᔾᔨᕆᔭᐅᓕᖅᑎᑦᑎᖃᑦᑕᕐᓂᒃᑯᑦ, ᐃᓕᓐᓂᐊᖅᑎᑦᑎᓂᒃᑯᑦ, ᐊᔪᕈᓐᓃᖅᓴᖅᑎᑦᑎᓂᒃᑯᑦ, 
ᑭᒡᒐᖅᑐᐃᖃᑦᑕᕐᓂᒃᑯᓪᓗ. ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᕋᖅᑎᑦ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ 
ᓂᐅᕕᖅᑕᐅᔭᕆᐊᖃᖅᑐᓕᒫᓂᒃ, ᐱᔨᑦᑎᕈᑎᓂᒃ ᑎᑎᕋᖅᓯᒪᔭᕆᐊᓕᖕᓂᒡᓗ ᐊᐅᓚᑦᑎᕙᒃᐳᑦ. ᐊᖏᖃᑎᒌᒍᑎᑎᒍᑦ 
ᐃᖅᑲᓇᐃᔭᖅᑎᑦᑎᔾᔪᑎᓂᒃ ᐊᔾᔨᒌᙱᑦᑐᓄᑦ ᐱᓕᕆᐊᒃᓴᓄᑦ ᐋᖅᑭᒃᓱᐃᕙᒃᐳᑦ ᑕᒪᐃᓐᓄᑦ ᒐᕙᒪᒃᑯᓐᓂ 
ᐱᓕᕆᕝᕕᐅᔪᓄᑦ. 

ᒐᕙᒪᒃᑯᑦ ᓯᓚᑖᓃᑦᑐᑦ ᑲᑐᔾᔨᖃᑎᒌᒡᕖᑦ ᑕᒪᐃᓐᓂᒃ ᐃᑲᔪᖅᑐᐃᓲᖑᔪᑦ ᐅᔾᔨᕆᔭᐅᓕᖅᑎᑦᑎᓂᕐᒧᑦ ᐃᓄᒃᑑᕐᓂᕐᒥᒃ 
ᐱᔨᑦᑎᕋᖅᑕᒥᖕᓄᑦ. ᐃᓄᖕᓂᒃ ᑐᓴᕋᓱᑲᑕᒃᑎᓪᓗᒋᑦ ᐅᖃᐅᓯᒃᓴᑦ ᐅᖃᐅᓯᐅᖃᑦᑕᓚᐅᖅᑐᑦ ᓇᖕᒥᓂᖃᕐᕕᐅᔪᓂᒃ 
ᑭᒡᒐᖅᑐᖅᑎᖏᓐᓂᒡᓗ ᖃᐅᔨᒪᓕᕈᑕᐅᖕᒪᑕ ᐱᔭᕆᐊᖃᕐᓂᖏᓐᓂᒃ ᐱᐅᓯᒋᐊᖅᓯᒪᓂᖅᓴᓂᒃ ᑲᑐᔾᔨᖃᑎᒌᒃᐸᓕᕐᓗᑎᒃ 
ᒐᕙᒪᒃᑯᑦ ᓇᖕᒥᓂᖃᖅᑏᓪᓗ ᓄᓇᓕᖕᓂ, ᑐᑭᓯᓇᑦᑎᐊᕐᓗᑎᒃ ᖃᓄᐃᓕᐅᖁᔨᔾᔪᑏᑦ ᐃᑲᔪᖅᑐᐃᓗᑎᒡᓗ ᐱᓕᕆᐊᓂᒃ 
ᓈᒻᒪᒃᓯᓕᕈᑎᒃᓴᓂᒃ ᐱᖁᔭᕐᒥ ᐱᔭᐅᔭᕆᐊᓕᖕᓂᒃ, ᐊᒻᒪᓗ ᓯᕗᓕᖅᑎᐅᓂᖅ ᓇᓗᓇᐃᖅᓯᖃᑦᑕᕐᓂᕐᒧᑦ ᓂᕈᐊᕆᔭᕐᒥᒃ 
ᐅᕝᕙᓘᓐᓃᑦ ᐅᖃᐅᓯᖅᑕᕆᔭᐅᓪᓗᐊᑕᕐᓗᓂ ᐅᕝᕙᓘᓐᓃᑦ ᐅᖃᐅᓯᖅᑕᖅ ᐊᑐᖅᑕᐅᖃᑦᑕᕐᓂᐊᖅᑐᖅ 
“ᑭᒃᑯᑐᐃᓐᓇᕐᓄᑦ” ᑐᕌᖓᔪᑦ ᓲᕐᓗ ᓇᓗᓇᐃᖅᓯᔾᔪᑎᑦ, ᐊᑭᓐᓇᒥᐅᑕᑦ, ᑮᓇᐅᔭᓕᐅᕋᓱᐊᕐᓂᕐᒧᑦ ᒪᓂᓴᐅᑎᑦ ᐊᓯᖏᓪᓗ 
ᐱᔨᑦᑎᕋᖅᑕᐅᕙᒃᑐᓄᑦ ᐱᔨᑦᑎᕋᐅᑎᑦ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᕗᑦ 
ᑲᔪᓯᑎᑦᑎᔪᒪᓪᓗᑎᒃ ᑲᔪᓰᓐᓇᕐᓂᐊᖅᑐᒥᒃ ᐅᖃᖃᑎᒌᒍᑕᐅᕙᒃᑐᓂᒃ ᒐᕙᒪᒃᑯᑦ ᓯᓚᑖᓃᑦᑐᓂᒃ ᑲᑐᔾᔨᖃᑎᒌᓂᒃ 
ᐃᑲᔪᖃᑦᑕᕈᒪᓪᓗᓂᒋᑦ ᐊᐅᓚᑦᑎᑎᓪᓗᒋᑦ ᐱᕙᒌᔭᖅᑎᓪᓗᒋᓪᓗ ᐅᖃᐅᓯᓕᕆᓂᕐᒧᑦ ᑎᑭᑦᑐᒪᔭᖏᓐᓂᒃ ᐱᖁᔭᕐᒥ. ᐅᑯᐊ 
ᑎᑎᕋᖅᓯᒪᔪᑦ ᐊᑐᓕᖅᑎᑕᐅᖁᔭᐅᓯᒪᔪᑦ ᓯᕗᓪᓕᐅᔾᔭᐅᖁᔭᐅᓪᓗᑎᒃ ᓇᓗᓇᐃᖅᑕᐅᓯᒪᕗᑦ ᑖᓐᓇ ᐊᖏᕈᑕᐅᓯᒪᔪᖅ 
ᐅᔾᔨᕆᔭᐅᖁᔭᐅᓪᓗᓂ:   

i. ᕿᒥᕐᕈᓗᒋᑦ ᒥᑭᑦᑑᑕᐅᓂᖅᓴᐅᔪᓂᒃ ᓇᖕᒥᓂᖃᖅᑎᐅᔪᑦ ᐃᑲᔪᖅᑕᐅᓂᕐᒧᑦ ᐱᓕᕆᐊᒃᓴᐃᑦ ᐊᑐᐊᒐᖏᑦ ᐊᒻᒪᓗ 
ᐱᐅᓯᒋᐊᖅᑎᓪᓗᒍᓗ ᐃᑲᔪᖅᓱᐃᓂᖓ ᓇᓕᖅᑲᓄᑦ ᑐᕌᖓᔪᓄᑦ ᐊᓯᖏᓐᓄᓪᓗ ᐱᔭᕆᐊᓕᖕᓄᑦ ᐱᖁᔭᕐᒥ, 
ᓇᓗᓇᐃᖅᑕᐅᓯᒪᔪᖅ ᐃᓄᐃᑦ ᐅᖃᐅᓯᖓᑦᑕ ᐸᕐᓇᐅᑖ ᒪᓕᒃᑕᐅᓪᓗᓂ. 

ii. ᐱᓕᕆᐊᖃᖃᑎᒋᓗᒋᑦ ᒪᑭᒪᓇᓱᐊᕐᓂᕐᒧᑦ ᑲᑐᔾᔨᖃᑎᒌᖑᔪᑦ ᑲᒪᒋᔭᖃᕐᓗᑎᒃ ᓇᓕᒧᒌᒃᑐᓂᒃ ᐱᔨᑦᑎᕋᕐᓂᕐᒧᑦ 
ᐃᓄᒃᑑᖅᑐᓂᒃ.  

iii. ᐅᖃᐅᓯᑐᐃᓐᓇᐃᑦ ᒪᓂᒻᒪᒡᓗᒋᑦ ᑐᑭᓯᒋᐊᒐᒃᓴᑦ ᐱᔭᕆᐊᓕᖕᓄᑦ ᐱᖁᔭᕐᒥ ᐱᓕᕆᓗᒋᓪᓗ ᐱᓕᕆᐊᖑᔪᒃᓴᑦ 
ᐊᑐᓕᖅᑎᑕᐅᖁᓪᓗᒋᑦ ᐅᐱᓐᓇᕈᑕᐅᔪᖅ ᓇᖕᒥᓂᖃᖅᑎᓂᒃ ᐱᓕᕆᔾᔪᓯᖅ ᐃᓄᒃᑑᖅᓯᒪᓪᓗᑎᒃ. 

iv. ᕿᒥᕐᕈᓗᒋᑦ ᑐᒃᓯᕋᐅᑎᒋᔭᐅᔪᑦ ᐊᑭᑦᑐᕋᐅᑎᓄᓪᓗ ᐱᓕᕆᔾᔪᓰᑦ ᓇᓗᓇᐃᖅᓯᖃᑦᑕᕈᒪᒧᑦ ᑲᑐᔾᔨᖃᑎᒌᑦ 
ᐊᑭᑦᑐᕋᐅᑎᓂᖏᑦ ᒐᕙᒪᒃᑯᑦ ᐊᖏᖃᑎᒌᑎᒍᑦ ᑎᓕᓯᔾᔪᑎᖏᑎᒍᑦ ᐅᕝᕙᓘᓐᓃᑦ ᐃᑲᔫᑎᖏᑦ 
ᒪᓕᑦᑎᐊᕋᓗᐊᕐᒪᖔᑕ ᐱᖁᔭᕐᒥᒃ.  

ᓄᓇᓕᖕᓂ ᒐᕙᒪᐅᔪᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᓄᓇᓕᖕᓂ ᒐᕙᒪᒋᔭᐅᔪᑦ ᑲᒪᒋᔭᒃᓴᖃᖅᐳᑦ ᐱᓕᕆᑎᑦᑎᔭᕆᐊᖃᖅᖢᑎᒃ 
ᑐᓴᐅᒪᓕᕆᔾᔪᑎᓂᒃ ᐱᔨᑦᑎᕋᐅᑎᓂᒡᓗ ᐃᓄᒃᑑᖅᓯᒪᓗᑎᒃ, ᑎᓕᐅᕈᑕᐅᔪᖅ ᖃᓄᐃᓕᖓᒐᓗᐊᖅᐸᑦ, ᓄᓇᕗᒻᒥ 
ᓄᓇᓕᓕᒫᓂᒃ, ᐱᖁᔭᕐᒥ ᒪᓕᒋᐊᓕᖕᓂᓪᓗ ᐋᖅᑭᒃᑕᐅᓯᒪᔪᑦ ᒪᓕᒃᖢᒋᑦ. ᑖᒃᑯᐊ ᐊᑐᓕᖅᑎᑕᐅᓚᐅᖅᑐᑦ ᓯᑎᐱᕆ 19, 
2012-ᒥ.  

ᒫᓐᓇ ᖃᓄᐃᓕᖓᓂᖓ: ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ ᐱᓕᕆᐊᒃᓴᖃᖅᐳᑦ ᑲᑐᔾᔨᖃᑎᒌᒃᐸᒡᓗᑎᒃ 
ᓄᓇᓕᖕᓂ ᒐᕙᒪᐅᔪᓂᒃ, ᐃᑲᔪᕐᓗᒋᓪᓗ ᐱᓕᕆᔾᔪᓰᑦ ᐱᐅᓯᒋᐊᕈᑕᐅᓲᑦ ᑮᓇᐅᔾᔭᒐᓱᐊᖅᑎᐅᙱᑦᑐᓄᑦ ᐊᑑᑎᖃᖅᑐᑦ 
ᓄᓇᖅᑲᑎᖏᑦᑕ  ᐱᔭᕆᐊᖃᖅᑕᖏᓐᓄᑦ ᐊᖑᒻᒪᑎᔾᔪᑎᓂᒃ. ᐱᓕᕆᕝᕕᒃ ᐱᓕᕆᑎᑦᑎᓲᖑᓪᓗᑎᒃ 
ᑮᓇᐅᔭᖃᖅᑎᑦᑎᓲᖑᓪᓗᑎᒡᓗ ᐃᑲᔪᖅᑐᐃᔪᓂᒃ ᓄᓇᓕᖕᓂ ᒐᕙᒪᐅᔪᓂᒃ ᑐᕌᖓᓪᓗᐊᑕᖅᑐᓂᒃ ᐊᐅᓚᑦᑎᔾᔪᑎᓄᑦ, 
ᐊᐅᓚᔪᓐᓇᐅᑎᓄᑦ ᐱᕙᓪᓕᐊᑎᑦᑎᓂᕐᒧᑦ, ᐊᒻᒪᓗ ᓄᓇᓕᕆᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ. ᐃᑲᔪᖅᓱᖅᑕᐅᒋᓪᓗᑎᒃ 
ᓇᓗᓇᐃᖅᓯᔾᔪᑕᐅᔪᒪᓪᓗᑎᒃ ᑲᑎᒪᔩᑦ ᐊᔪᕈᓐᓃᖅᓴᐅᑎᖏᑦ ᐊᒻᒪᓗ ᓄᓇᓕᖕᓂ ᒐᕙᒪᐅᔪᓂᒃ ᐃᖅᑲᓇᐃᔭᖅᑏᑦ 
ᒪᓂᒪᖕᒪᖔᑕ. 

ᓄᓇᓕᖕᓂ ᒐᕙᒪᐅᔪᑦ ᐃᓄᖕᓅᖓᔪᓂᒃ ᑲᔪᓯᑎᑦᑎᑦᑎᐊᓲᑦ ᐱᔨᑦᑎᕋᐅᑎᓂᒃ ᐃᓄᒃᑑᖅᖢᑎᒃ, ᐱᖁᔭᖅ 
ᓇᓗᓇᐃᖅᓯᔾᔪᑕᐅᓂᐊᖅᐳᖅ ᒪᓕᑦᑎᐊᕐᓂᐅᔪᒥᒃ ᓄᓇᕗᓕᒫᒥ. ᐅᓇ ᐆᒃᑑᑎᒋᓗᒍ, ᐃᓚᖏᑦ ᓄᓇᓕᖕᓂ ᒐᕙᒪᐅᔪᑦ 
ᕿᑎᕐᒥᐅᓂ ᐅᖃᖃᑦᑕᕐᒪᑕ ᑖᓐᓇᒎᖅ ᐃᓛᓐᓂᒃᑯᑦ ᐊᔪᕐᓇᖃᑦᑕᖅᑐᐊᓘᖕᒪᑦ ᑎᑎᕋᖅᓯᒪᔪᖁᑎᒋᔭᐅᔪᓂᒃ 
ᑐᑭᓕᐅᖅᑕᐅᑎᑦᑎᓇᓱᒋᐊᒃᓴᖅ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᓂᒃ ᓇᓂᓯᓇᓱᒋᐊᒃᓴᖅ ᑭᐅᓯᑦᑎᐊᕈᓐᓇᖅᑐᓂᒃ 
ᐅᖃᓘᑎᓂᒃ ᐱᔨᑦᑎᕋᖅᐸᒡᓗᑎᒡᓗ ᐃᓄᒃᑐᑦ ᐅᖃᓪᓚᖃᑎᖃᕐᓗᑎᒃ. ᐃᓱᒪᓕᐅᕆᖃᑎᒌᖃᑦᑕᖅᐳᑦ ᓄᓇᓕᖕᓂ 
ᒐᕙᒪᒋᔭᐅᔪᑦ ᐱᔭᕆᐊᖃᖅᑕᖏᓐᓂᒃ ᑮᓇᐅᔭᑎᒍᑦ ᐃᑲᔪᖅᑕᐅᔪᑦ ᓇᓗᓇᐃᖅᓯᔾᔪᑎᑦ ᒪᓕᑦᑎᐊᕐᒪᖔᑕ ᐱᓕᕆᐊᒃᓴᓄᑦ, 
ᐃᑲᔪᖅᐸᒡᓗᒋᓪᓗ ᐱᕙᓪᓕᐊᑎᓪᓗᒋᑦ ᐅᔾᔨᕆᔭᐅᓕᖅᑎᓪᓗᒋᓪᓗ ᐊᔾᔨᒌᖕᓂᐅᔪᑦ ᕼᐋᒻᒪᓚᒃᑯᓐᓂ ᑕᐃᒎᓯᑦ 
ᐃᓄᒃᑑᖅᓯᒪᔪᑦ ᓄᓇᕗᒻᒥ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᕗᑦ ᑲᔪᓯᑎᑦᑎᓂᕐᒥᒃ 
ᐅᖃᖃᑎᒌᒍᑕᐅᕙᒃᑐᓂᒃ ᕼᐋᒻᒪᓚᐅᔪᓂᒃ ᐃᑲᔪᕐᓗᒋᑦ ᐅᖃᐅᓯᓕᕆᓂᕐᒧᑦ ᑎᑭᑦᑐᒪᔭᖏᓐᓂᒃ ᑎᑭᐅᑎᑎᓪᓗᒋᑦ ᐱᖁᔭᒃᑯᑦ. 
ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᖁᔭᐅᓯᒪᔪᑦ ᓯᕗᓪᓕᐅᔾᔭᐅᖁᔭᐅᓪᓗᑎᒃ ᓇᓗᓇᐃᖅᑕᐅᓯᒪᕗᑦ ᑖᓐᓇ ᐊᖏᕈᑕᐅᓯᒪᔪᖅ 
ᐅᔾᔨᕆᔭᐅᖁᔭᐅᓪᓗᓂ:   

i. ᓄᓇᓖᑦ ᕼᐊᒻᒪᓚᒃᑯᖏᑦ ᐊᑕᐅᓯᐊᕐᓗᒋᑦ ᐃᑲᔪᕐᓗᒋᑦ ᓄᑖᕈᕆᐊᖅᑎᓪᓗᒋᑦ ᐊᖅᑯᑎᑦ ᐃᒡᓗᕐᔪᐊᓪᓗ 
ᓇᓗᓇᐃᒃᑯᑕᖏᑦ.  

ii. ᐱᓕᕆᖃᑎᒋᓗᒋᑦ ᐱᓕᒻᒪᒃᓴᖅᑐᓕᕆᔩᑦ ᓇᓗᓇᐃᖅᓯᖃᑎᒋᓗᒋᑦ ᐅᖃᐅᓯᓕᕆᓂᕐᒧᑦ ᐱᓕᕆᐊᖑᔭᕆᐊᖃᖅᑐᓂᒃ 
ᐃᓕᓐᓂᐊᕈᑕᐅᔭᕆᐊᖃᖅᑐᓂᒡᓗ. 

iii. ᐱᖁᔭᕐᒥ ᑐᓴᐅᒪᔾᔪᑎᓕᕆᓂᕐᒨᖓᔪᑦ ᐱᔨᑦᑎᕋᕐᓂᕐᒨᖓᔪᓪᓗ ᑐᑭᓯᓇᖅᓯᑎᒋᐊᖅᓯᒪᓗᒋᑦ ᑐᓐᓂᖅᑯᑎᒋᓗᒋᑦ 
ᕼᐊᒻᒪᓚᒃᑯᓐᓄᑦ. 

iv. ᑐᑭᓕᐅᖅᐸᒡᓗᒋᑦ ᓄᓇᕗᒻᒥ ᒐᕙᒪᒋᔭᐅᔪᓂᒃ ᑎᑎᖅᑲᖁᑎᒋᔭᐅᔪᑦ ᐊᒻᒪᓗ ᐊᑐᐊᒐᕆᔭᐅᔪᑦ 
ᐊᑐᖅᑕᐅᔭᕆᐊᖃᖅᑐᑦᑦ ᕼᐋᒻᒪᓚᒃᑯᓐᓄᑦ. 

ᑲᓇᑕᒥ ᐱᓕᕆᕝᕕᐅᔪᑦ, ᑐᑦᑕᕐᕖᑦ ᐊᒻᒪᓗ ᑐᖅᑲᖅᑕᕐᕕᐅᔪᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᑲᓇᑕᐅᑉ ᐱᖁᔭᕐᔪᐊᖓ, 1982-ᓕᓴᖅ, ᓄᓇᕐᔪᐊᕐᒥ ᐊᒻᒪᓗ ᑲᓇᑕᒥ ᐃᓄᐃᑦ 
ᐱᔪᓐᓇᐅᑎᖏᑦ ᐊᒻᒪᓗ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᐱᔭᕆᐊᖃᕐᒪᑕ ᑲᓇᑕᒥ ᐱᓕᕆᕝᕖᑦ, ᑐᑦᑕᕐᕖᑦ 
ᐅᕝᕙᓘᓐᓃᑦ ᑐᖅᑲᖅᑕᕐᕕᐅᔪᑦ ᐊᐅᓚᑕᐅᔪᑦ ᓄᓇᕗᒻᒥ ᓈᒻᒪᒃᑐᒃᑯᑦ ᐱᓕᕆᐊᖑᖃᑦᑕᕐᓂᖏᓐᓂᒃ 
ᓇᓗᓇᐃᖅᓯᔾᔪᑎᒃᓴᐅᓪᓗᑎᒃ ᓇᓕᒧᒌᒃᑐᓂᒃ ᐊᑐᐃᓐᓇᐅᕝᕕᐅᖕᒪᖔᑕ ᑐᓴᐅᒪᔪᓕᕆᔾᔪᑎᓄᑦ ᐊᒻᒪᓗ ᐱᔨᑦᑎᕋᐅᑎᓄᑦ 
ᓄᓇᕗᒻᒥᐅᒐᓴᖕᓄᑦ ᐃᓄᒃᑐᑦ ᐅᖃᐅᓯᕐᖓᐅᑎᒋᓪᓗᒍ, ᑖᓐᓇᑐᐊᖅ ᐅᕝᕙᓘᓐᓃᑦ ᓂᕈᐊᖅᖢᑎᒃ ᐅᖃᐅᓯᕐᒥᒃ 
ᐊᑐᕈᒪᔭᖏᓐᓂᒃ.     

ᒫᓐᓇ ᖃᓄᐃᓕᖓᓂᖓ: ᐃᓄᒃᑐᑦ ᐅᖃᓪᓚᒃᐸᒃᑐᑦ, ᐱᓗᐊᖅᑐᒥᒃ ᐃᓄᒃᑐᑦᑕᐃᓐᓇᓪᓚᕆᒃ ᐅᖃᐅᓯᓖᑦ ᐃᓐᓇᐃᑦ, 
ᐊᑯᓂᕈᓗᒃ ᑭᑭᑕᐅᓯᒪᖃᑦᑕᕐᒪᑕ ᐱᔭᕆᐊᖃᖅᑐᓄᑦ ᐱᔨᑦᑎᕋᐅᑎᓄᑦ ᐊᒻᒪᓗ ᐃᑲᔫᑎᓄᑦ ᐊᓯᖏᑦ 
ᑲᓇᑕᒥᐅᑕᐅᖃᑎᖏᑦ ᐱᔨᑦᑎᕋᖅᑕᐅᑦᑎᐊᖅᑎᓪᓗᒋᑦ ᐅᖃᐅᓯᑐᖃᖏᑦᑎᒍᑦ ᖃᓪᓗᓈᑐᑦ ᐅᐃᕖᑎᑐᓪᓘᓐᓃᑦ.  

ᐊᑐᓕᖅᑎᑕᐅᓚᐅᙱᓐᓂᖓᓂ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ, ᑲᓇᑕᒥ ᑕᑯᒃᓴᐅᑎᑦᑎᓚᐅᖅᐳᑦ 
ᑕᐅᑐᖅᑰᖅᑕᐅᔪᒥᒃ ᖃᓄᑐᐃᓐᓇᖅ ᒪᓕᒃᑐᑦ ᑲᓇᑕᒥ ᒐᕙᒪᒃᑯᓐᓂ ᒪᓕᒋᐊᓖᑦ ᐱᖁᔭᕐᒥ ᐃᓱᒪᖅᓲᑕᐅᖁᔭᐅᓪᓗᑎᒃ. 
ᐱᓕᕆᐊᖑᓯᒪᔪᑦ ᐃᓚᖏᑦ ᐅᖃᐅᓯᐅᓯᒪᓕᕋᓗᐊᖅᖢᑎᒃ, ᓄᓇᕗᑦ ᒐᕙᒪᒃᑯᑦ ᐱᓕᕆᔨᐅᖃᑎᖏᓪᓗ 
ᖃᐅᔨᓴᖃᑦᑕᐃᓐᓇᕐᓂᐊᖅᑐᑦ ᑭᒡᒐᖅᑐᐃᓗᑎᒡᓗ ᐱᐅᓯᒋᐊᖅᓯᒪᓂᖅᓴᓂᒃ ᐊᑐᐃᓐᓇᐅᔪᓂᒃ ᑲᓇᑕᒥ ᐱᔨᑦᑎᕋᐅᑎᓄᑦ 
ᐃᓄᒃᑑᖅᓯᒪᔪᓂᒃ. 

ᒐᕙᒪᑐᖃᒃᑯᓐᓂ ᐱᓕᕆᐊᒃᓴᑦ ᐱᔨᑦᑎᕋᐅᑎᖏᓪᓗ ᐱᓕᕆᔾᔪᑕᐅᔪᑦ ᓄᓇᕗᒻᒥᐅᑦ ᐃᓅᓯᖏᓐᓄᑦ 
ᖃᓄᐃᙱᑦᑎᐊᕈᓯᖏᓐᓄᓪᓗ ᒪᑯᐊᖑᓪᓗᑎᒃ ᐃᓄᓕᕆᔨᑐᖃᒃᑯᑦ ᐊᒻᒪᓗ ᐱᕙᓪᓕᐊᔪᓕᕆᔨᒃᑯᑦ ᑲᓇᑕᒥ ᐅᑯᐊ 
CanNor-ᑯᑦ, ᑲᓇᑕᒥ ᑎᑎᖅᑲᕐᓂᐊᖅᑏᑦ, ᑲᓇᑕᒥ ᒐᕙᒪᒃᑯᑦ ᑖᒃᓰᔭᕐᕕᖓ, ᐱᔨᑦᑎᕋᖅᑏᑦ ᑲᓇᑕᒥᐅᓂ, 
ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ, ᒥᕐᖑᐃᖅᓯᕕᓕᕆᔩᑦ ᑲᓇᑕᒥ, ᐅᒥᐊᕐᔪᐊᓕᕆᔨᒃᑯᑦ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᑲᓇᑕᒥ, ᓂᕈᐊᖅᑐᓕᕆᔩᑦ ᑲᓇᑕᒥ, ᑲᓇᑕᒥ ᓈᓴᐃᔩᑦ, ᐸᓖᓯᒃᑯᑦ, ᓰᕖᓰᒃᑯᑦ, ᐊᓯᖏᓪᓗ ᑲᓇᑕᒥ ᒪᓕᒐᓕᐅᕈᓐᓇᖅᑐᑦ 
ᑎᒥᐅᔪᑦ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᖓ ᑭᒡᒐᖅᑐᐃᔨᐅᔪᒪᓯᒪᕗᑦ 
ᐱᐅᓯᒋᐊᕈᑎᓄᑦ ᑐᓴᐅᒪᔪᓕᕆᔾᔪᑎᓂᒃ ᐱᔨᑦᑎᕋᐅᑎᓂᒡᓗ ᐃᓄᒃᑑᓕᖓᔪᓂᒃ ᒪᓂᒻᒪᒃᑕᐅᓯᒪᓗᑎᒃ ᑲᓇᑕᒥ ᑭᒃᑯᑐᐃᓐᓇᓄᑦ 
ᑎᒥᒋᔭᐅᔪᑦ ᓄᓇᕗᒻᒥᐅᓄᑦ. ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᖁᔭᐅᓯᒪᔪᑦ ᓯᕗᓪᓕᐅᔾᔭᐅᖁᔭᐅᓪᓗᑎᒃ 
ᓇᓗᓇᐃᖅᑕᐅᓯᒪᕗᑦ ᑖᓐᓇ ᐊᖏᕈᑕᐅᓯᒪᔪᖅ ᐅᔾᔨᕆᔭᐅᖁᔭᐅᓪᓗᓂ:  

i. ᐅᖃᖃᑎᖃᖃᑦᑕᐃᓐᓇᕐᓗᑎᒃ ᑲᓇᑕᒥ ᑭᒃᑯᑐᐃᓐᓇᓄᑦ ᑎᒥᒋᔭᐅᔪᓂᒃ ᐊᐅᓚᑕᐅᔪᓂᒃ ᓄᓇᕗᒻᒥ 
ᐊᒃᓱᕉᑎᖃᕐᓗᑎᒃ ᐱᒻᒪᕆᐅᓂᖓᓂᒃ ᐱᖃᖅᑎᑦᑎᓂᕐᒥᒃ ᐅᔾᔨᕆᔭᐅᓕᖅᑎᑦᑎᓂᕐᒥᒡᓗ ᑲᓇᑕᒥ 
ᑐᓴᐅᒪᔪᓕᕆᔾᔪᑎᓂᒃ ᐱᔨᑦᑎᕋᐅᑎᓂᒡᓗ ᓄᓇᕗᒻᒥᐅᒐᓴᖕᓄᑦ ᐃᓄᒃᑐᑦ ᐅᖃᐅᓯᕐᖓᐅᑎᓕᖕᓄᑦ, ᑖᓐᓇᑐᐊᖅ 
ᐅᕝᕙᓘᓐᓃᑦ ᓂᕈᐊᕆᓗᒍ ᐅᖃᐅᓯᖅ ᐊᑐᕐᓂᐊᖅᑕᖅ.  

ii. ᓇᐅᑦᑎᖅᓱᖅᐸᒡᓗᒋᑦ ᒪᓂᒻᒪᒃᑕᐅᓯᒪᔪᑦ ᑲᓇᑕᒥ ᐱᔨᑦᑎᕋᐅᑎᑦ ᐱᓕᕆᐊᖑᓲᑦ ᓄᓇᕗᒻᒥᐅᓄᑦ 
ᐃᓄᒃᑑᓕᖓᓪᓗᑎᒃ, ᓇᓗᓇᐃᕐᓗᒋᓪᓗ ᐱᔨᑦᑎᕋᕐᓂᕐᒥᒃ ᐱᓕᕆᐊᖑᕙᒃᑐᓂᒃ ᐱᑕᖃᙱᓐᓂᐅᔪᑦ, 
ᑎᓕᐅᕈᑎᒋᕙᒡᓗᒋᓪᓗ ᐋᖅᑭᒋᐊᕈᑕᐅᔪᓐᓇᖅᑐᑦ. 

ᓄᓇᕗᒻᒥ ᐱᓕᕆᕝᕖᑦ ᐊᒻᒪᓗ ᒐᕙᒪᒃᑯᓐᓂ ᑐᑦᑕᕐᕕᒋᔭᐅᔪᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᒥ ᓇᓗᓇᐃᖅᓯᓯᒪᖕᒪᑦ ᒐᕙᒪᒃᑯᑦ ᐱᓕᕆᐊᒃᓴᖏᓐᓂᒃ 
ᑐᓴᐅᒪᑎᑦᑎᓂᐅᑉ ᒥᒃᓵᓄᑦ ᐱᔨᑦᑎᕋᖅᐸᒡᓗᑎᒡᓗ ᐃᓄᖕᓄᑦ ᑕᒪᐃᓐᓄᑦ ᐃᓕᓴᕆᔭᐅᓯᒪᔪᓄᑦ ᐅᖃᐅᓯᖅᑎᒍᑦ. ᐃᓄᐃᑦ 
ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ ᖃᔅᓯᑲᓪᓚᖕᓂᒃ ᑕᐃᔭᐅᓯᒪᔪᓂᒃ ᐱᔨᑦᑎᕋᐅᑎᓂᒃ ᐃᓄᖕᓄᑦ ᐱᔨᑦᑎᕋᐅᑎᓂᒃ 
ᐱᐅᓯᒋᐊᕆᐊᖃᕐᓂᕋᓯᓯᒪᕗᖅ.   

ᒫᓐᓇ ᖃᓄᐃᓕᖓᓂᖓ: ᓄᓇᕗᑦ ᒐᕙᒪᖓ ᐱᒻᒪᕆᐅᔪᓂᒃ ᐱᓕᕆᖃᑦᑕᖅᓯᒪᕗᑦ ᐱᐅᓯᒋᐊᖅᑎᑦᑎᓇᓱᒃᖢᑎᒃ 
ᑐᓴᐅᒪᔪᓕᕆᓂᕐᒧᑦ ᐱᓕᕆᔾᔪᓯᕐᓂᒃ ᐱᔨᑦᑎᕋᐅᑎᓪᓗ ᓂᕈᐊᕆᔭᒃᑯᑦ ᐅᖃᐅᓯᒃᑯᑦ ᐃᓄᖕᓄᑦ. ᐅᑯᓂᖓ 
ᐱᓕᕆᐊᖑᔪᒪᓯᒪᔪᓂᒃ ᐃᓚᓕᐅᔾᔨᓯᒪᓪᓗᑎᒃ ᐃᓚᓕᐅᔾᔭᐅᖁᓪᓗᒍ ᐊᑕᐅᓯᐅᙱᑦᑐᒥᒃ ᐅᖃᐅᓯᓕᖕᓄᑦ ᒐᕙᒪᒃᑯᑦ 
ᑐᓴᐅᒪᔪᓕᕆᔨᖏᓐᓂᒃ ᓄᓇᕗᒻᒥ ᓄᓇᓕᖕᓂᒃ, ᐅᓄᖅᓯᒋᐊᖅᑕᐅᖁᓪᓗᒋᓪᓗ ᐃᓄᒃᑐᑦ ᐅᖃᓪᓚᓲᑦ ᐃᖅᑲᓇᐃᔭᖅᑏᑦ 
ᓇᓂᓕᒫᖅ , ᐱᓕᕆᐊᕆᓗᐊᙳᐊᕐᓗᒋᑦ ᐃᓄᖕᓅᖓᔪᑦ ᐱᔭᐅᔭᕆᐊᓖᑦ ᑐᓴᐅᒪᔪᓕᕆᔾᔪᑎᓄᑦ ᑕᒪᐃᓐᓄᑦ 
ᐱᕕᒡᔪᐊᓄᑦ ᐊᒻᒪᓗ ᐃᕐᖐᓐᓇᖅ ᑐᓴᖅᑕᐅᔭᕆᐊᓖᑦ. ᒐᕙᒪᒃᑯᑦ ᑎᓕᐅᕆᖃᑦᑕᖅᓯᒪᕗᑦ ᐃᓄᒃᑐᑦ ᐅᖃᐅᓯᓕᖕᓄᑦ 
ᐃᓗᐊᖅᓴᐃᔨᙳᕆᐅᖅᓴᖁᓪᓗᒋᑦ, ᐃᓄᓕᕆᔨᙳᕆᐅᖅᓴᓗᑎᒃ ᐊᒻᒪᓗ ᐸᓕᓯᙳᕆᐅᖅᓴᓗᑎᒃ 
ᐊᔪᕈᓐᓃᖅᓴᖃᑦᑕᕐᓂᒃᑯᑦ. ᐅᖃᐅᓯᓕᕆᓂᕐᒧᑦ ᐊᔪᕈᓐᓃᖅᓴᕐᓂᖅ ᒪᓂᒻᒪᒃᑕᐅᓯᒪᕗᖅ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓄᑦ; ᐊᒻᒪᓗ ᐅᓄᕐᓂᖅᓴᐃᑦ ᐃᓄᐃᑦ ᐊᑕᐅᓯᐅᙱᑦᑐᒥᒃ ᐅᖃᐅᓯᖃᓕᖅᐸᓪᓕᐊᑎᓪᓗᒋᑦ 
ᐃᓕᓐᓂᐊᖃᑦᑕᕐᓂᒃᑯᑦ, ᑐᑭᓕᐅᖅᑕᐅᔭᕆᐊᓖᑦ ᐃᓄᒃᑎᑐᑦᑕᐃᓐᓇᓪᓚᕆᒃ ᐅᖃᐅᓯᓕᖕᓄᑦ 
ᐃᓱᒫᓘᑕᐅᔪᓐᓃᖅᐸᓪᓕᐊᑐᐃᓐᓇᕐᓂᐊᕋᓱᒋᔭᐅᕗᑦ ᖃᖓᙳᖅᐸᓪᓕᐊᑎᓪᓗᒍ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᖓ ᐊᖏᖅᓯᒪᖕᒪᑦ 
ᐱᐅᓯᒋᐊᖅᑎᑦᑎᔪᒪᓪᓗᑎᒃ ᐃᓄᖕᓄᑦ ᐊᑐᐃᓐᓇᐅᔪᓂᒃ ᑐᓴᐅᒪᔪᓕᕆᔾᔪᑎᓂᒃ ᒪᓂᒻᒪᒃᑕᐅᓯᒪᔪᓂᒡᓗ ᐱᔨᑦᑎᕋᐅᑎᓂᒃ 
ᐃᓄᒃᑑᖅᓯᒪᓗᑎᒃ ᐱᓕᕆᐊᖑᑎᑕᐅᓗᑎᒃ ᐱᓕᕆᕝᕕᖕᓂᒃ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᓐᓂᒃ ᐃᓄᖕᓄᑦ. ᐅᑯᐊ 
ᑎᑎᕋᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᖁᔭᐅᓯᒪᔪᑦ ᓇᓗᓇᐃᖅᑕᐅᓯᒪᓕᖅᐳᑦ: 

i. ᐱᐅᓯᑎᒋᐊᒃᑲᓐᓂᕐᓗᒋᑦ ᐊᑐᐃᓐᓇᐅᔪᑦ ᑎᑎᕋᕐᕕᖕᓂ ᑭᐅᔩᑦ ᑐᙵᓱᒃᑎᑦᑎᔩᑦ, ᐊᓯᖏᓪᓗ ᑭᒃᑯᑐᐃᓐᓇᕐᓄᑦ 
ᐱᔨᑦᑎᕋᖅᑕᐅᔪᓄᑦ  ᐊᑐᐃᓐᓇᐅᔪᑦ ᐃᓄᒃᑑᖓᔪᑦ.  

ii. ᐱᐅᓯᑎᒋᐊᒃᑲᓐᓂᕐᓗᒋᑦ ᐊᑐᐃᓐᓇᐅᔪᑦ ᑐᐊᕕᕐᓇᖅᑐᓕᕆᔾᔪᑎᓄᑦ, ᐱᖏᖕᓇᖅᑐᓕᕆᔨᓄᑦ, 
ᑐᐊᕕᕐᓇᖅᑐᓕᕆᓂᕐᒧᑦ ᑭᐅᔨᓄᑦ ᐃᓄᒃᑑᖅᓯᒪᓂᖏᑦ, ᓲᕐᓗ ᐊᑐᐊᒐᐃᑦ ᐊᒻᒪᓗ ᓄᑕᕋᓕᕆᓂᕐᒧᑦ ᐱᔨᑦᑎᕋᐅᑎᑦ. 

iii. ᐱᐅᓯᑎᒋᐊᒃᑲᓐᓂᕐᓗᒋᑦ ᐊᑐᐃᓐᓇᐅᔪᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ, ᐃᓅᓕᓴᐅᑎᑦ ᐊᒻᒪᓗ ᐄᔭᒐᖅᑖᕐᕕᖕᓂ 
ᐱᔨᑦᑎᕋᐅᑎᑦ ᐃᓄᒃᑑᖅᓯᒪᔪᑦ, ᐃᓚᒋᔭᐅᓗᑎᒃ ᐃᓕᓐᓂᐊᖅᑎᑕᐅᓂᖏᑦ ᐋᓐᓂᐊᖅᓯᐅᖅᑏᑦ ᑐᓵᔨᐅᕙᒃᑐᓪᓗ,  
ᐊᒻᒪᓗ ᑕᐃᒎᓯᓕᐅᖅᑎᑦ ᐱᕙᓪᓕᐊᑎᑦᑎᔩᑦ ᐊᒻᒪᓗ ᐊᔾᔨᒌᓕᖅᑎᑦᑎᓂᕐᒧᑦ ᐅᖃᐅᓯᕐᓂᒃ ᐱᓕᕆᐊᖑᔪᑦ.  

iv. ᐱᐅᓯᒋᐊᖅᑎᓪᓗᒍ ᐊᑐᐃᓐᓇᐅᔪᖅ ᓄᓇᖅᑲᑎᒌᓄᑦ ᐃᒡᓗᓕᕆᓂᕐᒧᓪᓗ ᐱᔨᑦᑎᕋᐅᑎᑦ ᓇᓗᓇᐃᖅᓯᕕᒋᕙᒡᓗᒋᑦ 
ᑎᑎᕋᖅᑏᑦ ᐊᑭᓕᖅᓱᐃᔾᔪᑎᓪᓗ ᐱᔨᑦᑎᕋᐅᑎᑦ ᒪᓂᒪᒐᓗᐊᕐᒪᖔᑕ ᐃᓄᒃᑐᑦ, ᑕᒪᒃᑯᐊᓗ ᖃᐅᔨᒃᑲᐅᑏᑦ, 
ᐅᔾᔨᕆᔭᐅᔪᒃᓴᑦ ᐅᕝᕙᓘᓐᓃᑦ ᖃᓄᐃᓕᐅᖁᔨᓯᒪᔪᑦ ᑐᓐᓂᖅᑯᑕᐅᓲᓄᑦ ᐊᑐᖅᑐᐊᖅᑎᓄᑦ.  

v. ᐱᐅᓯᑎᒋᐊᒃᑲᓐᓂᕐᓗᒋᑦ ᐱᔨᑦᑎᕋᐅᑕᐅᕙᒃᑐᑦ, ᓲᕐᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᓕᐅᕐᓗᒋᑦ ᑭᐅᔨᖏᑦ 
ᐱᔨᑦᑎᕋᖅᑎᖏᓪᓗ ᐃᓄᒃᑑᕈᓐᓇᖁᓗᒋᑦ, ᑕᖅᑭᑕᒫᑦ ᐊᑭᓕᖅᓱᕆᐊᓖᑦ ᐆᒻᒪᖅᑯᑎᑐᕈᑎᓄᑦ, ᑐᓴᒐᒃᓴᑦ, 
ᖃᐅᔨᒃᑲᐃᔾᔪᑎᑦ ᒪᓕᒐᒃᓴᓕᐊᖑᓯᒪᔪᓪᓗ ᓂᕈᐊᕆᔭᒧᑦ ᐅᖃᐅᓯᕐᒧᑦ ᐊᑐᐃᓐᓇᐅᔪᓐᓇᖅᑎᑕᐅᓗᑎᒃ.  
  



 

ᐅᖃᐅᓯᕗᑦ ᐸᕐᓇᐅᑦ 2012-2016 18 

ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕐᓂᖅ ᖃᖓᓕᒫᑦᑎᐊᖅ ᐃᓅᓯᕐᒥ 

ᐃᓕᓐᓂᐊᕆᐅᖅᓴᔪᑦ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᐱᖁᔭᖅ ᐃᑲᔪᖅᓱᐃᖕᒪᑦ ᐃᓕᓐᓂᐊᕆᐅᖅᓴᓕᓵᖅᑐᑦ ᐅᖃᐅᓯᓕᕆᓂᕐᒧᑦ 
ᐱᕙᓪᓕᐊᔭᖏᓐᓄᑦ ᐃᓕᓐᓂᐊᕐᓂᕐᒧᑦ ᐃᓚᐅᑎᑉᐸᒡᓗᒋᑦ ᓄᑕᖅᑲᑦ ᐊᖓᔪᖅᑳᖏᓪᓗ ᓄᓇᓕᖕᓂ. ᑕᒪᓐᓇ 
ᐱᖁᔭᕐᒥᙶᖅᓯᒪᔪᖅ ᓱᓕ ᐊᑐᓕᖅᑎᑕᐅᓯᒪᙱᑦᑐᖅ. ᐊᑐᓕᖅᑎᑕᐅᓛᖅᑐᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ 
ᐊᑐᓕᖅᑎᑕᐅᓕᖅᐸᑦ ᐊᒻᒪᓗ ᓯᕗᓂᒃᓴᑦᑎᓐᓂ ᐸᐃᕆᕕᓕᕆᓂᕐᒧᑦ ᐱᖁᔭᖅ ᐊᒃᑐᐊᓂᖃᖅᑐᓪᓗ ᐊᑐᐊᒐᐅᔪᑦ ᒪᓕᒡᓗᒋᑦ. 

ᒫᓐᓇ ᖃᓄᐃᓕᖓᓂᖓ: ᐃᓕᓐᓂᐊᕐᓂᓕᕆᔨᒃᑯᑦ ᐃᑲᔪᖅᓱᐃᓂᖃᕐᓂᐊᖅᐳᑦ ᒪᓕᒐᒃᓴᓕᐅᕐᓗᑎᒡᓗ 
ᐃᓕᓐᓂᐊᕆᐅᖅᓴᔪᓕᕆᔾᔪᑕᐅᔪᓂᒃ ᓄᓇᕗᒻᒥ, ᐱᖃᓯᐅᓪᓗᒋᑦ ᐱᔪᓐᓇᐅᑎᑖᖅᑎᑦᑎᓂᖅ ᖃᐅᔨᓴᕐᓂᕐᓗ ᐃᒡᓗᓂᒃ 
ᓇᔪᖅᑕᐅᔪᓂᒃ, ᒪᓕᒡᓗᒋᑦ ᐸᐃᕆᕕᓕᕆᓂᕐᒧᑦ ᐱᖁᔭᖅ ᐊᒃᑐᐊᓂᖃᖅᑐᓪᓗ ᐊᑐᐊᒐᐅᔪᑦ.  ᖃᖓᑦᑎᐊᓵᖅ 
ᐱᓕᕆᐊᖑᖃᑦᑕᖅᓯᒪᔪᑦ ᒪᑯᐊᖑᔪᑦ ᐱᕙᓪᓕᐊᓂᐅᔪᖅ ᐅᖃᐅᓯᓕᕆᓂᖅ ᐃᓕᖅᑯᓯᓕᕆᓂᕐᒧᓪᓗ ᐃᓕᓐᓂᐊᕈᑎᑦ 
ᐊᒻᒪᓗ ᐃᓕᓐᓂᐊᕐᕕᖕᒧᐊᕐᓂᐊᓕᓵᖅᑐᓄᑦ ᐃᓕᓐᓂᐊᓕᓵᖅᑐᓄᑦ ᐅᖃᐅᓯᓕᕆᓂᕐᒥᒃ ᖃᐅᔨᓴᖅᑕᐅᕙᒡᓗᑎᒃ, 
ᓯᕗᓪᓕᖅᐹᒥᓗ ᐃᓕᓐᓂᐊᕆᐅᖅᓴᑎᑦᑎᔨᓂᒃ ᑲᑎᒪᕐᔪᐊᖃᑎᖃᕐᓂᖅ. ᑮᓇᐅᔭᓂᒃ ᐊᑐᐃᓐᓇᖅᑕᖃᓕᖅᑐᑦ ᓄᓇᓕᖕᓂ 
ᐃᓕᓐᓂᐊᖅᑐᓕᕆᔨᒃᑯᑦ ᐊᑐᖅᑕᐅᔪᒃᓴᓂᒃ ᐃᓄᐃᑦ ᐅᖃᐅᓯᖓᓐᓂᒃ ᐱᖅᑯᓯᖏᓐᓂᒡᓗ ᓴᖅᑭᔮᖅᑎᑦᑎᒃᑲᓐᓂᕈᑎᒃᓴᓂᒃ 
ᐃᓕᓐᓂᐊᕆᐅᖅᓴᔪᓄᑦ, ᒪᓕᒡᓗᒍ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ. ᓄᓇᕗᒻᒥ ᓯᓚᑦᑐᖅᓴᕐᕕᒃ 
ᐃᓕᓐᓂᐊᖅᑎᑦᑎᓯᒪᓕᕆᕗᑦ ᐃᓕᓐᓂᐊᕆᐅᖅᓴᔪᓄᑦ ᐃᓕᓴᐃᔨᒃᓴᐅᓂᐊᖅᑐᓂᒃ ᓄᓇᕗᒻᒥ.  

ᐊᑐᓕᖅᑎᑦᑎᕙᓪᓕᐊᓕᓂᐊᕐᓂᕐᒧᑦ ᓯᕗᓪᓕᐅᔾᔭᐅᑎᑕᐅᓯᒪᔪᑦ 2012-13-ᒥᑦ 2015-16-ᒧᑦ: ᓄᓇᕗᑦ ᒐᕙᒪᖓ 
ᐃᑲᔪᕐᓂᖃᕈᒪᕗᑦ ᐃᓕᓐᓂᐊᕆᐅᖅᓴᔪᑦ ᐃᓄᒃᑐᑦ ᐃᓕᓐᓂᐊᕈᓐᓇᖁᓪᓗᒋᑦ, ᓄᑕᖅᑲᑦ ᐊᖓᔪᖅᑳᕆᔭᐅᔪᓪᓗ ᓄᓇᓕᖕᓂ 
ᐱᓕᕆᐊᖃᖃᑎᒋᓗᒋᑦ. ᒪᓕᒡᓗᒋᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ ᐊᒻᒪᓗ ᐸᐃᕆᕕᓕᕆᓂᕐᒧᑦ ᐱᖁᔭᖅ 
ᐊᒃᑐᐊᓂᖃᖅᑐᓪᓗ ᐊᑐᐊᒐᐅᔪᑦ  ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ ᓇᓗᓇᐃᖅᑕᐅᓯᒪᓕᖅᐳᑦ: 

i. ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᓂᒃ ᐊᑐᐃᓐᓇᖃᕐᕕᒋᓗᒋᑦ ᐅᖃᐅᓯᓕᕆᓂᕐᒧᑦ 
ᐃᓕᖅᑯᓯᓕᕆᓂᕐᒧᓪᓗ ᐊᑐᖅᑕᐅᖃᑦᑕᕐᓂᐊᖅᑐᓂᒃ; ᐃᓄᒃᑐᑦ ᐃᓕᖅᑯᓯᓕᕆᓂᕐᒧᓪᓗ ᐃᓕᓐᓂᐊᖅᑎᑦᑎᔾᔪᑕᐅᔪᑦ 
ᓄᑕᖅᑲᓄᑦ ᐊᖓᔪᖅᑳᕆᔭᖏᓐᓄᓪᓗ ᐊᖏᕐᕋᖅᓯᒪᔪᓄᑦ ᐊᑐᐃᓐᓇᐅᑎᓪᓗᒋᑦ; ᐃᑲᔪᖅᓱᕐᓗᒋᓪᓗ ᐱᑕᖄᓂᒃᑐᑦ 
ᓴᖅᑭᑉᐸᓪᓕᐊᔪᓪᓗ ᐃᓕᓐᓂᐊᕆᐅᖅᓴᔪᓕᕆᔪᑦ.  

ii. ᐋᖅᑭᒃᓱᐃᓗᑎᒃ ᐊᑐᐃᓐᓇᐅᑎᑦᑎᓗᑎᒡᓗ ᐃᓕᓐᓂᐊᖅᑎᑦᑎᔾᔪᑎᒃᓴᓂᒃ ᐊᑐᒐᒃᓴᐅᔪᓐᓇᖅᑐᓂᒡᓗ ᓄᓇᓕᖕᓂ 
ᐃᓕᓐᓂᐊᖅᑐᓕᕆᔨᒃᑯᑦ ᐃᓄᐃᑦ ᐃᓕᖅᑯᓯᖓ ᐅᖃᐅᓯᖓᓪᓗ ᐊᑐᖅᑕᐅᑦᑎᐊᕈᓐᓇᕐᓂᐊᕐᒪᑦ 
ᐃᓕᓐᓂᐊᕆᐅᖅᓴᔪᓄᒃ ᓄᓇᓕᖕᒥᓃᑦᑐᓄᑦ. 

iii. ᓇᓗᓇᐃᕐᓗᒋᑦ ᓇᓖᕋᕈᑕᐅᔪᓐᓇᖅᑐᑦ ᐃᓐᓇᕐᓄᑦ ᐃᓕᓐᓂᐊᕈᑕᐅᔪᓐᓇᖅᑐᑦ ᐃᓕᓐᓂᐊᕆᐅᖅᓴᔪᓂᒃ 
ᐃᓕᓴᐃᔨᙳᕈᒪᔪᓄᑦ ᓄᓇᓖᑦ ᓄᓇᕗᒻᒥ ᓂᑭᑦᑖᕐᕕᐅᓗᑎᒃ ᐃᓕᓐᓂᐊᖅᑎᑦᑎᕝᕕᐅᕙᒡᓗᑎᒃ.  

iv. ᕿᒥᕐᕈᓗᒍ ᓄᑕᖅᑲᓄᑦ ᐸᐃᕆᕕᖕᓄᑦ ᐱᖁᔭᖅ ᐊᒃᑐᐊᓂᓖᓪᓗ ᒪᓕᒋᐊᓖᑦ ᕿᒥᕐᕈᔭᐅᑦᑎᐊᒃᑲᓐᓂᕐᓗᑎᒃ, 
ᓇᓗᓇᐃᔭᑦᑎᐊᕐᓗᒋᓪᓗ ᒪᓕᒋᐊᓕᓕᒫᑦ ᒪᓕᑦᑎᐊᕋᓗᐊᕐᒪᖔᑕ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᐊᒻᒪᓗ 
ᐃᑲᔪᖅᓱᕐᓗᒍᓗ ᒪᓕᑦᑎᐊᖅᑎᑎᑦᓂᖅ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ 
ᐊᑐᖅᑕᐅᑦᑎᐊᕋᓗᐊᕐᒪᖔᑦ. 

ᐃᓕᓐᓂᐊᓕᓵᖅᑐᓂᑦ ᐃᓕᓐᓂᐊᕈᑎᓕᖕᓄᑦ 12-ᒧᑦ  
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᒪᓕᒡᓗᒋᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ ᐊᒻᒪᓗ ᐊᔾᔨᐸᓗᖏᓐᓂᒃ 
ᒪᓕᒐᒃᓴᓕᐊᕆᔭᐅᓯᒪᔪᑦ, ᐱᖁᔭᖅ ᐃᓕᓴᕆᔭᐅᓯᒪᖕᒪᑦ ᐊᖓᔪᖅᑳᕆᔭᐅᔪᓕᒫᑦ ᐱᔪᓐᓇᐅᑎᖏᓐᓂᒃ ᕿᑐᕐᖓᑎᒃ 
ᐃᓕᓴᖅᑕᐅᔪᓐᓇᕐᓗᑎᒃ ᐃᓄᒃᑐᑦ. ᑖᓐᓇ ᐱᔪᓐᓇᐅᑦ ᐊᑐᓕᖅᑕᐅᓚᐅᖅᓯᒪᕗᖅ ᔪᓚᐃ 1, 2009-ᒥ 
ᐃᓕᓐᓂᐊᕆᐅᓕᓵᖅᑐᓂᒃ ᐃᓕᓐᓂᐊᕈᑎᓕᖕᓄᑦ 3-ᒧᑦ ᓄᓇᓕᒐᓴᖕᓂ ᐋᖅᑭᒃᑕᐅᓯᒪᓛᕆᓪᓗᓂᓗ ᐊᓯᓗᒃᑖᖏᓐᓂᒃ 
ᐃᓕᓐᓂᐊᕐᕕᐅᔪᓂ ᔪᓚᐃ 2019-ᒧᑦ ᑎᑭᓪᓗᒍ. ᒐᕙᒪᒃᑯᑦ ᒪᕐᕉᖕᓂᒃ ᐅᖃᐅᓯᖃᑦᑎᐊᖅᑐᓂᒃ ᐃᓕᓐᓂᐊᕐᕕᖕᓂ 
ᐊᓂᒍᐃᖃᑦᑕᓕᖁᔨᖕᒪᑕ, ᐅᖃᕈᓐᓇᖅᓯᓯᒪᑦᑎᐊᕐᓗᑎᒃ ᐃᓄᒃᑐᑦ ᖃᓪᓗᓈᑐᓪᓗ ᐅᐃᕖᑐᓪᓘᓐᓃᑦ  

ᒫᓐᓇ ᖃᓄᐃᓕᖓᓂᖓ: ᐃᓕᓐᓂᐊᕐᓂᓕᕆᔨᒃᑯᑦ ᐱᒻᒪᕆᐅᔪᒥᒃ ᐱᓕᕆᐊᒃᓴᖃᕐᒪᑕ ᓴᖅᑭᑦᑎᓂᕐᒥᒃ 
ᐃᓕᓐᓂᐊᖅᑕᐅᔪᒃᓴᓂᒃ ᐱᕙᓪᓕᐊᔾᔪᑕᐅᔪᓐᓇᖅᑐᓂᒃ ᐃᓄᐃᑦ ᐅᖃᐅᓯᖓᓐᓂᒃ ᐃᓕᓐᓂᐊᖅᑎᑦᑎᓂᕐᒥᒃ ᐊᒻᒪᓗ 
ᐊᔪᕈᓐᓃᑦᑎᐊᕐᓂᕐᒥᒃ ᐊᑕᐅᓯᐅᙱᑦᑐᒥᒃ ᐅᖃᐅᓯᖃᓕᕐᓂᕐᒧᑦ ᐃᓕᓐᓂᐊᕐᓂᕐᒥᒃ. ᖃᖓᑦᑎᐊᓵᖅ 
ᐱᓕᕆᐊᖑᖃᑦᑕᖅᓯᒪᔪᑦ ᐊᓂᒍᖅᑎᑕᐅᖃᑦᑕᖅᓯᒪᔪᓪᓗ ᒪᑯᐊᖑᕗᑦ ᓄᑖᙳᕆᐊᕈᑏᑦ ᐃᓄᒃᑐᑦ ᐅᖃᐅᓯᖓᓐᓂᒃ 
ᓴᓇᑦᑎᐊᕈᓐᓇᖅᑐᓄᑦ ᐊᑐᖅᑕᐅᓯᒪᔪᑦ ᐊᒻᒪᓗ ᐅᖃᐅᓯᓕᕆᓂᕐᒧᑦ ᖃᐅᔨᓴᕈᑕᐅᓪᓗᑎᒃ ᖃᓄᐃᓕᐅᕈᑕᐅᔪᒪᔪᑦ 
ᐃᓕᓐᓂᐊᕈᑎᓕᖕᓄᑦ 1-ᒥᑦ 6-ᒧᑦ, ᐱᕙᓪᓕᐊᑎᓪᓗᒍ ᐊᑕᐅᓯᐅᙱᑦᑐᒥᒃ ᐅᖃᐅᓯᓖᑦ ᐊᒻᒪᓗ ᐃᓕᓐᓂᐊᕈᑎᒃᓴᑦ 
ᐃᓕᓐᓂᐊᕈᑎᓕᖕᓄᑦ 1-ᒥᑦ 3-ᒧᑦ, ᐊᒻᒪᓗ ᐱᓕᕆᖃᑎᒋᕙᒡᓗᒋᑦ ᐃᓕᓐᓂᐊᕐᓂᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ 
ᐃᓕᓐᓂᐊᕐᕖᑦ ᓴᖅᑭᑦᑎᓇᓱᒃᑎᓪᓗᒋᑦ ᐅᖃᐅᓯᕐᒧᑦ ᐃᓕᓐᓂᐊᖅᑎᑦᑎᔾᔪᑎᒋᔭᒧᑦ ᐋᖅᑭᒃᓯᒪᔪᑦ ᐱᐊᓂᒡᓗᒋᑦ 
ᐃᖅᑲᓇᐃᔭᖅᑎᒋᔪᒪᔭᒧᑦ ᐸᕐᓇᐅᑦ. 

2011-12 ᐃᓕᓐᓂᐊᕐᓇᒥ, 234 (33%-ᖏ) ᐃᓕᓴᐃᔩᑦ ᓄᓇᕗᒻᒥᐃᓅᔪᑦ. 75-ᖑᓪᓗᑎᒃ ᐅᖃᐅᓯᓕᕆᔩᑦ, 19-ᓂᒃ 
ᐃᓕᓐᓂᐊᕐᕖᑦ ᐊᖓᔪᖅᑳᑦ/ᑐᖓᓕᖏᓪᓗ/ᐊᖓᔪᖅᑳᒃᑲᓐᓃᓪᓗ, ᐊᒻᒪᓗ 140-ᓂᒃ ᐃᓕᓴᐃᔨᑕᖃᖅᖢᓂ, ᑕᒪᕐᒥᑲᓴᒃ 
ᐃᓕᓐᓂᐊᖅᑎᓂᒃ ᓄᑲᖅᖠᐅᔪᓂᒃ ᐃᓕᓴᐃᔨᐅᓪᓗᑎᒃ. ᓄᓇᕗᒻᒥ ᓯᓚᑦᑐᖅᓴᕐᕕᒃ ᒪᓂᒻᒪᐃᓲᖑᕗᖅ ᓄᓇᕗᒻᒥ 
ᐃᓕᓴᐃᔨᙳᕆᐅᖅᓴᓂᕐᒥᒃ 11-ᖑᔪᓂᒃ ᓄᓇᓕᖕᓂᒃ, 90-ᓂᒃ ᐃᓕᓐᓂᐊᖅᑎᖃᖅᖢᓂ ᒫᓐᓇ ᐃᓕᓐᓂᐊᖃᑕᐅᔪᓂᒃ.  

ᐊᑐᓕᖅᑎᑦᑎᕙᓪᓕᐊᓕᓂᐊᕐᓂᕐᒧᑦ ᓯᕗᓪᓕᐅᔾᔭᐅᑎᑕᐅᓯᒪᔪᑦ 2012-13-ᒥᑦ 2015-16-ᒧᑦ: ᓄᓇᕗᑦ ᒐᕙᒪᖓ 
ᐊᑐᓕᖅᑎᑦᑎᔪᒪᕗᑦ ᐃᓕᓐᓂᐊᓕᓵᖅᑐᓂᑦ ᐃᓱᓕᑦᑎᔪᓄᑦ ᐃᓕᓐᓂᐊᕈᑎᓂᒃ ᐃᓕᓐᓂᐊᖅᑐᑦ ᐊᓂᒍᐃᔪᓐᓇᕐᓂᐊᕐᒪᑕ 
ᒪᕐᕉᖕᓂᒃ ᐅᖃᐅᓯᖃᓕᕐᓗᑎᒃ. ᒪᓕᒡᓗᒍ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᖅ ᐊᒃᑐᐊᓂᖃᖅᑐᓪᓗ ᐊᑐᐊᒐᐅᔪᑦ, ᐅᑯᐊ 
ᑎᑎᕋᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ ᓇᓗᓇᐃᖅᑕᐅᓯᒪᓕᖅᐳᑦ: 

i. ᐃᑲᔪᕐᓗᒋᑦ ᓄᓇᓕᖕᓂ ᐃᓕᓐᓂᐊᕐᓂᓕᕆᔨᒃᑯᑦ ᐊᒻᒪᓗ ᐃᓕᓐᓂᐊᕐᕖᑦ ᐊᑐᓕᖅᑎᑉᐸᓪᓕᐊᓗᒋᑦ ᐅᖃᐅᓯᕐᒧᑦ 
ᐃᓕᓐᓂᐊᖅᑎᑦᑎᔾᔪᑎᒃᓴᒧᑦ ᐊᑐᖅᑕᐅᓇᔭᖅᑐᑦ ᓈᒻᒪᑦᑎᐊᖅᑐᓂᒃ ᓄᓇᓕᖕᓄᑦ, ᓄᑖᙳᕆᐊᕐᓗᒋᓪᓗ 
ᐃᖅᑲᓇᐃᔭᖅᑎᑖᕆᔭᐅᔭᕆᐊᓖᑦ ᐸᕐᓇᐅᑎᓂ ᐊᕐᕌᒍᑕᒫᑦ, ᐃᓕᓐᓂᐊᖅᑕᐅᑎᑉᐸᒡᓗᒍ ᐅᖃᐅᓯᖅ 
ᐃᓕᓐᓂᐊᖅᑎᑦᑎᔾᔪᑎᒃᓴᖅ ᐊᑐᖅᑕᐅᔾᔪᓯᖅ, ᕿᒥᕐᕈᕙᒡᓗᒋᓪᓗ ᐊᑐᓕᖅᑎᐅᕙᓪᓕᐊᔪᑦ ᐃᓕᓐᓂᐊᕐᕕᖕᓂ.   

ii. ᐊᑐᓕᖅᑎᓪᓗᒍ ᐊᑕᐅᓯᐅᙱᑦᑐᒥᒃ ᐅᖃᐅᓯᓕᖕᓄᑦ ᐃᓕᓐᓂᐊᕈᑎᑦ ᓴᖅᑭᑎᕐᓗᒋᑦ ᐊᑕᐅᓯᐅᙱᑦᑐᒥᒃ 
ᐅᖃᐅᓯᓕᖕᓄᑦ ᑎᑎᕋᕈᓰᑦ ᐃᓕᓐᓂᐊᕈᑎᓕᖕᓄᑦ ᐃᓕᓐᓂᐊᓕᓵᖅᑐᓂᑦ ᐃᓕᓐᓂᐊᕈᑎᓕᖕᓄᑦ 12-ᒧᑦ, 
ᕿᒥᕐᕈᓗᒋᓪᓗ ᖃᐅᔨᓴᑦᑎᐊᕐᓗᒋᑦ ᐊᑐᐃᓐᓇᐅᑎᓪᓗᒋᓪᓗ ᓄᑖᖑᔪᑦ ᐃᓄᒃᑐᑦ ᐅᖃᐅᓯᖅ ᐃᓕᖅᑯᓯᖏᓐᓄᓪᓗ 
ᐃᓕᓐᓂᐊᒐᒃᓴᐃᑦ. 

iii. ᐊᑐᓕᖅᑎᓪᓗᒍ ᐃᓄᒃᑑᕈᓐᓇᕐᓂᒧᑦ ᖃᐅᔨᓴᕈᑎᑦ ᐃᓕᓐᓂᐊᕈᑎᓕᖕᓄᑦ ᐃᓕᓐᓂᐊᓕᓵᖅᑐᓂᑦ 
ᐃᓕᓐᓂᐊᕈᑎᓕᖕᓄᑦ 6-ᒧᑦ, ᐊᒻᒪᓗ ᐱᕙᓪᓕᐊᑎᓪᓗᒍ ᐃᓄᒃᑐᑦ ᐅᖃᕈᓐᓇᕐᓂᕐᒧᑦ ᖃᐅᔨᓴᕈᑎᑦ 
ᐃᓕᓐᓂᐊᕈᑎᓕᖕᓄᑦ 7-ᒥᑦ 9-ᒧᑦ.  

iv. ᓴᓇᕙᓪᓕᐊᖏᓐᓇᕐᓗᑎᒃ ᐊᑐᓕᖅᑎᑦᑎᕙᓪᓕᐊᖏᓐᓇᕐᓗᑎᒡᓗ ᒪᕐᕉᖕᓂᒃ ᐅᖃᐅᓯᖃᕐᓗᑎᒃ 
ᐃᓕᓐᓂᐊᖅᑎᑦᑎᔾᔪᑎᒃᓴᑦ, ᐃᓕᓴᐃᔾᔪᑎᒃᓴᑦ ᐃᓕᓐᓂᐊᕈᑎᓪᓗ ᐃᓕᓐᓂᐊᓕᓵᖅᑐᓂᑦ 6-ᒧᑦ ᐊᒻᒪᓗ 7-ᒥᑦ 9-ᒧᑦ.  

v. ᐊᑐᓕᖅᑎᑦᑎᕙᓪᓕᐊᖏᓐᓇᕐᓗᑎᒃ ᖃᓚᑦᑐᒥᒃ: ᐊᕐᕌᒍᓄᑦ ᖁᓕᓄᑦ ᐃᓕᓴᐃᔨᓂᒃ ᐃᓕᓐᓂᐊᖅᑎᑦᑎᔾᔪᑎᒃᓴᑦ, 
ᐱᓕᕆᐊᖃᖃᑎᒋᓗᒋᑦ ᓄᓇᕗᑦ ᓯᓚᑦᑐᖅᓴᕐᕕᒃᑯᑦ ᐊᓯᖏᓪᓗ ᐱᓕᕆᐊᖃᖃᑎᒋᔭᐅᕙᒃᑐᑦ. 

  



 

ᐅᖃᐅᓯᕗᑦ ᐸᕐᓇᐅᑦ 2012-2016 20 

ᐃᓐᓇᐃᑦ ᐃᓕᓐᓂᐊᖅᑐᑦ ᐅᖃᐅᓯᓕᕆᓂᕐᒥᒃ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᐱᖁᔭᖅ ᓇᓗᓇᐃᖅᓯᓯᒪᖕᒪᑦ ᒐᕙᒪᒃᑯᑦ ᓴᖅᑭᑦᑎᕙᓪᓕᐊᔭᕆᐊᖃᕐᓂᖏᓐᓂᒃ ᐃᓐᓇᕐᓄᑦ 
ᐃᓕᓐᓂᐊᕈᑎᒃᓴᓂᒃ ᐃᓕᓐᓂᐊᖅᑎᑦᑎᔾᔪᑎᒃᓴᓂᒡᓗ ᐃᓄᒃᑐᑦ ᐃᓕᓐᓂᐊᒃᑲᓐᓂᕈᒪᔪᓄᑦ, ᑕᒪᐃᓐᓂ ᓄᓇᓕᖕᓂ 
ᓯᓚᑦᑐᖅᓴᕐᕕᖕᓂᓗ.  

ᒫᓐᓇ ᖃᓄᐃᓕᖓᓂᖓ: ᖃᐅᔨᓴᕈᑕᐅᓯᒪᔪᑦ ᓄᓇᕗᒻᒥ ᐅᖃᓕᒫᕈᓐᓇᕐᓂᕐᒧᑦ ᑎᑎᕋᕈᓐᓇᕐᓂᕐᒧᓪᓗ ᑲᑎᒪᔨᖏᓐᓄᑦ 
ᐊᓯᖏᓪᓗ ᑲᑐᔾᔨᖃᑎᒌᑦ ᓇᓗᓇᐃᖅᓯᓯᒪᖕᒪᑕ ᖁᕝᕙᓯᒃᑐᒃᑯᑦ ᑎᑎᕋᕈᓐᓇᖅᓯᓯᒪᔭᕆᐊᖃᕐᓂᖅ 
ᐃᖅᑲᓇᐃᔮᖃᑦᑎᐊᕐᓂᐊᕐᓗᓂ. ᐅᖃᓕᒫᒡᒐᖅᑐᑦ ᑎᑎᕋᒡᒐᖅᑐᓪᓗ ᓄᓇᑖᖃᑕᐅᓯᒪᔪᓂᑦ ᐃᓱᒫᓗᓇᕈᑕᐅᖕᒪᑦ 
ᐃᓕᓐᓂᐊᒃᑲᓐᓂᕈᒪᔪᓄᑦ ᐃᖅᑲᓇᐃᔮᖅᑖᕋᓱᒍᒪᔪᓄᓪᓗ. ᐱᒻᒪᕆᐅᖕᒪᑦ ᐃᓕᓐᓂᐊᕆᐊᖃᕐᓂᖅ ᐅᖃᐅᓯᓕᕆᓂᖅ 
ᑎᑎᖅᑭᕆᓂᕐᓗ ᐊᑕᐅᑦᑎᒃᑯᑦ ᐃᓱᒪᒋᔭᕆᐊᖃᕐᓂᖏᑦ. ᐃᓕᓴᕆᔭᐅᓯᒪᖕᒪᑦ ᐱᓕᕆᐊᖑᔪᑦ ᐊᖏᒡᓕᒋᐊᕈᑎᒃᓴᑦ 
ᐃᓄᒃᑐᑦ ᐅᖃᓪᓚᒍᓯᕐᒥᒃ ᐃᓐᓇᕐᓂᑦ ᐃᑲᔪᖅᑕᐅᔭᕆᐊᖃᕋᓗᐊᕐᒪᑕ ᐅᖃᐅᓯᓕᕆᓂᕐᒧᑦ ᐱᐅᓯᒋᐊᕈᑎᐅᔪᓐᓇᖅᑐᓄᑦ 
ᐊᔪᕈᓐᓃᖅᓴᐅᑎᓂᒃ ᐊᔾᔨᒌᙱᑦᑐᓄᑦ ᐃᓄᒃᑐᑦ ᐅᖃᓪᓚᒃᐸᒃᑐᓄᑦ, ᐅᖃᐅᓯᑐᖃᖅ ᑎᑎᕋᐅᓯᕆᔭᐅᔪᕐᓗ 
ᐱᕙᓪᓕᐊᓂᖓ ᐃᓕᓐᓂᐊᒃᑲᓐᓂᖅᑐᓄᑦ ᐃᓕᓐᓂᐊᕈᑎᒃᓴᑦ. ᐃᑲᔪᖅᑕᐅᖏᓐᓇᕆᐊᖃᕐᒥᔪᑦ ᓄᓇᓕᖕᓂ-
ᑲᒪᒋᔭᐅᔪᒃᓴᐅᑕᐅᓗᑎᒃ ᐅᖃᐅᓯᓕᕆᓂᕐᒧᑦ ᐃᓕᓐᓂᐊᒐᒃᓴᑦ ᐊᒻᒪᓗ ᑎᑎᕋᕆᐅᖅᓴᐅᑎᒃᓴᑦ ᐃᓕᓐᓂᐊᕈᑎᒃᓴᐃᑦ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᕈᑎᖃᖅᓯᒪᕗᖅ 
ᐱᕙᓪᓕᐊᑎᑦᑎᔪᒪᓪᓗᑎᒃ ᐱᖃᖅᑎᑦᑎᓗᑎᒡᓗ ᐱᓕᕆᔾᔪᑎᒃᓴᓂᒃ ᐃᓕᓐᓂᐊᕈᑎᒃᓴᓂᒡᓗ ᐋᖅᑭᒃᑕᐅᓯᒪᔪᓂᒃ ᐃᓐᓇᕐᓄᑦ 
ᐃᓕᓐᓂᐊᕈᒪᔪᓄᑦ ᐅᕝᕙᓘᓐᓃᑦ ᐱᐅᓯᕚᓪᓕᖅᑎᑦᑎᔪᒪᔪᓄᑦ ᐃᓄᒃᑐᑦ ᐅᖃᓪᓚᒍᓐᓇᑦᑎᐊᕈᓯᕐᓄᑦ, ᑕᒪᐃᓐᓂᒃ ᓄᓇᓕᖕᓂ 
ᐃᓕᓐᓂᐊᖃᑕᐅᓂᒃᑯᑦ ᐊᒻᒪᓗ ᐃᓕᓐᓂᐊᒃᑲᓐᓂᕐᓂᒃᑯᑦ. ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔭᕆᐊᓖᑦ  
ᓇᓗᓇᐃᖅᑕᐅᓯᒪᓕᖅᑐᑦ ᐅᔾᔨᕆᔭᐅᖁᓪᓗᒍ ᑖᓐᓇ ᐊᖏᕈᑕᐅᓯᒪᔪᖅ:     

i. ᑲᑎᑕᐃᓐᓇᕆᓗᒋᑦ ᑕᒪᕐᒥᒃ ᐅᖃᐅᓯᓕᕆᓂᕐᒧᑦ ᐱᖅᑯᓯᓕᕆᓂᕐᒧᓪᓗ ᐃᓕᓐᓂᐊᖅᑎᑦᑎᔾᔪᑕᐅᕙᒃᑐᑦ ᓄᓇᕗᑦ 
ᓯᓚᑦᑐᖅᓴᕐᕕᖓᓂ, ᐃᓕᓐᓂᐊᕈᑎᒃᓴᓕᐊᖑᕙᒃᑐᓪᓗ ᐅᖃᓕᒫᒐᒃᓴᓕᐊᖑᕙᒃᑐᓪᓗ ᐅᓄᖅᓯᒋᐊᖅᑎᒃᑲᓐᓂᕐᓗᒋᑦ.  

ii. ᑐᓵᔨᓄᑦ ᑐᑭᓕᐅᕆᔨᐅᕙᒃᑐᓄᓪᓗ ᐃᓕᓐᓂᐊᖅᑎᑦᑎᔾᔪᑕᐅᕙᒃᑐᑦ ᓄᓇᕗᒻᒥ ᐊᖏᒡᓕᕚᓪᓕᖅᑎᓪᓗᒍ. 

iii. ᓴᖅᑭᑦᑎᓂᖅ ᐊᑐᓕᖅᑎᓪᓗᒋᓪᓗ ᓄᓇᕗᒻᒥ ᐅᖃᓕᒫᕈᓐᓇᕐᓂᖅ ᑎᑎᕋᕈᓐᓇᕐᓂᕐᓗ 
ᖃᓄᐃᓕᐅᖅᑕᐅᕙᓪᓕᐊᓂᕆᔭᖓ ᐋᖅᑭᒃᓯᒪᓂᕆᔭᖓ, ᖃᐅᔨᓴᕐᓗᒋᓪᓗ ᑐᓴᖅᑕᐅᑎᑉᐸᒡᓗᒍ ᐅᖃᓕᒫᕈᓐᓇᕐᓂᖅ 
ᑎᑎᕋᕈᓐᓇᕐᓂᕐᓗ ᐃᖏᕐᕋᓯᑎᑕᐅᓯᒪᔪᑦ ᓄᓇᕗᓕᒫᒥ ᑲᑐᔾᔨᖃᑎᒋᓗᒋᑦ ᓄᓇᕗᒻᒥ ᐅᖃᓕᒫᕈᓐᓇᕐᓂᖅ 
ᑎᑎᕋᕈᓐᓇᕐᓂᕐᒧᓪᓗ ᑲᑎᒪᔨᑦ.   

ᐃᖅᑲᓇᐃᔭᕐᕕᖕᒥ ᐅᖃᐅᓯᑐᖃᐅᑉ ᐊᑐᖅᑕᐅᓂᖓ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᐱᖁᔭᖅ ᐱᖁᔨᓯᒪᖕᒪᑦ ᐃᖅᑲᓇᐃᔭᖅᑎᓕᒫᑦ ᓄᓇᕗᒻᒥ ᒐᕙᒪᒃᑯᑦ 
ᐃᖅᑲᓇᐃᔭᖅᑎᓕᒫᖏᑦ ᐃᓄᒃᑐᑦ ᐅᖃᓪᓚᒍᓐᓇᕐᓗᑎᒃ ᐃᖅᑲᓇᐃᔭᕐᕕᖕᒥᖕᓂ ᐱᐅᓯᕆᑎᑕᐅᔪᕐᓗ ᓇᓗᓇᐃᖅᑕᐅᓯᒪᔪᖅ 
ᐱᖁᔭᕐᒥ ᐊᒻᒪᓗ ᒪᓕᒋᐊᓕᖕᓂᒃ ᒪᓕᒃᑕᐅᓗᑎᒃ. ᑖᓐᓇ ᐱᔪᓐᓇᐅᑦ ᓴᐳᔾᔨᔾᔪᑕᐅᕗᖅ ᐃᖅᑲᓇᐃᔭᖅᑎᓂᒃ 
ᐃᓄᒃᑐᑦᑕᐃᓐᓇᓪᓚᕆᒃ ᐅᖃᓪᓚᒃᑎᐅᔪᓄᑦ, ᐊᒻᒪᑦᑕᐅᖅ ᐊᑕᐅᓯᐅᙱᑦᑐᒥᒃ ᐅᖃᐅᓯᓕᖕᓄᑦ ᐃᓄᒃᑐᓪᓗ ᐅᖃᓪᓚᐅᓯᕐᒥᒃ 
ᓂᕈᐊᕆᔭᖃᓛᖑᔪᓄᑦ ᐃᖅᑲᓇᐃᔭᕐᕕᖕᓂ. ᑖᓐᓇ ᐱᔪᓐᓇᐅᑎᒋᔭᖅ ᐊᑐᓕᖅᑎᑕᐅᓚᐅᖅᓯᒪᕗᖅ ᓯᑎᐱᕆ 19, 2011-ᒥ. 
ᓄᓇᕗᒻᒥ ᐃᖅᑲᓇᐃᔭᕐᕕᒻᒪᕆᖕᓂ ᑲᒪᒋᔭᒃᓴᖃᕐᒪᑕ ᓴᖅᑭᑦᑎᓂᕐᒥᒃ ᐃᖅᑲᓇᐃᔭᕐᕕᖕᓂᒃ ᐃᑲᔪᖅᓱᐃᔪᓂᒃ ᐃᓄᒃᑐᑦ 
ᐅᖃᓪᓚᒃᑐᖃᕋᓗᐊᖅᐸᑦ ᖃᓄᐃᒃᓴᙱᑦᑐᓂᒃ ᐃᖅᑲᓇᐃᔭᖅᑎᐅᖃᑎᒋᔭᒧᑦ. ᑖᒃᑯᐊ ᒪᓕᒋᐊᓖᑦ ᐱᒋᐊᖅᑳᕈᑕᐅᓪᓗᑎᒃ 
ᑭᐅᔾᔪᑕᐅᕗᑦ ᐱᓕᕆᐊᒃᓴᕆᔭᐅᔪᓄᑦ ᐋᖅᑭᒃᑕᐅᓯᒪᔪᓄᑦ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒥ, ᐃᓚᒋᔭᐅᓪᓗᓂ 
ᐱᔭᕆᐊᖃᕆᔭᐅᔪᑦ ᑎᑎᕋᖅᓯᒪᔪᒥᒃ 23-ᒥ ᐋᖅᑭᒃᓯᔾᔪᑎᒃᓴᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᑭᒡᒐᖅᑐᐃᔨᓄᑦ 
ᐃᓄᒋᐊᖕᓂᕆᔭᖏᓐᓄᑦ ᓄᓇᕗᒻᒥ. 

ᒫᓐᓇ ᖃᓄᐃᓕᖓᓂᖓ: ᒐᕙᒪᒃᑯᑦ ᐊᖏᕈᑎᖃᓚᐅᖅᐳᑦ ᐃᓄᒃᑐᑦ ᐅᖃᐅᓯᕐᒥᒃ ᐃᖅᑲᓇᐃᔭᕐᕕᖕᒥ ᐅᖃᐅᓯᑐᖃᖅ 
ᐊᑐᖃᑦᑕᕈᒪᓪᓗᒍ ᐱᓇᓱᐊᖅᑕᕗᒻᒥ 1999-ᒥ. ᒫᓐᓇᒧᑦ ᑎᑭᖦᖢᒍ, ᒐᕙᒪᒃᑯᑦ ᐅᖃᐅᓯᓕᕆᓂᕐᒥᒃ 
ᐃᓕᓐᓂᐊᖅᑎᑦᑎᖃᑦᑕᖅᓯᒪᔪᑦ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ, ᐃᑲᔪᖅᑐᐃᓯᒪᓪᓗᑎᒡᓗ 
ᐱᕙᓪᓕᐊᓂᕆᔭᐅᔪᖅ ᖃᕋᓴᐅᔭᓕᕆᔾᔪᑏᑦ ᐊᓯᖏᓪᓗ ᐱᓕᕆᔾᔪᑏᑦ ᐊᑐᖅᑕᐅᔪᓐᓇᖅᑐᑦ ᐃᓄᒃᑐᑦ. 
ᐃᖅᑲᓇᐃᔭᖅᑐᓕᕆᔨᒃᑯᑦ, ᑲᑐᔾᔨᖃᑎᖃᖅᖢᑎᒃ ᐊᓯᖏᓐᓂᒃ ᐱᓕᕆᔨᐅᖃᑕᐅᔪᓂᒃ, ᐱᐅᒋᔭᐅᒻᒪᕆᒃᑐᒥᒃ 
ᐱᓕᕆᐊᒃᓴᖃᖅᐳᑦ ᐱᖃᖅᑎᑦᑎᓂᕐᒥᒃ ᐊᑕᖏᖅᑕᐅᓗᓂ ᓯᕗᓕᖅᑎᐅᕝᕕᖃᖅᑐᑦ ᖃᐅᔨᒪᔨᑕᐅᓪᓗᑎᒡᓗ 
ᐱᓕᕆᕝᕕᖕᓄᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᓐᓄᑦ ᓇᓗᓇᐃᖅᓯᖃᑦᑕᖁᓪᓗᒋᑦ ᑖᒃᑯᐊ ᐱᓕᕆᐊᒃᓴᑦ 
ᐱᓕᕆᐊᖑᑦᑎᐊᕋᓗᐊᕐᒪᖔᑕ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᔭᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᕗᑦ 
ᐅᔾᔨᕆᔭᐅᓕᖅᑎᑦᑎᔪᒪᓪᓗᑎᒃ ᐃᓄᒃᑐᑦ ᐃᖅᑲᓇᐃᔭᕐᕕᖕᒥ ᐅᖃᐅᓯᖅ ᐊᑐᖅᑕᐅᓗᓂ ᓄᓇᕗᒻᒥ ᒐᕙᒪᒃᑯᑦ 
ᐃᖅᑲᓇᐃᔭᕐᕕᖏᓐᓂ. ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᖁᔭᐅᓯᒪᔪᑦ ᓯᕗᓪᓕᐅᔾᔭᐅᖁᔭᐅᓪᓗᑎᒃ ᓇᓗᓇᐃᖅᑕᐅᓯᒪᕗᑦ 
ᑖᓐᓇ ᐊᖏᕈᑕᐅᓯᒪᔪᖅ ᐅᔾᔨᕆᔭᐅᖁᔭᐅᓪᓗᓂ: 

i. ᐱᕙᓪᓕᐊᑎᓪᓚᑖᕐᓗᒍ ᐊᑐᓕᖅᑎᓪᓗᒍᓗ ᐃᓄᒃᑐᑦ ᐅᖃᐅᓯᖅ ᐅᔾᔨᕆᔭᐅᓕᕈᑎᒃᓴᖅ ᐃᓄᒃᑐᑦ ᐃᖅᑲᓇᐃᔭᕐᕕᖕᒥ 
ᐅᖃᐅᖃᖅ ᐊᑐᖅᑕᐅᓂᕆᔭᖓ ᒐᕙᒪᒃᑯᓐᓂ, ᐊᒻᒪᓗ ᐱᕙᓪᓕᐊᓂᐅᔪᖅ ᐅᖃᐅᓯᕐᒧᑦ ᑎᑎᕋᕈᓐᓇᕐᓂᕐᓗ 
ᐅᖃᓕᒫᕈᓐᓇᕐᓂᕐᒧᓪᓗ ᐊᔪᖅᑕᐅᙱᑦᑐᑦ ᐃᖅᑲᓇᐃᔭᖅᑎᐅᔪᓂᒃ.  

ii. ᐅᓄᖅᓯᒋᐊᕐᓗᒋᑦ ᖃᔅᓯᐅᓂᕆᔭᖏᑦ ᐱᐅᓂᖏᓪᓗ ᐅᖃᐅᓯᓕᕆᓂᕐᒧᑦ ᐃᓕᓐᓂᐊᖅᑕᐅᔪᒃᓴᑦ ᐊᒻᒪᓗ 
ᓄᑖᙳᕆᐊᕐᓗᒋᑦ ᐃᓕᓐᓂᐊᕈᑎᒃᓴᑦ ᐃᖅᑲᓇᐃᔭᖅᑎᓄᑦ ᐅᖃᐅᓯᕐᖓᐅᑎᓕᖕᓄᑦ ᐃᓄᒃᑐᑦ ᐅᕝᕙᓘᓐᓃᑦ ᐃᓄᒃᑐᑦ 
ᐃᓕᑦᑎᓯᒪᔪᓄᑦ.   

iii. ᖃᐅᔨᓴᕐᓗᑎᒃ ᓴᖅᑭᑦᑎᔾᔪᑎᒃᓴᓂᒃ ᐱᒋᐊᕐᕕᖓᓐᓂᑦ ᖃᐅᔨᔭᐅᓯᒪᔪᓄᑦ ᑎᑎᕋᖅᓯᒪᔪᓂᑦ 
ᖃᓄᐃᓕᖓᓕᕐᓂᕆᔭᖓᓂᒃ ᐃᓄᒃᑐᑦ ᐅᖃᓪᓚᐅᓯᖅ ᐃᖅᑲᓇᐃᔭᕐᕕᖕᓂ ᓄᓇᕗᒻᒥ ᒐᕙᒪᒃᑯᑦ 
ᐃᖅᑲᓇᐃᔭᕐᕕᖏᓐᓂ.  

iv. ᐱᕙᓪᓕᐊᑎᓪᓚᑦᑖᕐᓗᒍ ᐅᖃᐅᓯᖅ ᐃᖅᑲᓇᐃᔭᕐᕕᖕᒥ ᐊᑐᕆᐊᓖᑦ, ᕿᒥᕐᕈᑦᑎᐊᕐᓗᒋᑦ ᐊᒃᑐᐊᓂᓖᑦ 
ᒪᓕᒐᓕᐊᖑᔪᒪᔪᑦ, ᒪᓕᒋᐊᓖᑦ ᐊᑐᐊᒐᐃᓪᓗ, ᐊᔪᕈᓐᓃᖅᓴᖅᑎᑦᑎᔾᔪᑎᒋᕙᒡᓗᒋᑦ ᐃᑲᔫᑎᒋᓗᒋᑦ ᐊᐅᓚᑦᑎᓂᕐᒧᑦ 
ᐃᑲᔪᕐᓗᒋᑦ ᐊᑐᖅᑕᐅᓂᖓ ᐃᓄᒃᑐᑦ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒥᒃ ᐊᒻᒪᓗ ᐃᖅᑲᓇᐃᔭᖅᑐᓕᕆᕐᓂᕐᒥᒃ. 

v. ᑎᓕᐅᕈᑎᒋᓗᒋᑦ ᐅᖃᐅᓯᓕᕆᓂᕐᒧᑦ ᖃᕋᓴᐅᔭᓕᕆᔾᔪᑏᑦ, ᐃᓕᓐᓂᐊᕈᑎᒃᓴᑦ ᐊᓯᖏᓪᓗ ᖃᐅᔨᓴᕈᑎᑦᑎᐊᕙᐅᔪᑦ 
ᐊᖏᒡᓕᒋᐊᖅᑕᐅᖁᓪᓗᒍ ᐃᓄᒃᑐᑦ ᐅᖃᐅᓯᖅ ᐊᑐᖅᑕᐅᓂᖓ ᐃᖅᑲᓇᐃᔭᖅᑎᓄᑦ ᐃᖅᑲᓇᐃᔭᕐᕕᖃᕈᒪᓲᓄᑦ 
ᐃᓄᒃᑑᖅᑐᓂᒃ. 

vi. ᐱᖃᖅᑎᕝᕕᒋᓗᒋᑦ, ᐱᑕᖃᕌᖓᑕ, ᑐᑭᓯᒋᐊᕈᑎᒃᓴᑦ ᐃᑲᔪᖅᓱᐃᔾᔪᑎᑦ ᐃᓄᒃᑑᖅᓯᒪᔪᓂᒃ (ᓲᕐᓗ ᐱᓕᕆᔾᔪᓰᑦ 
ᒪᓕᒃᑐᑦ Unicode-ᓕᖅᓯᒪᔪᓂᒃ ᐃᓄᒃᑑᖅᓯᒪᓪᓗᑎᒃ ᑎᑎᕋᐅᓰᑦ, ᐃᓄᒃᑐᑦ ᐅᖃᐅᓯᖅ ᓴᖅᑭᔮᖅᑎᑦᑎᖕᒪᑦ 
ᒫᓐᓇᓕᓴᕐᓂᒃ ᒪᓂᒻᒪᒃᑕᐅᓯᒪᔪᓂᒃ ᖃᕋᓴᐅᔭᓕᕆᔾᔪᑕᐅᒐᔪᒃᑐᓂᒃ ᑎᑎᕋᕐᕕᖕᓂ). 

vii. ᐱᕙᓪᓕᐊᑎᓪᓚᑦᑖᕐᓗᒍ ᑲᔪᓯᑎᓪᓗᒍᓗ ᐱᓕᕆᕝᕕᖕᓅᖓᔪᖅ ᑎᑎᕋᖅᓯᒪᔪᑦ ᑕᐃᒎᓯᓕᐊᕆᓯᒪᔪᑦ 
ᐊᑐᖅᑕᐅᔭᕆᐊᖃᖅᑐᑦ ᐃᖅᑲᓇᐃᔭᖅᑎᓄᑦ ᐱᓕᕆᐊᓕᖕᓄᑦ ᐃᓄᒃᑑᖅᑐᓂᒃ, ᑲᑐᔾᔨᖃᑎᖃᕐᓗᑎᒃ ᐃᓄᐃᑦ 
ᐅᖃᐅᓯᖓᓐᓂᒃ ᑕᐃᒎᓯᓕᐅᖅᑎᒃᑯᓐᓂ.  

ᐅᖃᐅᓯᕐᒧᑦ ᐱᕙᓪᓕᐊᓂᖅ ᐊᒻᒪᓗ ᐊᔾᔨᒌᓕᖅᑎᑦᑎᓇᓱᖕᓂᖅ ᑎᑎᕋᐅᓯᕐᓂᒃ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᐱᖁᔭᖅ ᐱᒋᐊᕈᑕᐅᓚᐅᖅᓯᒪᕗᖅ ᐃᓄᐃᑦ ᐅᖃᐅᓯᖓᓐᓂᒃ ᑕᐃᒎᓯᓕᐅᖅᑎᒃᑯᓐᓄᑦ, 
ᐃᓛᒃᑰᖅᑐᑦ ᑎᒥᒋᔭᐅᓪᓗᑎᒃ ᐊᔪᙱᑦᑎᐊᖅᑐᓂᒃ ᐱᓕᕆᐊᒃᓴᓕᖕᓂ ᖃᐅᔨᒪᓂᑎᒃ ᖃᐅᔨᑎᒋᐊᓪᓚᒋᐊᖃᖅᖢᓂᔾᔪᒃ 
ᐊᔪᙱᑦᑎᐊᖅᑕᑎᒡᓗ ᐃᒃᐱᒋᑦᑎᐊᕐᓗᒋᑦ ᐃᓄᒃᑑᖅᓯᒪᔪᑦ, ᐃᓱᒪᓕᐅᕆᔪᓐᓇᕐᓗᑎᒡᓗ ᐊᑐᖅᑕᐅᓂᖓ ᐱᓪᓗᒍ, 
ᐱᕙᓪᓕᐊᓂᕆᔭᖓ ᐊᒻᒪᓗ ᐊᔾᔨᒌᓕᖅᑎᑕᐅᕙᓪᓕᐊᓂᖓ ᐃᓄᒃᑑᖅᑐᖅ ᓇᐅᒃᑯᓕᒫᖅ ᒪᓕᒐᓕᐊᖑᔪᒪᔪᓂ.  

ᒫᓐᓇ ᖃᓄᐃᓕᖓᓂᖓ: ᐃᓄᐃᑦ ᐅᖃᐅᓯᖓᓐᓂᒃ ᑕᐃᒎᓯᓕᐅᖅᑎᒃᑯᑦ ᐱᒋᐊᖅᑎᑕᐅᓚᐅᖅᓯᒪᕗᑦ 2008-ᖑᑎᓪᓗᒍ 
ᐃᓛᒃᑰᖅᖢᑎᒃ ᒐᕙᒪᒃᑯᓐᓄᑦ ᑐᑦᑕᕐᕕᒋᔭᐅᓕᓚᐅᖅᓯᒪᓪᓗᑎᒃ ᓯᑎᐱᕆ 19, 2011-ᒥ. ᑐᑦᑕᕐᕕᖕᒥ ᒪᕐᕈᐃᖅᓱᖅᖢᑎᒃ 
ᐅᖃᐅᓯᕐᓂᒃ ᐊᔾᔨᒌᓕᖅᑎᑦᑎᓇᓱᖕᓂᕐᒧᑦ ᑲᑎᒪᕐᔪᐊᖅᑎᑦᑎᓯᒪᓕᖅᑐᑦ, ᐋᖅᑭᒃᓯᓯᒪᓕᖅᖢᑎᓪᓗ ᑲᑎᒪᔨᕋᓛᒃᓴᓂᒃ 
ᑎᑎᖅᑲᙳᖅᑎᕆᔨᒃᓴᓂᒃ ᑲᒪᔨᒃᓴᓂᒡᓗ ᐱᕙᓪᓕᐊᓂᐅᔪᓂᒃ ᐋᓐᓂᐊᖅᑐᓕᕆᓂᕐᒧᑦ, ᐃᓕᓐᓂᐊᕐᓂᓕᕆᓂᕐᒧᑦ, 
ᑐᓴᐅᒪᔪᓕᕆᓂᕐᒧᑦ, ᒪᓕᒐᓕᕆᓂᕐᒧᑦ, ᐊᒻᒪᓗ ᒐᕙᒪᒃᑯᑦ ᓯᓚᑖᓃᑦᑐᓄᑦ ᑐᑭᓕᐅᖅᑕᐅᓯᒪᔪᓄᑦ, 
ᑲᑎᒪᖃᑎᖃᖃᑦᑕᖅᓯᒪᓪᓗᑎᒡᓗ ᐊᔾᔨᐸᓗᖏᓐᓂᒃ ᐱᓕᕆᐊᓕᖕᓂᒃ ᐅᖃᐅᓯᓕᕆᓂᕐᒧᑦ ᐱᔪᓐᓇᐅᑎᓕᖕᓂᒃ ᑲᓇᑕᒥ 
ᐊᒻᒪᓗ ᑲᓛᖦᖡᑦ ᓄᓈᓐᓂ. ᑕᐃᒎᓯᓕᐅᖅᑎᒃᑯᑦ ᑲᑎᒪᔨᕋᓛᖅᑖᓛᕆᕗᑦ ᑭᒡᒐᖅᑐᐃᔨᓂᒃ ᐊᔾᔨᒌᙱᑦᑐᓂᒃ 
ᐱᓕᕆᕕᖕᓂᙶᖅᑐᓂᒃ ᐊᒻᒪᓗ ᑲᑐᔾᔨᖃᑎᒌᓂᒃ ᕿᒥᕐᕈᔨᒃᓴᓂᒃ ᐊᑐᖅᑕᐅᖔᕈᒪᔪᓂᒃ ᐊᔾᔨᒌᓕᖅᑎᑦᑎᓂᕐᒧᑦ 
ᑕᐃᒎᓯᕐᓂᒃ ᑎᑎᕋᖅᑕᐅᓯᒪᔪᓂᒃ ᐃᓄᒃᑐᑦ, ᐅᖃᖃᑎᒌᒡᕕᐅᓚᐅᖅᑎᓪᓗᒋᑦ ᓄᓇᕗᒻᒥᐅᑦ ᐊᕐᕌᒎᒃ ᒪᕐᕉᒃ ᐊᑐᖅᑎᓪᓗᒋᑦ.    

ᐊᔾᔨᒌᙱᕈᓘᔭᕐᓂᖏᑦ ᓄᓇᕗᒻᒥ ᐅᖃᐅᓯᖅᑕᐃᑦ ᐃᓚᒋᔭᐅᖕᒪᑦ ᐃᓄᒃᑐᑦ ᐅᖃᐅᓯᕐᒥᒃ ᐱᑕᖃᑦᑎᐊᕐᓂᖓᓂᒃ, 
ᐱᔪᓐᓇᕐᓂᓕᒫᕐᓂᓗ ᐱᓇᔪᒃᐸᒡᓗᑎᒃ ᓴᐳᔾᔭᐅᓇᓱᒡᓗᑎᒃ ᐅᔾᔨᕆᔭᐅᓕᖅᑎᑕᐅᓗᑎᒡᓗ ᑖᒃᑯᐊ ᐊᔾᔨᒌᙱᓐᓂᐅᔪᑦ. 
ᐃᓱᒪᒋᔭᐅᑦᑎᐊᕆᐊᖃᕐᒥᖕᒪᑦ ᐃᓄᒋᐊᖕᓂᖅᓴᑦ ᐱᔪᒪᓂᖅᓴᐅᓕᕐᓂᖏᓐᓄᑦ ᐃᑲᔪᖅᑕᐅᔭᕆᐊᖃᓚᐅᖅᖢᑎᒡᓗ 
ᐱᒋᐊᖅᑎᑕᐅᔾᔪᑎᓄᑦ ᐊᔾᔨᒌᒃᑐᒥᒃ ᐱᐅᓰᑦ ᐅᓪᓗᒥᒧᑦ ᐃᓕᓐᓂᐊᕈᑕᐅᕙᒃᑐᓄᑦ, ᓇᖕᒥᓂᖃᖅᑎᓄᑦ ᐊᒻᒪᓗ 
ᐃᖅᑲᓇᐃᔭᕐᕕᖕᓄᑦ ᓇᓗᓇᐃᖅᑕᐅᖃᑦᑕᖁᓪᓗᒋᑦ ᑲᔪᓯᑦᑎᐊᕐᓂᐅᔪᑦ ᑐᓴᐅᒪᔪᓕᕆᔾᔪᑏᑦ ᐅᖃᐅᓯᑐᖃᕆᔭᐅᔪᕐᓗ 
ᐊᔾᔨᒌᙱᓐᓂᖏᑦ ᓱᖁᑎᒋᔭᐅᙱᓪᓗᑎᒃ.  

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᓚᑦᑖᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᖕᒪᑕ 
ᐃᑲᔪᖅᑐᐃᔪᒪᓪᓗᑎᒃ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓂᒃ ᐱᓕᕆᐊᖃᖅᐸᓪᓕᐊᓂᐊᖅᑎᓪᓗᒋᑦ 
ᐊᔾᔨᒌᓕᖅᑎᕆᕙᓪᓕᐊᓪᓗᑎᒃ ᐃᓄᒃᑑᕐᓂᕐᒥᒃ ᐱᖁᔭᕐᒦᑦᑐᑦ ᒪᓕᒡᓗᒋᑦ. ᐅᑯᐊ ᑎᑎᕋᖅᓯᒪᔪᑦ ᐊᑐᓕᖅᑎᑕᐅᖁᔭᐅᓯᒪᔪᑦ 
ᓯᕗᓪᓕᐅᔾᔭᐅᖁᔭᐅᓪᓗᑎᒃ ᓇᓗᓇᐃᖅᑕᐅᓯᒪᕗᑦ ᑖᓐᓇ ᐊᖏᕈᑕᐅᓯᒪᔪᖅ ᐅᔾᔨᕆᔭᐅᖁᔭᐅᓪᓗᓂ:  

i. ᐋᖅᑭᒃᓯᓗᑎᒃ ᑕᒪᐃᓐᓄᑦ ᐊᑐᖅᑕᐅᔪᒃᓴᒥᒃ ᐃᓄᒃᑑᕐᓂᕐᒥᒃ ᒐᕙᒪᒃᑯᓐᓄᑦ ᓇᖕᒥᓂᖃᕐᕕᐅᔪᓄᓪᓗ 
ᐊᑐᖅᑕᐅᖃᑦᑕᕐᓂᐊᖅᑐᓂᒃ ᐱᖃᓯᐅᓪᓗᒋᑦ ᑕᐃᒎᓯᓕᐅᕐᓂᖅ, ᐱᔪᓐᓇᕐᓂᕐᒧᑦ ᖃᐅᔨᓴᕈᑎᑦ 
ᐱᔪᓐᓇᐅᑎᑖᖅᑎᑦᑎᔾᔪᑕᐅᔪᓐᓇᕐᓂᐊᕐᓗᑎᒃ.  

ii. ᐱᒋᐊᖅᑎᓪᓗᒍ ᑭᒃᑯᑐᐃᓐᓇᕐᓅᓕᖓᔪᖅ ᐊᔾᔨᒌᒃᑎᑕᐅᔪᖅ, ᐱᔾᔪᓯᖃᕐᓗᑎᒃ ᑎᑎᕋᐅᓯᖅ ᐅᖃᐅᓯᓕᕆᓂᕐᒥᒃ 
ᐃᑲᔫᑎᒋᓗᒍ ᐱᓕᕆᔾᔪᓯᕐᒧᑦ ᐱᐅᓂᕆᔭᖓᓄᑦ ᐃᓄᒃᑐᑦ ᐱᔨᑦᑎᕋᐅᑎᓄᑦ, ᐱᕈᖅᑎᑉᐹᓪᓕᕐᓗᒍᓗ 
ᑲᔪᓯᑦᑎᐊᕐᓂᕆᔭᖓ ᑐᓴᐅᒪᔪᓕᕆᔾᔪᑎᓂᒃ ᐊᑐᖅᑎᐅᔪᓂᒃ ᐊᔾᔨᒌᙱᑦᑐᓂᒃ ᐅᖃᐅᓯᓕᖕᓄᑦ ᐃᓄᒃᑑᖅᓯᒪᔪᓄᓪᓗ.   

iii. ᐃᑲᔪᕐᓗᒋᑦ ᓇᖕᒥᓂᖃᖅᑏᑦ, ᕼᐋᒻᒪᓚᒃᑯᑦ, ᒐᕙᒪᒃᑯᑦ ᐊᓯᖏᓪᓗ ᑲᑐᔾᔨᖃᑎᒌᑦ ᕿᒥᕐᕈᔭᐅᑎᓪᓗᒋᑦ 
ᑎᑎᕋᖅᓯᒪᓂᖏᑦ ᓈᒻᒪᒃᑐᓪᓗ ᐊᑐᕆᐊᓖᑦ ᑕᐃᒎᓯᓕᐅᖅᓯᒪᔪᑦ ᓇᓗᓇᐃᒃᑯᑕᕐᓂᒃ ᐊᓯᖏᓐᓂᒡᓗ ᐃᓄᖕᓄᑦ 
ᑐᕌᖓᔪᓂᒃ ᑎᑎᕋᖅᓯᒪᔪᓂᒃ.  

iv. ᐱᓕᕆᓗᒍ ᐊᒻᒪ/ᐅᕝᕙᓘᓐᓃᑦ ᑲᒪᒋᓗᒋᑦ ᖃᐅᔨᓴᕈᓰᑦ ᐃᓄᒃᑑᖅᓯᒪᔪᑦ, ᐃᓚᒋᔭᐅᓗᑎᒃ ᐅᖃᐅᓯᓕᕆᓂᕐᒧᑦ 
ᖃᐅᔨᓴᕈᓰᑦ, ᑲᑐᔾᔨᖃᑎᒌᒍᑕᐅᔪᑦ ᖃᐅᔨᓴᕈᓰᑦ ᐱᒋᐊᖅᑕᐅᓯᒪᔪᑦ ᐊᓯᖏᓐᓂᒃ ᑲᑐᔾᔨᖃᑎᒌᒡᕕᐅᔪᓂ, 
ᑎᑎᖅᑲᙳᖅᑎᓪᓗᒋᓪᓗ ᖃᐅᔨᒪᔭᐅᔪᑐᖃᐃᑦ ᑕᐃᒎᓰᑦ.  

v. ᑐᓴᖅᑕᐅᔪᒃᓴᑦ ᑐᓴᖅᑕᐅᑎᓪᓗᒋᑦ ᐅᖃᐅᓯᓕᕆᓂᕐᒧᑦ ᐱᕙᓪᓕᐊᓂᐅᔪᓂᒃ ᐊᔾᔨᒌᓕᖅᑎᑕᐅᔪᓂᒡᓗ 
ᑲᑎᒪᕐᔪᐊᖅᑎᑦᑎᖃᑦᑕᕐᓂᒃᑯᑦ, ᐃᓕᓐᓂᐊᖅᓯᓐᓈᑦ ᐃᖅᑲᓇᐃᔭᖅᓯᓐᓈᕐᓗᑎᒃ ᐊᓯᖏᑦᑎᒍᓪᓘᓐᓃᑦ 
ᐱᓕᕆᔾᔪᓯᖅᑎᒍᑦ, ᐱᒋᐊᖅᑎᓪᓗᒋᓪᓗ ᑲᔪᓯᑎᓪᓗᒋᓪᓗ ᖃᕋᓴᐅᔭᒃᑯᑦ ᑎᑎᕋᖅᑕᐅᕙᓪᓕᐊᔪᑦ ᑕᐃᒎᓰᑦ 
ᐃᓄᒃᑑᖅᓯᒪᔪᑦ.  

vi. ᐊᐅᓚᓪᓗᒋᑦ ᐅᖃᐅᓯᓕᕆᓂᕐᒧᑦ ᐃᓕᓴᕆᔭᐅᔾᔪᑎᑖᖅᑎᑦᑎᓃᑦ ᐃᓕᓴᕆᔭᐅᖁᓪᓗᒋᑦ ᖁᔭᒋᔪᒪᓪᓗᒋᓪᓗ 
ᐊᓂᒍᖅᑎᑕᐅᑦᑎᐊᖃᑦᑕᖅᓯᒪᔪᐊᓗᐃᑦ ᑲᑐᔾᔨᖃᑎᒌᒡᕕᐅᔪᓂᒃ ᐃᓄᑐᐃᓐᓇᕐᓂᒡᓘᓐᓃᑦ ᓴᐳᔾᔨᓂᕐᒥᒃ 
ᐅᔾᔨᕆᔭᐅᓕᖅᑎᑦᑎᓂᕐᒥᒡᓗ ᐃᓄᒃᑑᖅᓯᒪᔪᓂᒃ, ᒪᓕᑦᑎᐊᕐᓂᕐᒥᒡᓗ ᐱᔭᐅᔭᕆᐊᓕᖕᓂᒃ ᐱᖁᔭᕐᒥ.  

ᐅᖃᐅᓯᕐᒥᒃ ᓴᖅᑭᑎᑦᑎᒃᑲᓐᓂᕋᓱᖕᓂᖅ ᐊᒻᒪᓗ 
ᐱᐅᓯᕚᓪᓕᖅᑎᑦᑎᒃᑲᓐᓂᕋᓱᖕᓂᖅ 
ᑲᒪᒋᔭᒃᓴᑦ ᐊᒻᒪᓗ ᐱᓕᕆᐊᒃᓴᑦ: ᐱᖁᔭᖅ ᐱᔭᒃᓴᖃᖅᑎᑦᑎᓪᓗᓂ ᐅᖃᐅᓯᓕᕆᓂᕐᒧᑦ ᒥᓂᔅᑕᖓᓐᓂᒃ ᑲᒪᒋᔭᒃᓴᖏᓐᓂᒃ 
ᓴᖅᑭᑦᑎᓂᕐᒥᒃ ᓴᖅᑭᑦᑕᕆᐊᓕᖕᓂᒃ ᒐᕙᒪᒃᑯᑦ ᐊᑐᐊᒐᖏᑦ ᐊᒻᒪᓗ ᐱᓕᕆᐊᖏᑦ ᓴᖅᑭᑦᑎᒃᑲᓐᓂᕈᑏᑦ ᐅᔾᔨᕐᓇᖅᓯᑎᓪᓗᒍᓗ 
ᐱᕙᓪᓕᐊᓂᐅᔪᖅ ᐊᑐᖅᑕᐅᓂᖓᓗ ᐃᓄᒃᑐᑦ ᖃᓄᐃᓕᐅᕈᓘᔭᕐᓂᒃᑯᑦ ᐱᓕᕆᔾᔪᓯᒃᑯᑦ ᐊᒻᒪᓗ ᐃᓚᖏᓐᓂᒃ ᓄᓇᕗᒻᒥ 
ᐃᓅᖃᑎᒌᒃᑐᓃᑦᑐᑦ. ᒥᓂᔅᑕ ᐊᖏᖃᑎᖃᕈᓐᓇᖅᑐᖅ ᐊᓯᖏᓐᓂᒃ ᒐᕙᒪᐅᔪᓂᒃ ᒐᕙᒪᒃᑯᓐᓂᙶᙱᑦᑑᒐᓗᐊᕐᓂᒡᓗ 
ᐊᔾᔨᐸᓗᖏᓐᓂᒃ ᑐᕌᒐᖃᖅᑐᓂᒃ.  

ᒫᓐᓇ ᖃᓄᐃᓕᖓᓂᖓ: ᖃᔅᓯᑲᓪᓚᐃᑦ ᐃᓄᐃᑦ ᐊᒻᒪᓗ ᐊᓯᖏᑦ ᓄᓇᓕᖕᓂ ᑲᑐᔾᔨᖃᑎᒌᒡᕕᐅᔪᑦ ᐃᑲᔪᖅᓱᐃᕐᔪᐊᕐᒪᑕ 
ᐊᖏᒡᓕᒋᐊᖁᔭᐅᓪᓗᓂ ᓴᙱᒃᑎᒋᐊᖁᔭᐅᓪᓗᑎᒡᓗ ᐱᓕᕆᔾᔪᓰᑦ ᓴᖅᑭᑎᑦᑎᑲᓐᓂᕈᓰᑦ ᐃᓄᒃᑑᖅᑐᓂᒃ. ᕿᑎᕐᒥᐅᓂ, 
ᐃᓱᒫᓗᖕᓇᕐᒪᑦ ᐅᖃᐅᓯᕐᒥᒃ ᐊᓯᐅᔨᕙᓪᓕᐊᓂᖏᓐᓄᑦ ᐊᒻᒪᓗ ᐊᓯᕈᖅᐸᓪᓕᐊᓂᖏᓐᓄᑦ. ᐱᓕᕆᐊᖃᖃᑕᐅᔪᓕᒫᑦ 
ᐃᑲᔪᖃᑎᒌᒡᓗᑎᒃ ᐊᖏᕐᕋᕐᓂ, ᓄᓇᓕᖕᓂ ᐃᓕᓐᓂᐊᕐᕕᖕᓂᓗ ᐅᖃᓯᕐᒥᖕᓂᒃ ᐅᑎᖅᑎᑦᑎᓇᓱᐊᕐᓂᕐᒧᑦ. 
ᐅᖃᓕᒫᒐᒃᓴᓕᐅᕐᓂᖅ, ᑕᕐᕆᔭᐅᑎᑦ, ᓈᓚᐅᑎᑦ, ᓂᔾᔭᐅᓯᔭᖅᑎᑦ, ᓄᑖᓪᓗ ᓴᖅᑭᑉᐸᓪᓕᐊᔪᑦ ᓇᓗᓇᐃᖅᑕᐅᓯᒪᖕᒥᔪᑦ 
ᐱᒻᒪᕆᐅᓂᖏᓐᓂᒃ ᐅᖃᐅᓯᕐᒥᒃ ᔭᒐᐃᑦᑕᐃᓕᓂᕐᒧᑦ, ᐅᑎᖅᑎᑦᑎᓇᓱᐊᕐᓂᕐᒧᑦ ᓴᖅᑭᔮᖅᑎᑦᑎᓇᓱᐊᕐᓂᕐᒧᓪᓗ. ᐊᒥᓱᑦ 
ᒐᕙᒪᒃᑯᓐᓂᒃ ᐊᐅᓚᔾᔭᐃᖁᔨᒐᓗᐊᖅᑎᓪᓗᒋᑦ, ᓄᓇᓕᐅᔪᑦ ᐱᔪᒪᓂᖃᕆᕗᑦ ᐱᔭᕆᐊᖃᕐᓂᖃᖅᖢᑎᒡᓗ 
ᐅᖃᐅᓯᓕᕆᓂᕐᒥᒃ.  

ᐊᐃᑦᑑᑏᑦ ᐊᒻᒪᓗ ᐃᑲᔫᑏᑦ ᐊᑐᐃᓐᓇᐅᑎᑕᐅᔪᑦ ᓄᓇᓕᖕᓄᑦ ᐃᓕᖅᑯᓯᓕᕆᔨᒃᑯᓐᓂᑦ, ᐊᒻᒪᓗ ᐊᓯᖏᑦ ᓄᓇᕗᒻᒥ 
ᐱᓕᕆᕝᕕᐅᔪᑦ, ᐱᓕᕆᐊᖃᖃᑎᒌᖕᓂᕐᒧᑦ ᑐᙵᕕᒋᔭᐅᕗᑦ. ᐅᑲᐅᓯᕐᓄᑦ ᐃᓕᓴᕆᔭᐅᓯᒪᔪᓄᑦ 
ᓴᖅᑭᔮᖅᑎᑦᑎᓇᓱᐊᕐᓂᕐᒧᑦ ᑮᓇᐅᔭᑦ ᐊᑑᑎᖃᑦᑎᐊᓕᕈᓐᓇᕐᒥᔪᑦ ᐃᓄᒃᑐᑦ ᓄᓇᕗᒻᒥ 
ᓯᕗᒻᒧᐊᒃᑎᑉᐸᓪᓕᐊᓇᓱᖕᓂᐊᕐᓗᒍ. 

ᐊᑐᓕᖅᑎᑦᑎᓂᕐᒧᑦ ᓯᕗᓪᓕᐅᔾᔭᐅᓪᓚᑦᑖᕆᐊᓖᑦ 2012-13-ᒥ, 2015-16-ᒧᑦ: ᓄᓇᕗᑦ ᒐᕙᒪᒃᑯᑦ ᐊᖏᖅᓯᒪᕗᑦ 
ᐃᑲᔪᕈᒪᓪᓗᑎᒃ ᓴᖅᑭᑎᑦᑎᒃᑲᓐᓂᕈᑎᓄᑦ ᐅᔾᔨᕆᔭᐅᓕᖅᑎᑦᑎᓂᕐᒧᓪᓗ ᐃᓄᒃᑑᖅᓯᒪᔪᓂᒃ ᑎᑎᕋᐅᓯᕐᓂᒃ. ᐅᑯᐊ 
ᑎᑎᕋᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᓯᕗᓪᓕᐅᔾᔭᐅᔪᒪᔪᑦ ᓇᓗᓇᐃᖅᑕᐅᓯᒪᓕᖅᑐᑦ ᐅᔾᔨᕆᔭᐅᖁᓪᓗᒍ ᑖᓐᓇ 
ᐊᖏᕈᑕᐅᓯᒪᔪᖅ:  

i. ᐱᕙᓪᓕᐊᑎᓪᓗᒍ ᐱᓕᕆᔾᔪᓯᖅ ᖃᐅᔨᓴᕐᓂᕐᒧᑦ ᓄᓇᓕᖕᓂ ᐱᔭᐅᔭᕆᐊᓕᖕᓂᒃ, ᐃᑲᔪᕐᓗᒋᓪᓗ ᓄᓇᓖᑦ 
ᐱᕙᓪᓕᐊᑎᓪᓗᒋᑦ ᐅᖃᐅᓯᓕᕆᓂᕐᒧᑦ ᐸᕐᓇᐅᑎᓂᒃ ᐊᐅᓚᑦᑎᔨᐅᓗᑎᒡᓗ ᐅᖃᐅᓯᓕᕆᓂᕐᒧᑦ 
ᐅᔾᔨᕆᔭᐅᓕᖅᑎᑦᑎᔾᔪᑏᑦ ᐱᓕᕆᐊᑦ ᑕᑯᒃᓴᐅᑎᑦᑎᔪᑦ ᓄᓇᓕᖕᓂ ᓯᕗᓪᓕᐅᔾᔭᐅᔪᒪᔪᓂᒃ.  

ii. ᕿᒥᕐᕈᓗᒋᑦ ᐊᑐᐊᒐᑦ ᐱᓕᕆᐊᒃᓴᐅᔪᓪᓗ ᐃᑲᔪᖅᓱᕐᓗᒋᑦ ᐃᓄᒃᑑᕐᓂᖅ ᐅᑎᖅᑎᑕᐅᓇᓱᐊᕐᓂᖓᓄᑦ 
ᓴᖅᑭᔮᖅᑎᑕᐅᓇᓱᐊᕐᓂᖓᓄᓪᓗ ᒪᒃᑯᒃᑐᓄᑦ ᓄᓇᓕᖕᓄᓪᓗ ᐅᖃᐅᓯᕐᒥᖕᓂᒃ ᔭᒐᐃᕙᓪᓕᐊᓯᒪᓕᖅᑐᓄᑦ. 

iii. ᕿᒥᕐᕈᓗᒋᑦ ᐊᑐᐊᒐᑦ ᐱᓕᕆᐊᒃᓴᐅᔪᓪᓗ ᐃᑲᔪᖅᓱᓕᒃᑲᓐᓂᕐᓂᐊᕐᓗᒋᑦ ᓂᔾᔭᐅᓯᔭᖅᑎᐅᕙᒃᑐᓪᓗ ᐃᓄᒃᑐᓪᓗ 
ᐅᖃᓕᒫᒐᓕᐅᖅᐸᒃᑐᑦ, ᐱᓕᕆᐊᖃᖃᑎᒌᒃᐸᒃᑐᓪᓗ ᖁᕕᐊᓲᑎᖃᖅᐸᒡᓗᑎᒃ ᑎᑎᕋᖅᑎᐅᔪᓂᒃ 
ᐅᖃᓕᒫᒐᓕᐅᖅᐸᒃᑐᓂᒃ. 

iv. ᕿᒥᕐᕈᓗᒋᑦ ᐊᑐᐊᒐᑦ ᐱᓕᕆᐊᒃᓴᐅᔪᓪᓗ ᐅᓄᖅᓯᒋᐊᖅᑎᒋᐊᕐᓂᐊᕐᓗᒋᑦ ᐃᓄᒃᑑᖅᑐᑦ ᑕᕐᕆᔮᒃᓴᑦ, ᑕᕐᕆᔭᐅᑎᒃᑯᑦ 
ᑐᓴᒐᒃᓴᑎᒍᓪᓗ ᓴᖅᑭᔮᖅᑎᑕᐅᕙᒃᑐᑦ.  

v. ᐱᓕᕆᐊᖃᖃᑎᒌᒃᐸᒃᑐᑦ ᓇᓗᓇᐃᖅᓯᓗᑎᒃ ᑐᓴᒐᒃᓴᓕᕆᓂᕐᒧᑦ ᖃᕋᓴᐅᔭᒃᑰᕈᑕᐅᕙᒃᑐᑦ 
ᓴᖅᑭᔮᖅᑎᑦᑎᑦᑎᐊᕈᓐᓇᖅᑐᑦ ᐅᑎᖅᑎᑦᑎᒃᑲᓐᓂᕋᓱᐊᕈᑕᐅᔪᓐᓇᖅᑐᑦ ᐃᓄᒃᑑᕐᓂᕐᒥᒃ. 

vi. ᐱᐅᓯᒋᐊᖅᑎᓪᓗᒍ ᑐᓴᐅᒪᖃᑎᒌᖕᓂᖅ ᐃᓄᓕᒫᓄᓪᓗ ᑐᓴᐅᒪᔭᐅᓕᒃᑲᓐᓂᖅᑎᒋᐊᕐᓗᒍ ᐱᖁᔭᖅ 
ᐊᒃᑐᐊᓂᖃᖅᑐᓪᓗ ᐊᑐᐊᒐᐅᔪᑦ, ᐅᖃᐅᓯᓕᕆᓂᕐᒧᑦ ᐊᑐᖅᑕᐅᕙᒃᑐᑦ, ᐊᒻᒪᓗ ᐃᓄᒃᑑᕐᓂᖅ ᓄᓇᕗᒻᒥ 
ᐱᒻᒪᕆᐅᓂᖓ. 

vii. ᐱᓕᕆᐊᖃᖅᐸᒡᓗᑎᒃ ᑭᒡᒐᖅᑐᕐᓗᒋᑦ ᑲᓇᑕᒥ, ᓯᓚᕐᔪᐊᕐᒥ ᓇᖕᒥᓂᕆᔭᐅᔪᑎᒍᓪᓗ ᐃᓄᒃᑑᓂᕐᒥᒃ 
ᐱᓕᕆᐊᖃᖅᐸᑐᑦ ᒪᓕᒐᖅᑎᒍᑦ, ᑮᓇᐅᔭᓕᕆᓂᒃᑯᑦ, ᐱᓕᕆᐊᕆᔭᐅᕙᒃᑐᑎᒍᑦ ᖃᐅᔨᓴᕐᓂᒃᑯᓪᓗ. 

viii. ᒐᕙᒪᒃᑯᑦ ᒐᕙᒪᒃᑰᓐᓃᙱᑦᑑᒐᓗᐊᓪᓗ ᐱᓕᕆᐊᖃᖃᑎᒋᓗᒋᑦ ᓴᐳᒻᒥᓂᕐᒧᑦ, ᐋᖅᑭᒃᓱᐃᕙᓪᓕᐊᓂᕐᒧᑦ 
ᓴᙱᓂᖅᓴᐅᓕᖅᑎᑦᑎᓇᓱᖕᓂᕐᒧᓪᓗ ᐃᓄᒃᑑᕐᓂᕐᒥᒃ ᓄᓇᕗᒻᒥ ᓄᓇᕗᓪᓗ ᓯᓚᑖᓃᑦᑐᓂᒃ.

ᐊᒡᒍᖅᓯᒪᓂᖅ 3:  
ᐊᐅᓚᑦᑎᓂᖅ ᐊᒻᒪᓗ ᓵᑕᐅᔪᓐᓇᕐᓂᖅ 

ᐃᑲᔪᖅᑐᕐᓗᒍ ᐃᖏᕐᕋᑦᑎᐊᕈᓐᓇᕐᓂᖓ ᑲᔪᓯᑦᑎᐊᕈᓐᓇᕐᓂᖓᓗ ᐊᑐᓕᖅᑎᑕᐅᕙᓪᓕᐊᓂᕐᒧᑦ ᐅᖃᐅᓯᕐᓄᑦ ᐱᔪᓐᓇᐅᑏᑦ 
ᐊᒻᒪᓗ ᐱᓕᕆᐊᒃᓴᕆᔭᐅᔪᑦ, ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᐱᖁᔭᖓ ᐊᒻᒪᓗ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ 
ᐱᖁᔭᖅ ᐱᒋᐊᕈᑕᐅᖕᒪᑕ ᑐᑭᓯᓇᑦᑎᐊᖅᑐᒥᒃ ᐊᐅᓚᑕᐅᓗᓂ ᓵᑕᒃᓴᐅᓗᓂᓗ ᐱᓕᕆᔾᔪᓯᖅ, ᐃᓚᓕᐅᔾᔭᐅᓪᓗᑎᒃ 
ᐊᑐᓕᖅᑎᑕᐅᔾᔪᑎᓄᑦ ᐱᓕᕆᔾᔪᓯᐅᔪᓐᓇᖅᑐᓄᑦ ᒪᓕᑦᑎᐊᙱᑦᑐᖃᕐᓂᖅᐸᑦ.  

ᓯᕗᓕᖅᑎᑦ ᑲᑎᒪᔨᓄᑦ ᓇᐅᑦᑎᖅᓱᐊᖑᔪᑦ 
ᐱᓕᕆᑦᑎᐊᖅᑕᐅᔪᓐᓇᖁᓪᓗᒋᑦ ᐊᑐᓕᖅᑎᑕᐅᕙᓪᓕᐊᓂᖓ ᐅᖃᐅᓯᓕᕆᓂᕐᒧᑦ ᐱᓕᕆᐊᒃᓴᐅᔪᑦ ᓄᓇᕗᑦ ᒐᕙᒪᒃᑯᑦ, 
ᓯᕗᓕᖅᑏᑦ ᑲᑎᒪᔩᑦ ᑎᓕᔭᐅᓯᒪᓕᖅᐳᑦ ᐊᑕᖐᓗᑎᒃ ᕿᒥᕐᕈᖁᔭᐅᓪᓗᑎᒃ ᐱᓕᕆᐊᒃᓴᖅᑖᖅᑎᑕᐅᕗᑦ. ᓯᕗᓕᖅᑏᑦ 
ᑲᑎᒪᔩᑦ ᐱᔪᓐᓇᕐᓂᖃᖅᐳᑦ ᐅᑯᓂᖓ: 

• ᐊᖏᕈᑎᖃᕐᓂᐊᕐᓗᑎᒃ, ᐋᒃᑳᕐᓂᐊᕐᓗᑎᒃ  ᐋᖅᑭᒋᐊᖅᓯᓗᑎᒡᓘᓐᓃᑦ ᐅᕝᕙᓘᓐᓃᑦ ᐅᑎᖅᑎᑦᑎᔪᓐᓇᕐᓗᑎᒃ 
ᐅᖃᐅᓯᓕᕆᓂᕐᒧᑦ ᒥᓂᔅᑕᒧᑦ ᑕᒪᑐᒥᖓ ᐸᕐᓇᐅᑎᓕᐊᖑᓯᒪᔪᒥᒃ ᐱᓕᕆᐊᕆᖁᔭᒥᖕᓂᒃ ᓇᓗᓇᐃᖅᓯᓗᑎᒃ, 
ᐃᓚᓕᐅᔾᔨᖁᔨᒍᑎᒃ ᐋᖅᑭᒋᐊᖅᓯᖁᔨᒍᑎᔨᓄᓗ ᐸᕐᓇᐅᑎᒥᒃ; 

• ᐱᕙᒡᓗᑎᒃ ᐅᕝᕙᓘᓐᓃᑦ ᐱᔭᕆᐊᖃᖅᐸᒡᓗᑎᒃ ᖃᖓᙳᕌᖓᑦ ᐅᓂᒃᑳᖅᓯᒪᔪᓂᒃ ᒥᓂᔅᑕᒥᙶᖅᑐᓂᒃ, ᐅᕝᕙᓘᓐᓃᑦ 
ᐊᒡᓚᕝᕕᓕᕆᔨᑦ ᐊᖓᔪᖅᑳᒻᒪᕆᖓᓐᓂᑦ ᐱᓕᕆᕝᕕᖕᒥᐅᓄᑦ ᐅᕝᕙᓘᓐᓃᑦ ᒐᕙᒪᒃᑯᑦ ᑐᑦᑕᕐᕕᖏᓐᓄᑦ, 
ᐱᔾᔪᑕᐅᓗᓂ ᐱᓕᕆᔾᔪᓯᖅ ᐊᒻᒪᓗ ᐊᑐᓕᖅᑎᑕᐅᕙᓪᓕᐊᓂᖓ ᐸᕐᓇᐅᑎᒦᑦᑐᑦ. 

ᐅᖃᐅᓯᓕᕆᔨᒃᑯᑦ ᒥᓂᔅᑕᖓ 
ᒪᓕᒐᓕᐅᖅᑎᑦ ᑎᓕᓯᓂᐊᖅᑐᑦ ᓯᕗᓕᖅᑎᐅᓂᐊᖅᑐᒥᒃ ᓇᓗᓇᐃᖅᓯᖃᑦᑕᖁᓗᒍ ᐊᐅᓚᑦᑎᐊᕐᓂᕆᔭᖓᓐᓂᒃ, 
ᑲᒪᒋᔭᖃᑦᑎᐊᕐᓂᖏᓐᓂᒃ, ᓯᕗᒻᒧᐊᒃᑎᑕᐅᓂᖓᓂᒡᓗ ᐅᖃᐅᓯᕐᓄᑦ ᒪᓕᒐᐅᑉ ᐊᑐᓕᖅᑕᐅᓂᖓᓂᒃ.   

ᒥᓂᔅᑕᐅᑉ ᐱᓕᕆᐊᒃᓴᓪᓗᐊᑕᖏᑦ ᒪᑯᐊᖑᕗᑦ:  
• ᓯᕗᒻᒧᐊᒃᑎᓪᓗᒍ ᑭᒡᒐᖅᑐᕐᓗᒋᓪᓗ ᓇᓕᒧᒌᖕᓂᐅᔪᑦ ᓄᓇᕗᒻᒥ ᐱᖓᓱᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ, 

ᐊᑕᖏᕐᓗᑎᒃ ᐊᑐᖅᑕᐅᑦᑎᐊᓕᕐᓗᑎᒃ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᔪᓐᓇᐅᑎᖏᑦ ᓄᓇᕗᒻᒥ; 

• ᓯᕗᒻᒧᐊᑎᓪᓗᒍ ᐃᖏᕐᕋᑦᑎᐊᕐᓂᕆᔭᖓ ᑲᔪᓯᑦᑎᐊᕈᓐᓇᕐᓂᖓᓗ ᐊᑐᓕᖅᑎᑕᐅᓂᕐᒧᑦ ᐱᓕᕆᐊᖑᔪᑦ ᐊᒻᒪᓗ 
ᒪᓕᑦᑎᐊᕐᓂᖏᑦ ᒪᓕᒐᓕᐊᖑᔪᓄᑦ ᓄᓇᕗᒻᒥ ᐃᖅᑲᓇᐃᔭᕐᕕᒡᔪᐊᓂ ᐊᒻᒪᓗ ᕼᐋᒻᒪᓚᐅᔪᓂ; 

• ᐊᐅᓚᓪᓗᒋᑦ ᐊᑐᓕᖅᑎᑕᐅᓂᖓ, ᓇᐅᑦᑎᖅᓱᖅᐸᒡᓗᒋᑦ ᐊᒻᒪᓗ ᖃᐅᔨᓴᖅᐸᒡᓗᒋᑦ ᐅᖃᐅᓯᕐᒧᑦ ᑎᑭᑕᐅᓇᓱᒃᑐᑦ, 
ᐊᑐᐊᒐᐃᑦ, ᐱᓕᕆᐊᑦ, ᐊᒻᒪᓗ ᐱᔨᑦᑎᕋᐅᑎᑦ ᐱᓕᕆᕝᕕᖕᓂ ᒐᕙᒪᒃᑯᑦ ᑐᑦᑕᕐᕕᖏᓂ; 

• ᐱᓕᕆᓗᒋᑦᑕᐅᖅ ᐊᓯᖏᑦ ᐱᓕᕆᐊᒃᓴᑦ ᑕᐃᒪᐃᑦᑕᕆᐊᖃᕆᔭᐅᑐᐊᕌᖓᑕ.  

ᐊᑕᖏᖅᑕᐅᓗᓂ ᑲᒪᒋᔭᒃᓴᖅ ᐃᑲᔪᖅᑐᐃᓂᕐᒧᑦ ᐊᑐᓕᖅᑎᑕᐅᓂᖓ ᐅᖃᐅᓯᕐᒧᑦ ᒪᓕᒐᓕᐊᖑᔪᒪᔪᓂᒃ 
ᖃᐅᔨᒪᔭᐅᑦᑎᐊᖅᐳᖅ ᐅᖃᐅᓯᓕᕆᓂᕐᒧᑦ ᒥᓂᔅᑕᒧᑦ ᐊᒻᒪᓗ ᐱᓕᕆᕝᕕᖕᓄᑦ ᓄᓇᕗᑦ ᒐᕙᒪᒃᑯᓐᓂ ᐊᒻᒪᓗ ᒐᕙᒪᒃᑯᑦ 
ᑐᑦᑕᕐᕕᖕᓂᒃ. ᒪᓕᒐᖅᑎᒍᑦ, ᑕᒪᕐᒥᒃ ᐱᓕᕆᕝᕖᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᑦ ᓵᑕᒃᓴᐅᔪᐃᓐᓇᐅᕗᑦ 
ᐃᖏᕐᕋᑦᑎᕐᓂᕆᔭᖓᓄᑦ ᑲᔪᓯᑦᑎᐊᕐᓂᕆᔭᖓᓄᓪᓗ ᐊᑐᓕᖅᑎᑕᐅᓂᕐᒧᑦ ᒪᓕᒐᓕᐊᖑᔪᑦ ᐅᖃᐅᓯᕐᒧᑦ ᑎᑭᑕᐅᓇᓱᒃᑐᓂᒃ, 
ᑕᒪᕐᒥᒃ ᓯᕗᓕᖅᑎᒃᑯᑦ ᑲᑎᒪᔨᖏᑦ ᐊᐅᓚᑦᑎᕕᖏᑦᑕ ᐊᖓᔪᖅᑳᒻᒪᕆᖏᑦ ᑐᙵᕕᖃᕐᓗᑎᒃ, ᐊᒻᒪᓗ ᒪᓕᒐᓕᐅᕐᕕᖕᒧᑦ 
ᒥᓂᔅᑕ ᐊᖅᑯᑎᒋᔭᐅᓗᓂ.   

ᐅᖃᐅᓯᓕᕆᓂᕐᒧᑦ ᒥᓂᔅᑕ ᐱᓕᕆᐊᒃᓴᖃᖅᑎᑕᐅᓗᐊᒃᑲᓐᓂᖅᖢᓂ ᐱᕙᓪᓕᐊᑎᑦᑎᓂᕐᒥᒃ ᐊᒻᒪᓗ ᑲᔪᓯᑎᑦᑎᓂᕐᒥᒃ 
ᐊᑐᓕᖅᑎᑕᐅᓂᐊᖅᑐᓄᑦ ᐸᕐᓇᐅᑎᒥᒃ ᐊᑐᓕᖅᑎᑕᐅᓂᕐᒧᑦ ᐅᖃᐅᓯᕐᒧᑦ-ᐊᒃᑐᐊᓂᓕᖕᓂᒃ ᑎᑭᑕᐅᔪᒪᔪᓂᒃ ᐱᓕᕆᕝᕕᖕᓄᑦ 

ᓄᓇᕗᑦ ᒐᕙᒪᒃᑯᓐᓂ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖕᓂᒃ, ᓄᓇᕗᒻᒥᐅᓪᓗ ᑐᓴᕐᕕᒋᓇᓱᒃᐸᒡᓗᒋᑦ ᐱᖁᔭᕐᒦᑦᑐᖅ 
ᓇᓗᓇᐃᖅᑕᐅᓯᒪᔪᑦ ᒪᓕᒡᓗᒋᑦ.  

ᐊᐅᓚᑦᑎᔨᐅᓂᖅ ᐊᒻᒪᓗ ᓯᕗᒻᒧᐊᒃᑎᑦᑎᓂᖅ ᐊᑐᓕᖅᑎᑕᐅᕙᓪᓕᐊᔪᓂᒃ 
ᐅᑯᐊ ᓇᓗᓇᐃᖅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᑲᒪᒋᔭᖃᕐᓂᕐᒧᑦ ᐋᖅᑭᒃᓯᒪᔪᑦ ᐃᑲᔪᖅᑐᐃᔾᔪᑕᐅᓂᐊᖅᐳᑦ 
ᐃᖏᕐᕋᑦᑎᐊᕐᓂᕆᔭᖓᓄᑦ ᑲᔪᓯᑦᑎᐊᕐᓂᕆᔭᖓᓐᓄᓪᓗ ᐊᑐᓕᖅᑎᑕᐅᓂᕐᒧᑦ ᐅᖃᐅᓯᕗᑦ ᐸᕐᓇᐅᑦ ᓄᓇᕗᑦ 
ᒐᕙᒪᒃᑯᓐᓂᓕᒫᖅ.  

ᑕᑯᔭᒃᓴᖅ 3  ᐊᑐᓕᖅᑎᑦᑎᓂᕐᒧᑦ ᑲᒪᒋᔭᖃᕐᓂᕐᒧᑦ ᐋᖅᑭᒃᑕᐅᓯᒪᔪᑦ  

 

ᐱᓕᕆᒻᒪᕆᒍᒪᔪᓂᒃ ᑲᑎᙵᔪᖃᖅᐳᖅ ᒥᓂᔅᑕᐃᑦ ᑐᒡᓕᖏᑦ ᐃᑲᔪᖅᑐᐃᓂᐊᖅᐳᑦ ᒥᓂᔅᑕᒥᒃ ᐊᑐᓕᖅᑎᑦᑎᕙᓪᓕᐊᑎᓪᓗᒋᑦ 
ᒪᓕᒐᓕᐊᖑᔪᒪᔪᓂᒃ ᒐᕙᒪᒃᑯᓐᓂᓕᒫᖅ. ᑖᒃᑯᐊ ᑲᑎᙵᔪᑦ ᐊᐅᓚᑦᑎᖃᑦᑕᕐᓂᐊᖅᐳᑦ ᐱᓕᕆᔾᔪᓯᕐᓂᒃ ᐊᒻᒪᓗ 
ᒐᕙᒪᒃᑯᓐᓄᑦ ᐊᑐᐃᓐᓇᐅᔪᓂᒃ ᐊᑐᓕᖅᑎᑦᑎᓂᕐᒧᑦ, ᓇᐅᑦᑎᖅᓱᕐᓗᒋᓪᓗ ᖃᓄᐃᓕᖓᓕᕐᓂᕆᔭᖏᑦ ᐊᓂᒍᖅᑎᑕᐅᔪᑦ 
ᒥᓂᔅᑕᒧᑦ ᐅᖃᐅᓯᕗᑦ ᐸᕐᓇᐅᑎᒥ. ᒥᓂᔅᑕᐅᑉ ᑐᒡᓕᐊ ᐃᓕᖅᑯᓯᓕᕆᔨᒃᑯᓐᓄᑦ ᓯᕗᓕᖅᑎᐅᓇᔭᖅᖢᓂ ᑖᒃᑯᓄᖓ. 

ᐱᓕᕆᕝᕕᖕᒥᐅᑕᐅᖃᑎᒌᙱᑦᑐᑦ ᐱᓕᕆᖃᑎᒌᑦ ᐃᑲᔪᖅᑐᐃᖃᑦᑕᕐᓂᐊᖅᐳᑦ ᐅᖃᐅᔾᔪᖅᑐᐃᕙᒡᓗᑎᒡᓗ ᒥᓂᔅᑕᐅᑉ 
ᑐᒡᓕᐊᑕ ᑲᑎᙵᔭᖏᓐᓄᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒥᒃᓵᓄᑦ. ᐱᓕᕆᔩᑦ ᑲᑎᙵᔪᑦ ᐅᑯᐊᖑᓂᐊᖅᖢᑎᒃ 
ᑎᓕᔭᐅᓯᒪᔪᑦ ᐱᓕᕆᕝᕕᖕᓂ ᐊᐅᓚᑦᑎᔩᑦ ᐃᓄᖕᓄᑦ ᐅᐃᕖᓄᓪᓗ ᐅᖃᐅᓯᓕᖕᓄᑦ, ᐃᒃᓯᕙᐅᑕᖃᕐᓗᑎᒃ 
ᐃᓕᖅᑯᓯᓕᕆᔨᒃᑯᓐᓂᙶᖅᑐᒥᒃ.  

ᐃᓕᖅᑯᓯᓕᕆᔨᒃᑯᑦ ᐱᓕᕆᔨᒋᔭᐅᓂᐊᖅᖢᑎᒃ ᑐᑦᑕᕐᕕᒋᔭᐅᓪᓗᐊᑕᕐᓗᑎᒃ ᐃᑲᔪᕐᓗᒍ ᒥᓂᔅᑕ, ᐱᖃᖅᑎᑦᑎᔨᐅᓗᑎᒡᓗ 
ᐊᑕᖏᕐᓗᒍ ᖃᐅᔨᒪᑎᑦᑎᔨᐅᓗᑎᒃ ᐱᓕᕆᕝᕕᖕᓄᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖕᓄᑦ ᐸᕐᓇᒃᑎᓪᓗᒋᑦ ᐊᒻᒪᓗ 
ᐊᐅᓚᑦᑎᑎᓪᓗᒋᑦ ᐅᖃᐅᓯᓕᕆᓂᕐᒧᑦ ᑎᑭᓐᓇᓱᒃᑕᖏᓐᓂᒃ. ᐅᓄᖅᓯᒋᐊᖅᓯᒪᓕᖅᑎᓪᓗᒋᑦ ᑐᑭᒧᐊᒃᑎᑦᑎᔨᓂᒃ 

ᐃᓐᓄᒃᑕᐅᔪᓐᓇᕐᓂᐅᔪᑦ ᐃᓄᒃᑐᑦ ᐊᒻᒪᓗ ᐅᐃᕖᑎᑐᑦ, ᐱᓕᕆᕝᕕᖕᒥ ᐱᓕᕆᓪᓗᐊᑕᖃᑦᑕᕐᓂᐊᖅᐳᑦ 
ᐱᕙᓪᓕᐊᑎᑦᑎᑎᓪᓗᒋᑦ ᑲᔪᓯᑎᑦᑎᑎᓪᓗᒋᓪᓗ ᒪᓕᒋᐊᓕᖕᓂᒃ ᐊᑐᐊᒐᕐᓂᒡᓗ ᐋᖅᑭᒃᓯᒪᐅᑎᒃᓴᓂᒃ; 
ᐅᔾᔨᕆᔭᐅᓕᖅᑎᑉᐸᒡᓗᒍ ᑐᑭᓯᔭᐅᑦᑎᐊᕐᓂᖅᓴᐅᑎᓪᓗᒍᓗ ᓄᓇᕗᒻᒥ ᐱᓕᕆᕝᕕᒡᔪᐊᓂᒃ, ᕼᐋᒻᒪᓚᐅᔪᓂᒃ ᐊᒻᒪᓗ ᐃᓄᖕᓄᑦ 
ᒪᓕᒐᓕᐊᖑᔪᑦ ᒥᒃᓵᓄᑦ ᐊᑐᓕᖅᑎᑕᐅᓂᖏᑕᓗ; ᓇᐅᑦᑎᖅᓱᕐᓗᒋᑦ ᐱᓕᕆᔾᔪᓰᑦ ᒐᕙᒪᒃᑯᑦ ᐱᓕᕆᕝᕕᖏᓐᓂᒃ ᐊᒻᒪᓗ 
ᒐᕙᒪᒃᑯᑦ ᑐᑦᑕᕐᕕᖏᓐᓂᒃ; ᐱᕙᒌᔭᕐᓗᒋᓪᓗ ᐅᓂᒃᑳᑦ ᒥᓂᔅᑕᒧᑦ. 

ᓄᓇᕗᑦ ᒐᕙᒪᒃᑯᑦ ᐱᒋᐊᖅᑎᑦᑎᓂᐊᖅᐳᑦ ᑲᔪᓯᑎᑦᑎᓗᑎᒡᓗ ᐅᖃᖃᑎᒌᒍᑕᐅᕙᒃᑐᓂᒃ ᓄᓇᓕᖕᓂᒃ; ᑲᑐᔾᔨᖃᑎᒌᓂᒃ 
ᐊᒻᒪᓗ ᐱᓕᕆᕝᕕᐅᔪᓂᒃ ᐊᒃᑐᖅᑕᐅᓯᒪᔪᑦ ᐊᑐᓕᖅᑎᑕᐅᓂᕐᒧᑦ ᐅᖃᐅᓯᕗᑦ ᐸᕐᓇᐅᑎᒧᑦ, ᐊᒃᑐᐊᓂᖃᕐᓂᖓᓄᑦ 
ᐱᓕᕆᔪᒥᒋᔭᓄᑦ. ᐅᑯᓂᖓ ᐃᓚᓕᐅᔾᔨᓯᒪᓂᐊᖅᑐᖅ ᓄᓇᕗᑦ ᑐᙵᕕᒃᑯᓐᓂᙶᖅᑐᒥᒃ (ᒪᓕᒃᑕᐅᓪᓗᓂ ᑎᑎᕋᖅᓯᒪᓂᖓ 
32 ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᖑᑎ), ᐅᐃᕖᑦ, ᖃᓪᓗᓈᑦ, ᓄᓇᕗᒻᒥ ᐱᓕᕆᕝᕕᒡᔪᐊᑦ, ᕼᐋᒻᒪᓚᐃᑦ, 
ᓇᖕᒥᓂᖃᖅᑏᑦ, ᐊᒻᒪᓗ ᓄᓇᓕᖕᓂ ᑲᑐᔾᔨᖃᑎᒌᒋᔭᐅᔪᑦ. ᒐᕙᒪᒃᑯᑦ ᑭᒡᒐᖅᑐᐃᓂᐊᕐᒥᔪᖅ ᐱᓕᕆᖃᑎᖃᕐᓗᑎᒡᓗ 
ᒐᕙᒪᐅᔪᓂᒃ ᒐᕙᒪᐅᙱᑦᑐᓂᒡᓗ ᑐᑦᑕᕐᕕᖕᓂᒃ ᓴᐳᔾᔨᓂᕐᒧᑦ ᐅᔾᔨᕆᔭᐅᓕᖅᑎᑦᑎᓂᕐᒧᓪᓗ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 
ᓄᓇᕗᒻᒥ.   

ᖃᔅᓯᑲᓪᓚᐃᑦ ᐃᓄᑐᐊᑦ ᑎᒥᒋᔭᐅᔪᑦ ᐱᒻᒪᕆᐅᔪᓂᒃᑕᐅᖅ ᐱᓕᕆᐊᖃᕐᒥᖕᒪᑕ ᓇᓗᓇᐃᖅᓯᖃᑦᑕᕐᓂᕐᒥᒃ 
ᐃᖏᕐᕋᑦᑎᐊᕈᓐᓇᖅᑐᓂᒃ ᐊᑐᓕᖅᑎᑦᑎᔾᔪᑕᐅᔪᓂᒃ ᒪᓕᑦᑎᐊᖅᑐᓂᒡᓗ ᐅᖃᐅᓯᓕᕆᓂᕐᒧᑦ ᒪᓕᒐᓕᐊᖑᔪᓂᒃ. 

• ᐅᖃᐅᓯᕐᓄᑦ ᑭᒡᒐᖅᑐᖅᑎᐅᑉ ᑎᑎᕋᕐᕕᐊᓂ ᑲᒪᒋᔭᒃᓴᖃᕐᒪᑦ ᖃᐅᔨᓴᖃᑦᑕᕐᓂᕐᒥᒃ ᐃᓱᒫᓘᑕᐅᔪᓂᒃ ᐱᔾᔪᑎᓕᖕᓂᒃ 
ᐅᖃᐅᓯᕐᓂᒃ ᐊᔪᕈᓐᓃᖅᓴᐅᑕᐅᕙᒃᑐᓂᒃ ᓄᓇᕗᒻᒥ ᐱᓕᕆᕝᕕᒡᔪᐊᓂᒃ, ᕼᐋᒻᒪᓚᐅᔪᓂᒃ ᐊᒻᒪᓗ ᒐᕙᒪᒃᑯᑦ 
ᓯᓚᑖᓃᑦᑐᑦ ᑲᑐᔾᔨᖃᑎᒌᓂᒃ, ᐃᑲᔪᕐᓗᒋᓪᓗ ᓇᓂᓯᓇᓱᐊᖅᑎᓪᓗᒋᑦ ᐃᓱᒪᒋᔭᐅᑦᑎᐊᖅᓯᒪᔪᓂᒃ 
ᖃᓄᖅᑑᕈᑎᒃᓴᓂᒃ. ᐊᔪᕐᓇᖅᑐᖅᓯᐅᕈᑎᓄᑦ ᐱᔾᔪᑎᓄᑦ, ᐱᓇᔫᒻᒥᒃ ᑎᑎᕋᖅᑐᖃᕈᓐᓇᖅᐳᖅ ᓄᓇᕗᒻᒥ 
ᐃᖅᑲᖅᑐᐃᕕᓕᕆᔨᒃᑯᓐᓄᑦ ᐃᓚᓕᐅᔾᔭᐅᖁᓗᒍ ᐊᑐᓕᖅᑎᑕᐅᔪᒃᓴᓄᑦ.  

• ᓈᒻᒪᒃᓯᓕᕈᑎᑦ ᐱᔪᓐᓇᐅᑎᓄᑦ, ᐊᒃᑐᖅᑕᐅᑦᑕᐃᓕᔾᔪᑎᓄᑦ, ᐱᓇᔫᑎᓄᑦ ᐊᒻᒪᓗ ᐱᔪᓐᓇᐅᑎᒋᔭᐅᔪᑦ 
ᒪᓕᒐᓕᐅᕐᕕᖕᒥ ᑲᑎᒪᔨᓄᓪᓗ, ᑲᑎᒪᔨᕋᓛᓪᓗ ᒪᓕᒐᓕᐅᕐᕕᖕᒥ ᖃᐅᔨᓴᖅᐸᒡᓗᑎᒃ ᐊᕐᕌᒍᑕᒫᖅᓯᐅᑎᓂᒃ 
ᐅᓂᒃᑳᓂᒃ ᐅᖃᐅᓯᕐᓂᒃ ᑭᒡᒐᖅᑐᐃᔨᐅᑉ ᑎᑎᕋᕐᕕᐊᓂ, ᐅᖃᐅᓯᓕᕆᔨᒃᑯᑦ ᒥᓂᔅᑕᖓᓐᓂᒃ, ᐊᒻᒪᓗ ᐃᓄᐃᑦ 
ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓂᒃ, ᓂᓪᓕᐅᑎᒋᓗᒋᓪᓗ ᑖᒃᑯᐊ ᐊᓯᖏᓪᓗ ᒥᓂᔅᑕᓄᑦ ᐃᓱᒫᓘᑕᐅᔪᑦ 
ᐊᑐᓕᖅᑎᑕᐅᓂᕐᒧᑦ ᐱᖁᔭᐃᑦ, ᐃᓚᒋᔭᐅᓗᓂ ᐅᖃᐅᓯᕗᑦ ᐸᕐᓇᐅᑦ.   

ᖃᐅᔨᓴᕈᑎᑦ 
ᒥᓂᔅᑕ ᖃᐅᔨᓴᖅᓵᓕᖃᑦᑕᕐᓂᐊᖅᐳᖅ ᐱᓕᕆᔾᔪᓯᐅᔪᓂᒃ ᒐᕙᒪᒃᑯᑦ ᐱᓕᕆᕝᕕᖏᓐᓂᒃ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᓐᓂᒃ 
ᐊᑐᓕᖅᑎᑦᑎᕙᓪᓕᐊᑎᓪᓗᒋᑦ ᐅᖃᐅᓯᓕᕆᓂᕐᒧᑦ ᑎᑭᑦᑐᒪᔭᖏᓐᓂᒃ, ᐱᒋᐊᖅᑎᑦᑎᓂᐊᖅᖢᑎᒡᓗ ᖃᑯᒍᙳᕌᖓᑦ 
ᕿᒥᕐᕈᖃᑦᑕᕐᓂᕐᒥᒃ ᐅᕝᕙᓘᓐᓃᑦ ᑕᒻᒪᖅᓯᒪᔪᖅᓯᐅᕐᓂᕐᒥᒃ ᒪᓕᑦᑎᐊᕋᓗᐊᕐᒪᖔᑕ. ᖃᓄᐃᓕᐅᖁᔭᐅᓯᒪᔪᑦ ᒪᓕᒡᓗᒋᑦ, 
ᐱᓕᕆᕝᕖᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖏᑦ ᐱᕙᒌᔭᖃᑦᑕᕐᓂᐊᖅᐳᑦ ᑐᓂᓯᕙᒡᓗᑎᒡᓗ ᐊᕐᕌᒍᑕᒫᖅᓯᐅᑎᓂᒃ ᐅᕝᕙᓘᓐᓃᑦ 
ᐊᑯᓂᐅᓂᖅᓴᒧᑦ ᑐᕌᖓᓗᑎᒃ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᓂᒃ ᒥᓂᔅᑕᒧᑦ. ᐅᓂᒃᑲᐅᓯᐅᒐᔪᒃᑐᑦ ᐱᓕᕆᕝᕕᖕᓂᒃ ᐊᒻᒪᓗ 
ᒐᕙᒪᒃᑯᑦ ᑐᑦᑕᕐᕕᖕᓂ ᑐᓴᐅᒪᔭᐅᖃᑦᑕᕐᓂᐊᖅᐳᑦ ᒥᓂᔅᑕᒧᑦ ᒪᓕᒐᓕᐅᑎᐅᖃᑎᖏᓐᓄᓪᓗ ᐱᓕᕆᐊᖑᔪᑦ ᒥᒃᓵᓄᑦ 
ᐊᑐᓕᖅᑎᑦᑎᓂᕐᒧᑦ ᐅᖃᐅᓯᕐᒧᑦ ᑎᑭᑕᐅᔪᒪᔪᓂᒃ, ᐊᑐᐊᒐᕐᓂᒃ, ᐱᓕᕆᐊᓂᒃ ᐊᒻᒪᓗ ᐱᔨᑦᑎᕋᐅᑎᓂᒃ, ᐃᓚᒋᔭᐅᓪᓗᑎᒃ 
ᖃᓄᐃᓕᖓᓕᕐᓂᐅᔪᑦ  

ᑖᒃᑯᐊ ᑐᓴᖅᑕᐅᔪᑦ ᑐᙵᕕᒋᔭᐅᓪᓗᑎᒃ, ᒥᓂᔅᑕ ᐱᕙᒌᔭᖃᑦᑕᕐᓂᐊᖅᐳᖅ ᐊᕐᕌᒍᑕᒫᖅᓯᐅᒻᒥᒃ ᖃᓄᐃᓕᐅᖅᐸᓪᓕᐊᓂᕐᒧᑦ 
ᐅᓂᒃᑳᒥᒃ ᓴᖅᑭᓪᓗᓂᐅᒡᓗ ᒪᓕᒐᓕᐅᕐᕕᖕᒧᑦ. ᐊᕐᕌᒍᑕᒫᖅᓯᐅᑦ ᐅᓂᒃᑳᖅ ᐅᑯᓂᖓ ᓇᓗᓇᐃᖅᓯᒪᕙᒡᓗᓂ: 

• ᐱᓕᕆᐊᑦ, ᖃᓄᐃᓕᖓᓕᖅᑐᑦ ᐱᓕᕆᐊᖑᓚᐅᖅᑎᓪᓗᒋᑦ ᐊᑐᖅᑕᐅᓂᖓᓗ ᒐᕙᒪᒃᑯᑦ ᐊᑐᐃᓐᓇᐅᔪᖁᑎᖏᑦ 
ᐊᑐᓕᖅᑎᑦᑎᓂᐊᕐᓗᑎᒃ ᐅᖃᐅᓯᕐᒧᑦ ᑎᑭᑕᐅᔪᒪᔪᓂᒃ ᐱᓕᕆᕝᕕᖕᓄᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖕᓄᑦ; 

• ᐱᒋᐊᖅᑕᐅᓂᖓ, ᐊᐅᓚᑕᐅᓂᖓ ᐊᒻᒪᓗ ᐊᑐᐊᒐᓕᕆᓪᓗᑎᒃ ᐱᓕᕆᔾᔪᓰᑦ, ᐱᓕᕆᐊᑦ ᐊᒻᒪᓗ ᐱᔨᑦᑎᕋᐅᑏᑦ 
ᐱᓕᕆᐊᖑᔪᑦ ᐱᓕᕆᕝᕕᖕᓄᑦ ᐊᒻᒪᓗ ᒐᕙᒪᒃᑯᑦ ᑐᑦᑕᕐᕕᖕᓄᑦ; ᐊᒻᒪᓗ 

• ᐊᓯᓗᒃᑖᖏᑦ ᑐᑭᓯᒋᐊᒐᒃᓴᑦ ᒥᓂᔅᑕᐅᑉ ᓈᒻᒪᒐᓱᒋᑐᐊᖅᐸᖏᑦ. 

ᖃᐅᔨᓴᖅᑕᐅᓗᑎᒃ ᐱᓕᕆᔾᔪᑎᒃᓴᑦ ᐱᕙᓪᓕᐊᑎᑕᐅᓗᑎᒃ ᐱᖃᕈᑕᐅᖁᓪᓗᒋᑦ ᓈᒻᒪᖕᓂᖅᓴᓂᒃ ᐱᓕᕆᔾᔪᑎᓂᒃ ᒐᕙᒪᒃᑯᑦ 
ᐱᓕᕆᕝᕕᖏᓐᓄᑦ ᐊᒻᒪᓗ ᑐᑦᑕᕐᕕᖕᓄᑦ ᐊᑐᓕᖅᑎᑦᑎᕙᓪᓕᐊᑎᓪᓗᒋᑦ ᐅᖃᐅᓯᓕᕆᓂᕐᒧᑦ ᑎᑭᑦᑐᒪᔭᖏᓐᓂᒃ, ᐊᒻᒪᓗ 
ᓇᓗᓇᐃᖃᑦᑕᕈᒪᓪᓗᒋᑦ ᖃᓄᑐᐃᓐᓇᖅ ᐋᖅᑭᒋᐊᖅᓯᒪᓕᖅᑐᑦ ᐱᐅᓯᒋᐊᕈᑎᒃᓴᑦ ᖃᓄᐃᓕᖓᓕᕐᓂᐅᔪᓄᑦ. ᐱᓕᕆᔾᔪᓯᖅ 
ᓇᓗᓇᐃᖅᓯᔾᔪᑕᐅᓂᐊᖅᐳᖅ ᖃᓄᐃᓕᖓᓕᕐᓂᐅᔪᑦ ᐱᔭᐅᒐᓗᐊᕐᒪᖔᑕ ᒪᓕᒃᑐᓂᒃ ᐊᒻᒪᓗ ᓈᒻᒪᖅᑰᑦᑎᔪᓂᒃ, 
ᐱᓕᕆᔾᔪᑎᒋᓗᐊᙳᐊᕐᓗᒋᑦ ᖃᐅᔨᒋᐊᕈᑎᒃᓴᑦ ᖃᐅᔨᔭᐅᔪᑦ ᐊᑐᓕᖅᑎᑦᑎᕙᓪᓕᐊᑎᓪᓗᒋᑦ.  

ᐱᓕᕆᔾᔪᑎᒃᓴᖅ ᐃᒪᐃᑎᑦᑎᔪᓐᓇᕐᓂᐊᖅᑐᖅ: 
• ᐅᓂᒃᑲᐅᓯᕆᓗᒋᑦ ᖃᓄᖅ ᑕᕝᕙᙵᑦ ᐸᕐᓇᐅᑎᒥᙶᖅᑐᑦ ᐊᑐᓕᖅᑎᑕᐅᓂᐊᕐᒪᖔᑕ ᐊᔾᔨᒌᙱᑦᑐᓄᑦ 

ᐱᓕᕆᕝᕕᐅᔪᓄᑦ; 

• ᓇᓗᓇᐃᕐᓗᒋᑦ ᐱᓕᕆᒐᕐᓂᖅᓗᑎᒃ ᓇᓗᓇᐃᒃᑯᑕᐃᑦ, ᐃᓚᒋᔭᐅᓗᑎᒃ ᖃᔅᓯᐅᓂᖏᑦ ᐃᖅᑲᓇᐃᔭᖅᑏᑦ 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᒋᔭᐅᔪᑦ ᐃᓕᓴᕆᔭᐅᓯᒪᔪᒃᑯᑦ ᐅᖃᐅᓯᒃᑯᑦ, ᐅᖃᓪᓚᒃᑕᐅᒐᔪᖕᓂᖏᑦ ᐊᒻᒪᓗ 
ᑎᑎᕋᖅᑕᐅᒐᔪᖕᓂᖏᑦ, ᐊᒃᑐᐃᓂᐅᔪᕐᓗ ᐊᑑᑎᖏᓐᓄᑦ ᐊᑐᐊᒐᕐᓂᒃ, ᐱᓕᕆᔾᔪᓯᕐᓂᒃ ᐊᒻᒪᓗ ᐱᔨᑦᑎᕋᐅᑎᓂᒃ, 
ᐊᑐᖅᑕᐅᓂᖓᓗ ᒐᕙᒪᒃᑯᓐᓄᑦ ᐊᑐᐃᓐᓇᐅᔪᓂᒃ ᐊᑐᓕᖅᑎᑦᑎᓂᕐᒧᑦ; ᐊᒻᒪᓗ 

• ᐱᒋᐊᖅᑎᓪᓗᒍ ᖃᕋᓴᐅᔭᕐᒧᐊᖅᑕᐅᓯᒪᔪᑦ ᐱᒋᐊᕐᕕᖓᓐᓂᒃ ᑐᓴᖅᑕᐅᑎᓪᓗᒍ ᐱᕙᓪᓕᐊᓂᕆᔭᖓ 
ᑲᔪᓯᑦᑎᐊᕐᓂᕆᔭᖓᓗ ᐸᕐᓇᐅᑎᒥ, ᐃᓚᒋᔭᐅᓗᓂ ᐊᕐᕌᒍᓄᑦ ᑕᓪᓕᒪᓄᑦ ᕿᒥᕐᕈᔾᔪᓯᖅ ᐃᓕᓴᕆᔭᐅᓯᒪᔪᑦ 
ᐅᖃᐅᓰᑦ ᐱᖁᔭᖅ ᐊᒻᒪᓗ ᐃᓄᐃᑦ ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ. 

ᐊᑐᐃᓐᓇᕈᖅᑎᑦᑎᓂᖅ ᐸᕐᓇᐅᒻᒥᒃ 
ᓄᓇᕗᑦ ᒐᕙᒪᒃᑯᑦ ᐱᒻᒪᕆᐅᔪᓂᒃ ᑮᓇᐅᔭᓕᐅᕋᓱᐊᖅᓯᒪᕗᑦ ᑮᓇᐅᔭᓕᐅᕋᓱᐃᓐᓇᕐᓂᐊᖅᖢᑎᓪᓗ ᐱᕙᓪᓕᐊᔪᓂᒃ 
ᐊᑐᓕᖅᑎᑕᐅᕙᓪᓕᐊᔪᓂᒡᓗ ᐱᓕᕆᐊᓂᒃ ᐱᔨᑦᑎᕋᐅᑎᓂᒡᓗ ᐅᖃᐅᓯᕐᒧᑦ ᑎᑭᓐᓇᓱᒃᑕᑎᒃ ᑎᑭᑕᐅᔪᓐᓇᖁᓪᓗᒍ. 
ᖃᐅᔨᒪᔾᔪᑏᑦ ᑐᑭᒧᐊᒍᑏᑦ ᖃᓄᖅᑑᕐᓂᕐᒥ ᓯᕗᒻᒧᐊᒃᑎᑕᐅᓂᐊᕆᕗᑦ ᑎᓕᐅᖅᑕᐅᖁᓪᓗᒋᑦ ᐱᓕᕆᕖᑦ ᐊᒻᒪᓗ ᒐᕙᒪᒃᑯᑦ 
ᑐᑦᑕᕐᕕᖏᑦ ᐃᓚᓕᐅᔾᔨᒐᔪᖁᔭᐅᓗᑎᒃ ᐊᑐᐃᓐᓇᐅᔪᓐᓇᕐᓗᑎᒡᓗ, ᐊᒻᒪᓗ ᒐᕙᒪᒃᑯᓐᓂ ᐱᓕᕆᔾᔪᑏᑦ ᐊᑐᐃᓐᓇᐅᔪᑦ 
ᐊᑐᕈᓐᓇᖅᑎᐊᕈᒪᓪᓗᒋᑦ ᐱᓕᕆᑎᓪᓗᑕ ᐊᑐᓕᖅᑎᑦᑎᓂᕐᒧᑦ ᐅᖃᐅᓯᕐᒧᑦ ᑎᑭᑕᐅᔪᒪᔪᓂᒃ. 

ᐃᑲᔪᕐᓂᐊᕐᓗᒋᑦ ᐱᓕᕆᕝᕕᐅᔪᑦ ᐱᔨᑦᑎᕋᖅᑏᓪᓗ ᐅᖃᐅᓯᓕᕆᓂᕐᒧᑦ ᐊᑐᕆᐊᖃᖅᑕᖏᓐᓂᒃ ᐊᑐᓕᕋᓱᐊᕐᓂᕐᒧᑦ, ᓄᓇᕗᑦ 
ᒐᕙᒪᖓ ᐋᖅᑭᒃᓯᓂᐊᖅᑐᖅ ᐊᑐᓕᖅᑎᑦᑎᓇᓱᐊᕐᓂᕐᒧᑦ ᑮᓇᐅᔭᖅᑐᕈᑕᐅᓂᐊᖅᑐᓂᒃ ᐊᑭᓕᐅᑕᐅᓂᐊᖅᑐᓂᒃ ᒐᕙᒪᒃᑯᓐᓄᑦ 
ᐱᓕᕆᐊᖑᔪᓂᒃ ᐱᔨᑦᑎᕋᕈᑕᐅᔪᓂᒡᓗ ᐃᓄᒃᑑᖅᑐᓂᒃ. ᑮᓇᐅᔭᑦ ᐊᑐᖅᑕᐅᓪᓗᐊᑕᕐᓂᐊᖅᑐᑦ ᐃᓄᒃᑑᕐᓂᖅ ᑕᒪᐃᓐᓂ 
ᐱᓕᕆᕝᕕᐅᔪᓂ ᐱᔨᑦᑎᕋᖅᑎᐅᔪᓂᒡᓗ ᐊᑐᖅᑕᐅᑦᑎᐊᓕᕈᑎᒃᓴᖓᓐᓄᑦ.  

ᐃᓕᖅᑯᓯᓕᕆᔨᒃᑯᑦ ᑲᒪᒋᔭᖃᐃᓐᓇᕐᓂᐊᖅᑐᑦ ᑲᓇᑕ-ᓄᓇᕗᑦ ᐊᖏᖃᑎᒌᒍᑎᒋᓯᒪᔭᖓᓐᓂᒃ ᓴᖅᑭᔮᖅᑎᑦᑎᓇᓱᐊᕐᓂᕐᒧᑦ 
ᐅᐃᕖᑦ ᐃᓄᐃᓪᓗ ᐅᖃᐅᓯᖏᓐᓂᒃ. ᐊᕐᕌᒍᑦ ᖁᓕᑦ ᓈᓯᒪᓕᖅᑐᑦ, ᑲᓇᑕ ᒐᕙᒪᖓ $1.45M-ᐸᓗᖕᓂᒃ ᐊᕐᕌᒍᑕᒫᑦ 
ᐊᑭᓖᖃᑦᑕᖅᓯᒪᕗᖅ ᐱᓕᕆᐊᒃᓴᐅᓂᐊᖅᑐᓄᑦ ᐱᔨᑦᑎᕈᑕᐅᓂᐊᖅᑐᓄᓪᓗ ᒐᕙᒪᒃᑯᓐᓂ ᐱᓕᕆᕝᕕᓂ ᐱᔨᑦᑎᕋᕐᕕᓂᒡᓗ 
ᐅᐃᕖᑎᑑᖅᑐᓄᑦ, ᐃᑲᔪᖅᓱᐃᓪᓗᑎᒡᓗ ᐅᐃᕖᑦ ᓄᓇᓕᖕᓂ ᐱᓕᕆᐊᕆᕙᒃᑕᖏᓐᓂᒃ.  

ᑲᓇᑕᐅᑉ ᒐᕙᒪᖓ ᐱᒻᒪᕆᐅᓪᓗᓂ ᐱᓕᕆᐊᖃᖃᑕᐅᓯᒪᕗᑦ ᐱᓕᕆᐊᖃᖃᑕᐅᖏᓐᓇᕐᓂᐊᖅᖢᓂᓗ 
ᐊᑐᓕᖅᑎᑦᑎᓇᓱᐊᕐᓂᕐᒧᑦ ᓄᓇᕗᑦ ᐅᖃᐅᓯᓕᕆᓂᕐᒧᑦ ᐱᖁᔭᖓᓐᓂᒃ. ᓄᓇᕗᑦ ᒐᕙᒪᖓ, ᐱᓕᕆᐊᖃᖃᑎᒋᕙᒃᑕᖏᓪᓗ, 
ᑐᒃᓯᕋᐅᑎᖃᕐᓂᐊᖅᐳᖅ ᓄᑖᒥᒃ ᓄᓇᕗᒻᒧᑦ ᑐᕌᖓᔪᒥᒃ ᐅᖃᐅᓯᓕᕆᓂᕐᒧᑦ ᑮᓇᐅᔭᓂᒃ ᐊᑐᖅᑕᐅᔪᒃᓴᓂᒃ ᑲᓇᑕᐅᑉ 
ᒐᕙᒪᖓᓐᓂᙶᖅᑐᒥᒃ. ᑐᒃᓯᕋᕐᓂᐊᖅᐳᒍᑦ “ᓈᒻᒪᒃᑐᒥᒃ ᑲᔪᓯᓂᖃᕈᓐᓇᕐᓂᐊᖅᑐᒥᒃ”6 ᑮᓇᐅᔭᖅᑖᕈᑎᒃᓴᓂᒃ 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᓄᓇᕗᒻᒥ ᓴᐳᒻᒥᔭᐅᔾᔪᑎᒃᓴᖏᓐᓂᒃ ᓯᕗᒻᒧᐊᒃᑎᑕᐅᔾᔪᑎᒃᓴᖏᓐᓂᒡᓗ, ᒪᓕᒡᓗᒋᑦ ᓄᓇᕗᒻᒥ 
ᐱᖁᔭᖅᑎᒍᑦ ᒪᓕᒃᑕᐅᔭᕆᐊᓖᑦ, ᐱᓗᐊᖅᑐᒥᒃ ᐅᐃᕖᑎᑐᑦ ᐃᓄᒃᑐᓪᓗ ᐊᑐᖅᑕᐅᔭᕆᐊᖃᖅᑐᓂᒃ. 

                                                        
6 ᑲᓇᑕᒥ ᒪᓕᒐᓕᐊᕆᔭᓂᒃ ᖃᐅᔨᓴᖅᑎᑦ ᐊᖏᖅᓯᓚᐅᖅᐳᑦ ᑖᔅᓱᒥᖓ ᑕᐅᑐᖅᑰᖅᑕᐅᔪᒥᒃ ᐃᖅᑲᖅᑐᐃᕕᒃᑯᑦ ᐊᖏᖅᑕᐅᓪᓗᓂ ᓄᓇᕗᒻᒥ ᓄᑖᖑᓪᓗᓂ 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᖅ ᔫᓂ 11, 2009-ᖑᑎᓪᓗᒍ: “ᐃᒪᓐᓇᐅᓗᓂ, ᑲᓇᑕᐅᑉ ᒪᓕᒐᓕᐅᖅᑎᖏᑕ ᐃᓱᒪᓕᐊᕆᔭᖏᑦ ᐊᖏᖅᑕᐅᖁᓪᓗᒋᑦ 
ᐱᓕᕆᐊᖑᑎᓪᓗᒍ ᐃᓕᓴᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᐱᖁᔭᖅ ᓄᓇᕗᒻᒥ ᒪᓕᒐᓕᐅᕐᕕᖕᒥ, ᑲᓇᑕᒥ ᒐᕙᒪᒃᑯᓐᓂ ᓈᒻᒪᒃᑐᓂᒃ ᐊᒻᒪᓗ ᑲᔪᓯᑦᑎᐊᖅᑐᓂᒃ 
ᑮᓇᐅᔭᓂᒃ ᒪᓂᒻᒪᐃᖁᓪᓗᒋᑦ ᓄᓇᕗᑦ ᒐᕙᒪᒃᑯᓐᓄᑦ ᓴᐳᔾᔭᐅᖏᓐᓇᕐᓂᐊᕐᒪᑕ ᓯᕗᒻᒧᐊᒃᑎᑕᐅᓗᑎᒡᓗ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᓄᓇᕗᒻᒥ, 
ᒪᓕᒃᖢᑎᒡᓗ ᒐᕙᒪᒃᑯᑦ ᒪᓕᒐᖅᑎᒍᑦ ᑎᑭᑦᑐᒪᔭᖏᓐᓄᑦ.” ᑲᓇᑕᐅᑉ ᒪᓕᒐᓕᐅᕐᕕᒡᔪᐊᖓᑕ ᑲᑎᒪᔨᖏᓐᓄᑦ ᐊᑐᓕᖁᔭᐅᓯᒪᔪᑦ ᒪᓕᒐᓕᕆᓂᕐᒧᑦ 
ᐱᖁᔭᓕᕆᓂᕐᒧᓪᓗ ᐅᓂᒃᑳᓕᐊᕆᔭᐅᓯᒪᔪᑦ: ᐅᖃᐅᓯᓕᕆᓂᕐᒧᑦ ᐱᔪᓐᓇᐅᑎᑦ ᑲᓇᑕᐅᑉ ᐅᑭᐅᖅᑕᖅᑐᖓᓐᓂ: ᓄᓇᕗᑦ ᐃᓕᓴᕆᔭᐅᓯᒪᔪᓄᑦ 
ᐱᖁᔭᖅᑖᓵᖓ (Language Rights in Canada’s North: Nunavut’s New Official Languages Act). 

